
ሐሙስ 84ኛ ዓመት  ቁጥር  030    መስከረም 30  ቀን  2017   ዓ.ም   ዋጋ 10:00 ብዕራችን ለኢትዮጵያ ህዳሴ ይተጋል!

አፍሪካ እንዴት ተጽእኖ  ... ወደ ገጽ 8 ዞሯል

ገጽ  8

አዲሱ ገረመው

ዜና ትንታኔ

ስድስተኛው ዙር የታማኝ ግብር ከፋዮች 
የእውቅና መርሀ ግብር በፌዴራል ደረጃ ዛሬ 
የሚካሄድ ሲሆን፤ በ2016 በጀት ዓመት የተሻለ 
የታክስ ሕግ ተገዢነት ላስመዘገቡ 550 ግብር 
ከፋዮች እውቅና እንደሚሰጥ የገቢዎች ሚኒስቴርና 
ጉምሩክ ኮሚሽን አስታውቋል፡፡ ለሀገሪቱ የገቢ 
እድገት የእነዚህ ግብር ከፋዮች ሚና  ትልቅ መሆኑም 
ተጠቅሷል፡፡ 

ይህ የእውቅና መርሀ ግብር በዘርፉ ያጋጠሙ 
ማነቆዎችን ለማስወገድ እንደ ምሳሌነት ከሚነሱ 
ተግባራት አንዱ መሆኑ ይገለጻል፡፡ ለመሆኑ ተቋማቱ 
ለመንግሥት ገቢ አሰባሰብ ማነቆ የሆኑ ተግዳሮቶችን 
ለማስወገድ ምን ሠሩ?

የገቢዎች ሚኒስትር ወይዘሮ ዓይናለም ንጉሴ 
እንደገለጹት፤ በተለይም በ2016 በጀት ዓመት 
በሁለቱም ተቋማት በተደረጉ ጥረቶች በዓመቱ 
ለመሰብሰብ በእቅድ ከተያዘው 529 ቢሊዮን ብር 
ውስጥ 512 ቢሊዮን ብር መሰብሰብ እንደተቻለ 
ገልጸዋል፡፡ ይህ አፈጻጸም በ2015 በጀት ዓመት 
ከነበረው 442 ቢሊዮን ጋር ሲነጻጸር ከፍተኛ እድገት 
ያለው  ሆኗል፡፡ 

የሀገራዊ ገቢ መሰናክሎችን የመሻገር ጉዞ

ቃልኪዳን አሳዬ

ዜና ትንታኔ

አፍሪካ ከዓለም በቆዳ ስፋትና በሕዝብ ብዛት ሁለተኛዋ 
አህጉር ናት። የተፈጥሮ ሀብት የተትረፈረፈባት ይች አህጉር 
መገኘት ከነበረባት የኢኮኖሚና የፖለቲካ ተጽእኖ ፈጣሪነት 
ደረጃ ላይ አይደለችም። የኢኮኖሚና የፖለቲካ ነፃነት ደግሞ 
በዓለም አቀፍ ደረጃ ተሰሚነትን፣ተጽእኖ ፈጣሪነትን፣ 
ሉአላዊነትንና ኃያልነትን የሚያስከብር መሆኑን የዘርፉ 
ምሁራን ያስረዳሉ።

አፍሪካ በአላት የዳበረ ታሪክ፣ ባህል፣ ቋንቋ መልካምድራዊ 
አቀማመጥና በሌሎችም ሀብቶች አኳያ በዓለም አቀፍ ደረጃ 

አፍሪካን እንዴት ተጽእኖ ፈጣሪ አህጉር ማድረግ ይቻላል?
ተሰሚነቷና ተጽእኖ ፈጣሪነቷ እዚህ ግባ የሚባል አይደለም 
ይላሉ፡፡

ለዚህ ምክንያቱ ደግሞ አብዛኛዎቹ የአፍሪካ ሀገሮች 
ያሉበት የእድገት ደረጃ ከአደጉ ሀገራት ጋር ሲነጻጸር ዝቅተኛ 
በመሆኑ ነው፡፡ በአዲስ አበባ ዩኒቨርሲቲ የአፍሪካ ጥናትና 
ምርምር ማዕከል ተመራማሪና መምህር ደቻሳ አበበ (ዶ/ር) 
እንደሚገልጹት፤ የበፊቱ ትውልድ የአህጉሪቷን ሕዝብ ከቅኝ 
አገዛዝ ለማውጣትና የአፍሪካውያንን የቀደመ ነፃነታቸውንና 
ክብራቸውን ለማስመለስ መስዋዕትነት በመክፈል ነጻነቱን 
አስከብሯል። የአሁኑ ትውልድ ደግሞ  አህጉሪቷን ከድህነት 
ማላቀቅ፣  ግጭትን  ማስወገድ፣  ሁሉም ዜጎች መካከለኛ ገቢ 

‹‹ኢትዮጵያን 
በሚመጥናት ደረጃ 
ልክ ለማስቀመጥ 

አሰባሳቢ ትርክት ላይ 
ትኩረት ይደረጋል››
-ፕሬዚዳንት ታዬ አጽቀሥላሴ

አማን ረሺድ

አዲስ አበባ፡- ‹‹የቻይና ዜሮ ታሪፍ ፖሊሲ 
ኢትዮጵያ ወደ ውጪ የምትልከውን የምርት 
መጠን እንድታሳድግ እና አጠቃላይ የንግድ 
እንቅስቃሴን ለመቀየር ያግዛታል›› ሲሉ በዋቻሞ 
ዩኒቨርሲቲ የኢኮኖሚክስ መምህር የሆኑት ዳዊት 
ሀይሶ (ዶ/ር) ገለጹ፡፡

መምህር ዳዊት ሀይሶ (ዶ/ር) ለኢትዮጵያ 
ፕሬስ ድርጅት እንደገለጹት፤ የዜሮ ታሪፍ 
ፖሊሲው ኢትዮጵያ ወደ ቻይና የምትልከውን 
የምርት መጠን አቅርቦት ለማሳደግና እንዲሁም 

ለሀገራዊ ኢኮኖሚ ዕድገት የላቀ ጠቀሜታ 
ይኖረዋል።

እንደ መምህር ዳዊት(ዶ/ር) ገለጻ፤ ኢትዮጵያ 
ወደ ቻይና የምትልካቸው ምርቶች ከቀረጥ ነጻ 
መሆናቸው የውጭ ምንዛሪ ገቢን ለማሳደግ እና 
ለበርካታ ዜጎች የሥራ እድል ለመፍጠር ይረዳል 
ብለዋል።

በተጨማሪም ኢንቨስተሮችን ለመሳብ እና 
በቻይና ገበያ ውስጥ እንዲገባ እንደሚያግዝ 
አውስተው፤ ከቀረጥ ነጻ ወደ ቻይና እንዲላኩ 
የተፈቀዱት  ምርቶች  በርካታ እንደመሆናቸው

ዜሮ ታሪፍ ፖሊሲ ኢትዮጵያ የንግድ እንቅስቃሴዋን እንድታሳድግ ያግዛታል

ዜሮ ታሪፈ ፖሊሲ  ... ወደ ገጽ 8 ዞሯል

የሀገራዊ ገቢ መሰናክሎች ... ወደ ገጽ 8 ዞሯል



አዲስ ዘመን    ሐሙስ መስከረም 30 ቀን 2017 ዓ.ም

ዜና

ገጽ 2

ፋንታነሽ ክንዴ

አዲስ አበባ፡- ኢትዮጵያ የፍልሰተኞችን ጉዳይ በልማት 
ፖሊሲዎችና ዕቅዶች ውስጥ አካታ እየሠራች መሆኑን የፍትህ 
ሚኒስትሩ ጌዲዮን ጢሞቲዎስ(ዶ/ር) ገለጹ፡፡ ሁለተኛው አህጉራዊ 
ዓለም አቀፍ የፍልሰት ስምምነት ጉባኤ በአዲስ አበባ እየተካሄደ 
ነው፡፡

ሚኒስትሩ በጉባኤው ላይ ባደረጉት ንግግር እንዳሉት፤ 
ኢትዮጵያ እ.ኤ.አ. በ2018 የጸደቀውን ዓለም አቀፍ የፍልሰት 
ስምምነትን  በመተግበር ላይ ትገኛለች፡፡በስምምነቱ ከተካተቱ 20 
አጀንዳዎች ውስጥ አስሩን በተለያዩ የልማት ፖሊሲዎችና ዕቅዶች 
ውስጥ ተካተው እንዲፈጸሙ አድርጋለች፡፡  

በዚህም  መደበኛ ያልሆነውን ፍልሰት ለመከላከልና 
ለመቆጣጠር እንዲሁም መደበኛ ፍልሰትን በማስፋት ከፍልሰት 
የሚገኘውን ጥቅም በማሳደግ በኩል ጥሩ ውጤት ማስመዝገብ 
መቻሏንም ጠቁመዋል፡፡

የስምምነቱን ሀገር አቀፍ የአፈጻጸም ሪፖርት እኤአ በ2020 
ለተመድ ማቅረቧን አስታውሰው፤  በተለያዩ ጊዜያት በተደረጉ 
የአፈጻጸም ግምገማ መድረኮች ላይም የነቃ ተሳትፎ ስታደርግ 
ቆይታለች፡፡  

ኢትዮጵያ የፍልሰት መነሻ፣ መተላለፊያ እና መዳረሻ ሀገር 
መሆኗን ጠቁመው፤ መንግሥት ለጉዳዩ ትኩረት በመስጠት 
በምክትል ጠቅላይ ሚኒስትሩ የሚመራ ሀገር አቀፍ የትብብር 
ጥምረት ካውንስል በማቋቋም እየሠራ መሆኑንም አስታውቀዋል፡፡

የስደተኞች አስተዳደር ላይ ውጤት ለማስመዝገብ የሁሉንም 
ባለድርሻ አካላት ትብብር እንደሚጠይቅ አመልክተው፤ ዓለም 
አቀፉ የፍልሰተኞች ድርጅት የኢትዮጵያ ሥራዎችን በመደገፍ 
በኩል እያበረከተ ላለው አስተዋጽኦም ምስጋና አቅርበዋል፡፡

የዓለም አቀፉ የፍልሰተኞች ድርጅት ዳይሬክተር ጄኔራል 
ኤሚ ፖፕ በበኩላቸው፤ የስደተኞችን ጉዳይ በብሔራዊ የልማት 
እቅዶችና ስትራቴጂዎች ውስጥ አካቶ መሥራት እድገትን 
በማፋጠን በኩል ትልቅ አስተዋጽኦ ያበረክታል፡፡

ዜጎች በነጻ ተዘዋውረው መሥራትና መኖር የሚችሉበትን 
ምቹ ሁኔታ ሳንፈጥር ዘላቂ ልማት ማሰብ ከባድ መሆኑን 
ጠቅሰው፤ ስደተኞችን በሚመለከት በየዕለቱ የምንሰማቸውን 
አሰቃቂ ታሪኮች ለማስቀረት ሁላችንም ኃላፊነታችንን መወጣት 
ይኖርብናል ነው ያሉት፡፡

ዓለም አቀፍ የፍልሰት ስምምነት ተግባራዊነት ላይ 
መንግሥታት፣ መንግሥታዊ ያልሆኑ ተቋማትና ሌሎችም 
ባለድርሻዎች በትብብር ሊሠሩ እንደሚገባ አመልክተው፤ዓለም 
አቀፉ የፍልሰት ድርጅትም ይህን ሥራ በቅርበት ይደግፋል 
ብለዋል፡፡

የአፍሪካ ኅብረት ኮሚሽን የጤና፣ የሰብዓዊ ጉዳዮችና 
ማህበራዊ ልማት ኮሚሽር አምባሳደር ሚናታ ሳማቴ ሴሉማ፤ 
የስደተኞች ጉዳይ የአፍሪካ ኅብረትን፣ የአባል ሀገራትንና 
የሌሎችንም ባለድርሻ አካላት ትኩረት ይፈልጋል፡፡

ዓለም አቀፉ የስደተኞች ስምምነት የስደተኞችን ጉዳይ 
በአግባቡ ለማስተዳደርና አጀንዳ 2060ን ለማሳካት፣ የሥራ 
እድል ለማስፋፋትና በሁሉም መስክ አፍሪካውያን የሚኖራቸውን 
ተሳትፎ ለማሳግ ጉልህ ሚና ይኖረዋል፡፡

ስደት ለመነሻ፣ መተላለፊያ ተቀባይ ሀገሮች ትልቅ 
እድል ይዞ ይመጣል ያሉት አምባሳደሯ፤ አህጉራዊ አቅሞችን 
አስተባብሮ መጠቀምና የስደተኞችን ደህንነት ለማስጠበቅ ሁሉም 
ባለድርሻዎች በጋራ እንዲሠሩ ጥሪ አቅርበዋል፡፡

ጉባኤው በተባበሩት መንግሥታት ድርጅት የአፍሪካ 
ኢኮኖሚክ ኮሚሽን እና በዓለም አቀፉ የፍልሰት ድርጅት ትብብር 
የተዘጋጀ መሆኑ ተመላክቷል፡፡

ኢትዮጵያ የፍልሰተኞችን 
ጉዳይ በልማት ፖሊሲዎችና 

ዕቅዶች ውስጥ አካታ 
እየሠራች ነው

ጌዲዮን ጢሞቲዎስ(ዶ/ር)

ተስፋ ፈሩ

ሰመራ፦ በአፋር ክልል ለስድስት ቀናት ሲካሄድ 
የቆየው የአጀንዳ ማሰባሰብ የምክክር ምዕራፍ  የተሳካ ሥራ 
መሥራቱን የኢትዮጵያ ሀገራዊ ምክክር ኮሚሽን አስታወቀ።

የአፋር ክልል ሕብረተሰብ ክፍሎች እና ባለድርሻ 
አካላት ለስድስት ቀናት ሲያካሂዱ በቆዩት አጀንዳ 
የማሰባሰብ የምክክር ምዕራፍ ያደራጁትን አጀንዳ 
በተወካዮቻቸው ለኢትዮጵያ ሀገራዊ ምክክር ኮሚሽን 
አስረክበዋል።በሀገር ደረጃ በሚደረገው ምክክር ክልሉን 
የሚወክሉ ተሳታፊዎችንም መርጠዋል።

የኢትዮጵያ ሀገራዊ ምክክር ኮሚሽን ኮሚሽነር ብሌን 
ገብረመድህን በርክክብ ሥነ ሥርዓቱ እንዳሉት፤ ከአፋር 
ክልል የተሰበሰቡ አጀንዳዎችን ለኮሚሽኑ ምክር ቤት 
ቀርበው ከተመረመሩ በኋላ  ከሌሎች ክልሎች ከተሰበሰቡ 
አጀንዳዎች ጋር በሀገር ደረጃ በሚካሄደው ጉባኤ ቀርበው 
ምክክር ይደረግባቸዋል ብለዋል።

አምባሳደር አይሮሪት መሀመድ (ዶ/ር) በበኩላቸው፤ 
በክልሉ የተካሄደው የአጀንዳ ማሰባሰብ የምክክር ምዕራፍ 
የተሳኩ ሥራዎች የተከናወኑበት እንደሆነ ጠቁመው፤ ሂደቱ 
እንዲሳካ አስተዋፅኦ ያደረጉ አካላትን አመስግነዋል።

ስድስት ቀናት በወሰደው አጀንዳ የማሰባሰብ የምክክር 
ምዕራፍ በክልሉ ከሚገኙ 49 ወረዳዎች የተመረጡ ከ800 
በላይ የሕብረተሰብ ክፍል ወኪሎች እና  በክልሉ የሚገኙ 
ከ700 በላይ የፖለቲካ ፓርቲዎች፣ ሦስቱ የመንግሥት 
አካላት፣ የተለያዩ ተቋማት እና ማህበራት ተወካዮች 
እንዲሁም  ታዋቂ ግለሰቦች ተሳትፈዋል፡፡ 

ከመስከረም 21 ቀን 2017 ዓ.ም ጀምሮ ለሦስት ቀናት 
ሰፊ ውይይት ያካሄዱት ከ49 ወረዳዎች የተውጣጡ 
የተለያዩ ማህበረሰብ ክፍሎች አጀንዳቸውን አጠናክረው 
ለመረጧቸው 54 ተወካዮች አስረክበዋል። 

ከመስከረም 25 ቀን ጀምሮ እስከ መስከረም 27 
ቀን 2017 ዓ.ም  ድረስ ባሉት ሦስት ቀናት ደግም፣ 54ቱ 
ተወካዮች የክልል ባለድርሻዎች አካላት ከሆኑት የፖለቲካ 
ፓርቲዎች፣ ሦስቱ የመንግሥት አካላት፣ የተለያዩ ተቋማት 

ሳሙኤል ወንደሰን
 

ዜና ሐተታ

ሳምንቱን ሙሉ የደራ የእህል ግብይት የሚካሄድበት 
ሥፍራ ነው እህል በረንዳ፡፡ ይህ የገበያ ስፍራ የተለያዩ 
እህል ጭነው በሚገቡና አራግፈው በሚወጡ ብዛት 
ያላቸው የጭነት መኪኖች ትርምስ ይስተዋልበታል፡፡
ከየአቅጣጫው ተጭነው የሚገቡ የእህል ዓይነቶች እህል 
በረንዳ ይራገፋሉ፡፡ 

ሰሞኑን በከተማችን ሲናፈስ የነበረውን የእህል 
ዋጋ ውድነት መነሻ «የአቅርቦት እጥረት ነው» የሚል 
የሚናፈሰውን ወሬ እውነትነት ለማረጋገጥ ወደ እህል 
በረዳ አቅንቻለሁ፡፡በእህል በረንዳ የአንድ ጤፍ ዝቅተኛ 
ዋጋ በኪሎ 118 ብር ፣ አንደኛ ደረጃ ነጭ ጤፍ ደግሞ 
በኪሎ 146 ብር እና ከዚያ በላይ ሲሸጥ ተመልክቻለሁ። 

እህል በረንዳ በጤፍ ንግድ ሥራ ላይ የተሰማራው 
አቶ ሸምሱ መሀመድ (ስማቸው የተቀየረ) እንደሚሉት፤ 
በእህል በረንዳ ቀይ ጤፍ በኩንታል ከ11 ሺህ 800 ብር 
እስከ 12 ሺህ 200 ብር ድረስ እየተሸጠ ነው። ማኛ ጤፍ 
ደግሞ 14 ሺህ 600 እና ከዚያ በላይ እየተሸጠ መሆኑን 
ተናግረዋል። 

እህል በረንዳ ገበያ የሚሸምቱት አብዛኞቹ በተለያዩ 
ክፍለ ከተሞች የሚገኙ የእህል ነጋዴዎች ሲሆኑ፤ 
ወደ ህብረተሰቡ  እየወረደ ሲመጣ ዋጋው ሊጨምር 
ይችላል ያሉት አቶ ሸምሱ፤ እስከ ህዳር ወር ድረስ 
ወይም ከታኅሣሥ ወር በኋላ አዲስ የእህል ምርት ወደ 
ገበያ እስኪገባ ድረስ የዋጋ ጭማሪ ሊኖር እንደሚችል 
ጠቁመዋል፡፡

ማኛ ጤፍ በሐምሌ ወር ይሸጥ ከነበረው አንፃር 
አሁን ላይ እስከ አንድ ሺህ ብር ገደማ ጭማሪ መኖሩን 
የገለጹት አቶ ሸምሱ፤ ጭማሪው በአርሶ አደሩ እጅ 
ላይ ያለው የምርት መጠን ዝቅተኛ በመሆኑ የተፈጠረ 
መሆኑን አንስተዋል። ከዚህም ባለፈ በየአካባቢው 
የሚከሰቱ ድንገተኛ የጸጥታ ችግሮች ሌላኛው ምክንያት 

በእህል በረንዳ ወቅታዊ የገበያ ቅኝት

መሆኑን ገልጸዋል። 
የስንዴ ነጋዴ የሆኑት አቶ ሺበሺ ግርማ (ስማቸው 

የተለወጠ) በበኩላቸው፤ የአንድ ኪሎ ስንዴ ዋጋ በጅምላ 
ከ65 እስከ 67 ብር ድረስ እየተሸጠ ነው። የችርቻሮ 
ዋጋው ደግሞ ከ70 እስከ 75 ብር ድረስ እየተገበያዩ 
እንደሆነ ተናግረዋል። ይህም ከሐምሌ ወር አንፃር በትንሹ 
በአንድ ኪሎ የሶስት ብር ጭማሪ እንዳለ ገልጸዋል። 

አሁን ላይ በገበያው ላይ የምርት አቅርቦት አለ። ነገር 
ግን መጠኑ ከነሐሴ ወር ጀምሮ እየቀነሰ ነው ያሉት አቶ 
ሺበሺ ግርማ፤ ይህም እስከ ህዳር ወር ድረስ እንደሚቀጥል 
ተናግረዋል። የዚህም መንስዔው አምና የተመረተው 
ምርት መጠን እየቀነሰ በመሆኑ ነው ብለዋል። 

ሌላው በአንዳንድ አካባቢዎች የጸጥታ ችግር መኖር 
የመንገድ መዘጋጋት ፈጥሯል። ይህም በገበያው ላይ የራሱ 
የሆነ ተጽዕኖ አለው። ተጽዕኖው በተለይ ከአማራ ክልል 
የሚመጣው ምርት ላይ ይታያል ያሉት አቶ ሺበሺ ግርማ፤ 
የምርት አቅርቦት መጠኑ ከ2015 ዓ.ም እስከ 2016 ዓ.ም 
ህዳር ወር ከነበረው አንፃር ከፍተኛ መሆኑን ተናግረዋል። 

በአካባቢው ላይም በሸመታ ላይ የነበሩ ወይዘሮ 
አለሚቱ ታደሰ (ስማቸው የተለወጠ) እንደተናገሩት፤ 
በየዕለቱ እየጨመረ የመጣው የጤፍና የጥራጥሬዎች 
ዋጋ አሳሳቢ እንደሆነና መንግሥትም ዕርምጃ መውሰድ 
እንዳለበት ተናግረዋል። ለዚህም በየአካባቢው ያለውን 
የጸጥታ ችግር መፍታት ዋነኛው የመፍትሔ አካል 
መሆኑን ተናግረዋል። 

በአሁኑ ወቅትም አንድ ኪሎ ምስር ከ170 እስከ 220 
ብር ድረስ እየገዙ እንደሆነ ጠቁመው፤ በሌሎች የጥራጥሬ 
የእህል ዓይነቶች ላይም የዋጋ ጭማሪው ከፍተኛ እንደሆነና 
ያሉበት ሁኔታም አሳሳቢ ደረጃ ላይ እንደሚገኝ በመግለጽ 
ከአራቱም ማዕዘን እህል በሰላም ወደ አዲስ አበባ የሚገባ 
ቢሆን ዋጋው ሊቀንስ እንደሚችል ተናግረዋል።  

እናም በእህል በረንዳ ባደረግነው የገበያ ቅኝት ገብስ 
አንድ ኪሎ 115 ብር፣ በቆሎ 47 ብር፣ ለሽሮ የሚያገለግል 
ሽምብራ 125 ብር፣ ተቆልቶ ወይም ተቀቅሎ የሚበላው 
ሽምብራ ደግሞ 90 ብር እንዲሁም ቀይ ዘንጋዳ 60 ብር 
በኪሎ እየተሸጠ መሆኑን ተመልክተናል። 

በአፋር  ክልል በተካሄደው የአጀንዳ ማሰባሰብ የምክክር 
ምዕራፍ የተሳካ ሥራ ተሠርቷል

እና ማህበራት ተወካዮች እንዲሁም  ታዋቂ ግለሰቦች 
ጋር በመሆን ሰፊ ውይይት አድርገው አጀንዳቸውን 
የሚያደራጁላቸው 25 ሰዎችን መርጠው አጀንዳቸውን 
ሲያደራጁ ቆይተዋል።

በመጨረሻም የተመረጡት 25 ተወካዮች የክልሉን 
አጀንዳ በማደራጀት ለጉባዔው አቅርበው ከተነበበና 
ከተሰማ በኋላ በተወካዮቻቸው ለኢትዮጵያ ሀገራዊ 
ምክክር ኮሚሽን አስረክበዋል።

የአጀንዳ ማሰባሰብ ሂደቱን ሲያስተባብሩ የቆዩት 
ኮሚሽነር አምባሳደር አይሮሪት መሐመድ (ዶ/ር) እና 
ኮሚሽነር ብሌን ገብረመድህን የክልሉን አጀንዳዎች 

ከህብረተሰብ ክፍል እና ከባለድርሻ አካላት ተወካዮች 
ተረክበዋል።

የኢትዮጵያ ሀገራዊ ምክክር ኮሚሽን ከግንቦት 21 
ቀን 2016 ዓ.ም ጀምሮ የክልሎችና የከተማ አስተዳደሮች 
የአጀንዳ ማሰባሰብ የምክክር መድረኮችን በተከታታይ 
እያካሄደ ይገኛል።

እስካሁንም በአዲስ አበባ ከተማ አስተዳደር፣ 
በቤንሻንጉል ጉሙዝ፣ በጋምቤላ፣ በሐረሪ፣ በሲዳማ እና 
በማዕከላዊ ኢትዮጵያ ክልሎች እንዲሁም በድሬዳዋ 
ከተማ አስተዳደር የአጀንዳ ማሰባሰብ ምክክር መድረኮችን 
ማካሄዱ ይታወቃል።

ዜና

ዘላለም ግዛው  
 
አዲስ አበባ:- ክህሎትና ፈጠራን መሠረት ያደረገው፣ 

ወደ ሥራ ፈጠራ እና ተወዳዳሪነት ባህል የሚያሸጋግረው 
የሲቪል ሰርቪስ ማሻሻያ መርሃ ግብር ዘንድሮ ወደ 
ትግበራ እንደሚገባ ፕሬዚዳንት ታዬ አጽቀሥላሴ ገለጹ፡፡  

6ኛው የሕዝብ ተወካዮች ምክር ቤትና የፌዴሬሽን 
ምክር ቤት 4ኛ ዓመት የሥራ ዘመን የመክፈቻ ንግግር 
ያደረጉት ፕሬዚዳንት ታዬ እንደገለጹት፤ ቀጣሪ 
መንግሥት ነው የሚለውን የተሳሳተ አስተሳሰብ  
በመቀየር የሪፎርም ማእከሉ ክህሎትና ፈጠራን መሠረት 
ወደ አደረገ ትግበራ ሽግግር ይደረጋል፡፡ 

የሪፎርሙ ዓላማ የሥራ ፈጠራ እና የተወዳዳሪነት 
ባህልን እውን ማድረግ ነው፤ የሲቪል ሰርቪስ ማሻሻያ 
ፕሮግራም ጥናቱ በመጠናቀቁ በ2017 ዓ.ም ወደ ትግበራ 
ይገባል ነው ያሉት፡፡ 

መንግሥት ኢትዮጵያ እያስመዘገበችው 
የምትገኘውን ፈጣን እና ተከታታይነት ያለው እድገት 
ለማስቀጠል የተለያዩ የለውጥ መሳሪያዎችን ተግባራዊ 
በማደረግ ላይ እንደሚገኝ አመልክተዋል፡፡

ከለውጥ መሳሪያዎች ውስጥ ዋነኛው የሲቪል 
ሰርቪስ ማሻሻያ መርሃ ግብር ነው፡፡ ከመርሃ ግብሩ 
አምስት ንዑሳን ዘርፎች መካከል የሰው ኃይል ማሻሻያ 
ንዑስ ዘርፍ ውስጥ አንዱ መሆኑን አስታውሰዋል፡፡ 

በአዲስ መንፈስ የተነቃቁ እና የአገልጋይነት 
መንፈስን የተላበሱ የመንግሥት ሠራተኞችን በመመደብ 
አጠቃላይ የሲቪል ሰርቪስ አሠራርን ለማዘመን ተግባራዊ 
እንቅስቃሴ ሲደረግ መቆየቱንም ተናግረዋል፡፡ 

የሪፎርም ማእከሉ ቀጣሪ መንግሥት ነው የሚለውን 
የተሳሳተ አስተሳሰብ በማስቀረት ክህሎትና ፈጠራን 
መሰረት ወደ አደረገ ተወዳዳሪነት መለወጥ ነው፡፡ 
ከእንግዲህ የመንግሥት ተቋማት ሃሳብን፣ ፈጠራን እና 
ምርታማነት ትኩረት አድርገው ለውጥ እንዲያመጡ 
ይጠበቃል ብለዋል፡፡ 

ክህሎትና ፈጠራን መሠረት ያደረገውና ወደ ተወዳዳሪነት 
የሚያሸጋግረው የሲቪል ሰርቪስ ማሻሻያ ዘንድሮ ይተገበራል 

በመንግሥት አገልግሎት አሰጣጥ ላይ የሚገጥመውን 
የመልካም አስተዳደር ችግር ወደ ቀልጣፋ እና ውጤታማ 
አገልግሎት ለመቀየር ዘመናዊ ቴክኖሎጂን መሠረት 
ያደረገ የአስተዳደር ሥርዓት እንዲሰፋና እንዲጠናከር 
ሁሉን አቀፍ ድጋፍ እንደሚደረግም ፕሬዚዳንት ታዬ 
አመልክተዋል፡፡  

ትግበራው እውን እንዲሆን የሁሉም ርብርብና ሚና 
ወሳኝ በመሆኑ በአንድ መንፈስ መንቀሳቀስ እንደሚገባም 
ነው ፕሬዚዳንቱ የተናገሩት፡፡ 

በተያያዘ ዜና ኢትዮጵያ ፈጣን፣ ለውድድር ክፍት 

እና ምቹ የኢንቨስትመንት ከባቢ ሁኔታ ካላቸው 
የአፍሪካ ኢኮኖሚዎች አንዷ ለመሆን ጉዞ መጀመሯን፣  
ኢኮኖሚያዊ እና ማህበራዊ ማሻሻያዎችን እያከናወነች 
እንደምትገኝም ጠቁመዋል፡፡ 

በእነዚህ አማካኝነት ፖለቲካዊ እና ማህበራዊ 
ስብራቶችን ለመጠገን እንዲሁም ጠንካራ ሀገር 
ለመገንባት ኢትዮጵያ ሁሉን አቀፍ ግስጋሴ በማድረግ 
ላይ ትገኛለችም በማለት አብራርተዋል፡፡ 

ሕዝቡ፣ የመንግሥት አመራር እና ሠራተኞች፣ 
የሲቪል ማህበረሰብ እንዲሁም የልማት አጋሮች 
የተጠናከረ ድጋፍ እና ተሳትፎ እንዲጠናከርም 
አሳስበዋል፡፡  

ፕሬዚዳንት ታዬ አጽቀሥላሴ

ማርቆስ በላይ

አዲስ አበባ፡- በአዲስ አበባ ለአንድ ወር በሚካሄደው 
የፋይዳ ዲጂታል መታወቂያ የምዝገባ ዘመቻ አንድ 
ሚሊዮን ነዋሪዎችን ለመመዝገብ መታቀዱን የብሔራዊ 
መታወቂያ ፕሮግራም ጽህፈት ቤት አስታወቀ፡፡

ብሔራዊ መታወቂያ ፕሮግራም ዋና ሥራ አስኪያጅ 
አቶ ዮዳሄ ዘሚካኤል ትናንት ለጋዜጠኞች በሰጡት 
መግለጫ እንደገለጹት፤ በአዲስ አበባ  ለአንድ ወር 
የሚቆይ የብሔራዊ  መታወቂያ የምዝገባ ዘመቻ ዛሬ 
ይጀመራል።

ምዝገባው በ119 ወረዳዎች፣ በሁሉም ክፍለ ከተሞች፣ 
በዋና መሥሪያ ቤትና ቅርንጫፎች ላይ ይካሄዳል ያሉት 
አቶ ዮዳሄ፤ ከዛሬ ጀምሮ ተግባራዊ የሚደረገው ዘመቻው 
ለቀጣይ አንድ ወር የሚቆይ ይሆናል ብለዋል፡፡

በሀገር ደረጃ ወጥ የሆነና ተናባቢነት ያለው 
የመታወቂያ ሥርዓት እንደሚያስፈልግ ጠቅሰው፤ 
ፋይዳ የመታወቂያ ካርዶችን እርስ በእርስ የሚያናብብ 
መሠረታዊ የሆነ ሥርዓት መሆኑን ገልጸዋል፡፡

በአንድ ወሩ የምዝገባ ዘመቻ አንድ ሚሊዮን 
ነዋሪዎችን ለመመዝገብ መታቀዱን በመግለጽ፤ የፋይዳ 
ዲጂታል መታወቂያ ምዝገባው ክፍያ የሌለው ሲሆን፤ 
ካርዱን ለመውሰድ የሚከፈለውን ክፍያ ዝቅ ለማድረግ 
እየተሠራ እንደሚገኝ ተናግረዋል።

የፋይዳ መታወቂያ ምዝገባ ከትናንሽ ከተሞች ጀምሮ 
ከ300 በላይ የክልል ከተሞች ላይ እየተካሄደ መሆኑን 
የገለጹት ዳይሬክተሩ፤ ፋይዳ የሰነድ መጭበርበርን 
ለማስቀረት፣ ተቋማትንም ለማናበብ ምቹ ሁኔታን 
ይፈጥራል ብለዋል፡፡

ከዘመኑ ጋር የተናበበና አገልግሎትን ማግኘት 
የሚያስችል ዲጂታል የመታወቂያ ሥርዓት 
እንደሚያስፈልግ ጠቅሰው፤ ፋይዳ 12 ዲጂት ቁጥር ያለው 
ከመልክ፣ አሻራ፣ ዓይን ከሚወሰዱ ቁጥሮች የሚመጣ 

አንድ ሚሊዮን ነዋሪዎችን የፋይዳ ዲጂታል መታወቂያ 
ባለቤት ለማድረግ ታቅዷል

መረጃ መሆኑንም አስረድተዋል፡፡
የፋይዳ ዲጂታል መታወቂያ በኢትዮጵያ የዲጂታል 

ስትራቴጂ 2025 እቅድ አካል መሆኑን በመግለጽ፤ ፋይዳ 
የሀገሪቱን የሰው ሀብት ለማወቅ ቀልጣፋና ዘመናዊ 
አገልግሎቶችን ተደራሽ ለማድረግ እንደሚያስችል 
ተናግረዋል።

የአዲስ አበባ ከተማ አስተዳደር የሲቪል ምዝገባና 
የነዋሪነት አገልግሎት ኤጀንሲ ዳይሬክተር አቶ ዮናስ 
አለማየሁ በበኩላቸው፤ የፋይዳ ምዝገባ በዋናው 
መስሪያ ቤት፣ በሁለት ቅርንጫፎች፣ በ11 የኤጀንሲው 
የክፍለ ከተማ ቅርንጫፍ ጽህፈት ቤቶችና በ119 የወረዳ 
አገልግሎት መስጫ ቅርንጫፎች ላይ ይካሄዳል፡፡

ፋይዳ ዲጂታል መታወቂያ በሀገሪቱ ከማንነት 
አስተዳደር ጋር ተያይዘው ያሉ ችግሮችን ለመቅረፍ 
የሚያስችል ሥርዓት ነው ያሉት አቶ ዮናስ፤ በተለይም 
ኢኮኖሚያዊ፣ ማህበራዊ እንቅስቃሴዎች ጤናማ 
እንዲሆኑ የሚያስችል በቂ መረጃ የሚያዝበት ነው 

ብለዋል፡፡
የምዝገባ ሥራውን ለማሳለጥ የጋራ ግብረ ኃይል 

መቋቋሙን ጠቅሰው፤ የትስስር ሥርዓቱ በከተማ ደረጃ 
የተጀመረውን የዲጂታል አገልግሎት ለማስቀጠል 
እንደሚያስችል ገልጸዋል።

ኤጀንሲው የሚያካሂዳቸው የወሳኝ ኩነት ምዝገባዎች 
ለፋይዳ ሥርዓት መጋቢ እንደሚሆን በመግለጽ፤ 
የከተማውን ነዋሪ በፋይዳ ሥርዓት ውስጥ መዝግቦ 
መያዝ የአገልግሎት ቅልጥፍናዎችን ለማሻሻል የሚያስችል 
መሆኑን ተናግረዋል፡፡

የነዋሪነት መታወቂያ የያዙና የተመዘገቡ የከተማው 
ነዋሪዎች በፋይዳ ዲጂታል መታወቂያ ሥርዓት መመዝገብ 
እንደሚኖርበትም ገልጸዋል፡፡

ዘመቻውን የአዲስ አበባ ከተማ አስተዳደር የሲቪል 
ምዝገባና የነዋሪነት አገልግሎት ኤጀንሲ ከብሔራዊ 
መታወቂያ ፕሮግራም በመተባበር እንደሚያካሂዱት 
ተገልጿል።

አቶ ዮዳሄ ዘሚካኤል አቶ ዮናስ አለማየሁ

ቃልኪዳን አሳዬ

ዜና ሐተታ

በሰኔ 2012 ዓ.ም ነበር ተመርቆ ማምረት የጀመረው ሸገር 
የዱቄትና ዳቦ ፋብሪካ፡፡ ይዞ የተነሳው ዓላማም በአዲስ አበባ 
ከተማ የዳቦ ምርትን በስፋት በማምረት ለህብረተሰቡ በተመጣጣኝ 
ዋጋ ማቅረብ ነው፡፡  ፋብሪካው በማምረት  በመጀመሪያው የሶስት 
ወራቶች አንዱን ዳቦ በ90 ሳንቲም ለአከፋፋይ ማህበራት ለማድረስ 
ነው የተስማማው፡፡ እንዲሁም ማህበራቱም ለሸማቹ ማህበረሰብ 
አንዱን ዳቦ በአንድ ብር ከ10 ሳንቲም ሲያቀርቡ ቆይተዋል፡፡ 
በአሁኑ ወቅትም የአንዱ ዳቦ ዋጋ አምስት ብር መድረሱ ይነገራል፡፡

የሸገር ዳቦ አቅርቦት የኑሮ ውድነት በአነስተኛ ገቢ ያላቸው 
የህብረተሰብ ክፍሎች የሚያስከትለውን ጫና ለማቃለል ታስቦ 
በተመጣጠኝ ዋጋ ለማቅረብ ዓላማ ያደረገ ነው፡፡በዳቦው 
የሚስተዋሉ የጥራትና አቅርቦት መጠነኛ ክፍተቶች ተፈትተው 
ለማህበረሰቡ በስፋት መድረስ እንዳለበት አስተያየት ሰጪዎች 
ይጠቁማሉ፡፡

የአዲስ አበባ ንግድ ቢሮ በበኩሉ፤ በአሁኑ ወቅት የሸገር ዳቦ 
ስርጭት አድማሱን በማስፋት በቀን ከ500 ሺህ እስከ 550 ሺህ 
ዳቦዎች ተጋግረው በሁሉም ክፍለ ከተሞች በሚገኙ ከ430 በላይ 
የሸገር ዳቦ መሸጫ ሼዶች አማካኝነት ለገበያ ይቀርባል፡፡በተለይ 
የዳቦ አቅርቦቱ ጠዋትና ማታ ከነዋሪዎች በተጨማሪ ለምገባ 
ማዕከላትና የበጎ ፍቃድ አገልግሎት ሰጪ ድርጅቶች እንደሚሰራጭ 
ይገልጻል፡፡

ወይዘሮ ሳራ ወርቁ በጉለሌ ክፍለ ከተማ ወረዳ ሁለት ነዋሪ 
ናቸው፡፡የሸገር ዳቦን በአቅራቢያቸው ከሚገኘው ቶማስና ጓደኞቹ 
የሸገር ዳቦ ማከፋፈያ በተመጣጣኝ ዋጋ እየገዙ እንደሚጠቀሙ 
ይናገራሉ፡፡ የሸገር ዳቦ በሌሎች የግለሰብ ሱቆች ከሚሸጡ ዳቦዎች 
በዋጋው ተመጣጣኝና አነስተኛ ገቢ ባላቸው የህብረተሰብ ክፍሎች 
ተመራጭ እንደሆነ ይገልጻሉ፡፡

በአሁኑ ወቅት የኑሮ ውድነቱ ከጊዜ ወደጊዜ እየባሰ በመምጣቱ 
ዝቅተኛ ገቢ ያላቸው ዜጎች መኖር እየከበዳቸው ነው፡፡ ይህን የዳቦ 
አቅርቦት የበለጠ በማስፋፋትና አልፎ አልፎ የሚስተዋለውን 
የዳቦ አቅርቦት ችግር ለመቅረፍ የበለጠ ትኩረት ተደርጎ ቢሰራ 
የማህበረሰቡን ፍላጎት ለማሟላት የተሻለ እንደሚሆን ወይዘሮ ሳራ 
ሃሳባቸውን ሰጥተዋል፡፡

ሌላኛው የሸገር ዳቦ ተጠቃሚ የሆነው ሙጅብ ቃሲም የሸገር 
ዳቦ አቅርቦት ለህብረተሰቡ እየሰጠ ያለው ጠቀሜታ ጉልህ ነው። 
መንግሥት  ለሕዝቡ አስቦ የሸገር ዳቦን ለነዋሪዎች እንዲቀርብ 
እያደረገ መሆኑ የሚያስመሰግነው ነው፡፡

እንደ ሙጅብ  ገለጻ፤ የሚቀርበው የዳቦ ምርት ላይ በአንዳንድ 
ወቅቶች እጥረት እየተስተዋለ በመሆኑ ካለው የማህበረሰብ ብዛት 
አኳያ ተደራሽነቱ ላይ ያሉትን ችግሮች መቅረፍ ቢቻል መልካም 
ነው፡፡ እንዲሁም በጥራቱ እና በግራሙ ላይም የሚታዩ ክፍተቶች 
ሊታረሙ ይገባል፡፡

የአዲስ አበባ ከተማ አስተዳደር ንግድ ቢሮ የኮሙንኬሽን 
ዳይሬክተር ሰውነት አየለ እንደሚናገሩት፤ የከተማ አስተዳደሩ 
ከዳቦ አቅርቦት ጋር በተያያዘ በሶስት መንገዶች እየሰራ ይገኛል፡፡ 
በሸገር ዳቦ የማከፋፈያ ሱቆች፣ በከተማ አስተዳደሩና በባለሀብቶች 
ጥምረት በተገነቡ 20 የዳቦ ፋብሪካዎች፤ እንዲሁም ከአንድ ሺህ 
300 በላይ በሆኑ በግል ዳቦ ቤቶች አማካኝነት ለህብረተሰቡ 
በመሰራጨት ላይ ይገኛል፡፡

ከዚህ አኳያ ቢሮው ባለፉት ሶስት ወራት ውስጥ በሸገር 
ዳቦ፣ በግል ባለሀብቶችና በመንግሥት አጋርነት በተገነቡ ዳቦ 
ቤቶች አማካኝነት ከ85 ሚሊዮን በላይ ዳቦዎችን ለህብረተሰቡ 
እንዲሰራጭ ተደርጓል የሚሉት ዳይሬክተሩ፤ በእያንዳንዱ የሸገር 
ዳቦዎች ላይ ከተማ አስተዳደሩ ድጎማ የሚያደርግባቸው ናቸው፡፡
እያንዳንዱ ዳቦ 70 ግራም እንዲሆንና በአምስት ብር እየተሰራጨ 
እንደሚገኝ ያነሳሉ፡፡

እንደ አቶ ሰውነት ገለጻ፤ የሸገር ዳቦ ምርት የማምረት አቅሙ 
በቀን አንድ ነጥብ 5 ሚሊዮን ነው፡፡ በአሁኑ ወቅትም ከ500 ሺህ 
እስከ 550 ሺህ ዳቦዎች ተጋግረው ከነዋሪዎች በተጨማሪ ለምገባ 
ማዕከላትና የበጎ ፍቃድ አገልግሎት ሰጪ ድርጅቶች ይሰራጫሉ፡፡

የሚሰራጨው ቁጥር አነስተኛ የሆነበት ምክንያት የተለያዩ 
አማራጮች በመኖራቸው ከፍላጎት ጋር በተያያዘ ነው፡፡ እነኝህ 
ዳቦዎችም በሁሉም ክፍለ ከተሞች በሚገኙ ከ430 በላይ የሸገር ዳቦ 
መሸጫ ሼዶች አማካኝነት ጠዋትና ማታ ለህብረተሰቡ እየቀረቡ 
መሆኑን ዳይሬክተሩ ይገልጻሉ፡፡

በአሁኑ ወቅት አብዛኞቹ የሸገር ዳቦ መሸጫ ሼዶች አገልግሎት 
እየሰጡ ቢሆንም ከልማት ጋር በተያያዘ ለተነሱ መሸጫዎች 
አማራጭ ቦታዎችን በማፈላለግ መልሰው የሚደራጁበት ሁኔታ 
እንደሚኖር ያመላከቱት አቶ ሰውነት፤ የስርጭት መጠኑንና 
አቅርቦቱን ለማስፋት የሸገር ዳቦን ከሚያመርተው ኩባንያና 
ምርቱን ተቀብለው ከሚያሰራጩ ማህበራት ጋር የጋራ መድረኮችን 
በማዘጋጀት ችግሮች እንዲቀረፉ የማድረግ ሁኔታ እንደሚኖር 
ይጠቁማሉ፡፡

ከሸገር ዳቦ አቅርቦት ጋር በተያያዘ ከጥራትና ግራም ጋርም ላይ 
ችግሮች አሉ የሚል ትክክለኛ ያልሆኑ እሳቤዎች አሉ፡፡ ስርጭትም 
ከተካሄደ በኋላ ጥብቅ ቁጥጥሮች እየተደረጉ ነው፡፡ ከሸገር ዳቦዎች 
በተጨማሪ ሌሎች በርካታ አማራጮች በመኖራቸው በአንዳንድ 
አካባቢዎች አቅራቢዎች ገበያ እንዳያጡ የሚያነሱበት ሁኔታ 
መኖሩንም ዳይሬክተሩ ይናገራሉ፡፡

የብዙኃኑ ምርጫ 
የሆነው የሸገር ዳቦ



ሜሎዲ ከኳስ ሜዳ 

ኢትዮጵያ የተባበሩት መንግሥታት ድርጅትን 
ጨምሮ የአንዳንድ ታላላቅ ዓለም አቀፍ እና አህጉር አቀፍ 
ድርጅቶች አባልም መስራችም ናት። የድርጅቶቹ አባል 
መሆኗም ዓለም አቀፋዊ ትስስሯን አጠናክሮላታል። 
ሕግጋቶችን በመቅረጽ አወንታዊ አስተዋጽኦ 
አበርክቶላታል። 

ይህ ማዕቀፍ ሰላምን፣ የሕግ የበላይነትን ለማስከበር 
እና በሀገሮች መካከል ትብብርን በማጎልበት ተኪ 
የሌለው ሚና ይጫወታል። እናም ኢትዮጵያ የራሷን 
ጥቅም በተሻለ ሁኔታ ለማስከበር በምታደርገው ጥረት 
የተባበሩት መንግሥታት ድርጅት የሚያካሂደው ጉባኤን 
ጨምሮ የዓለም አቀፍ ድርጅት መድረኮችን መጠቀሟን 
መቀጠል ይገባታል።   

ሰሞኑን ተ.መ.ድ. ባካሄደው 79ኛው ጠቅላላ ጉባዔ 
ኢትዮጵያን የወከለው ልዑካን ቡድንም ይህን ማድረጉ 
ይበል ያሰኛል። አሁን የኢትዮጵያ ፕሬዚዳንት ቀደም 
ሲል የውጭ ጉዳይ ሚኒስትር በነበሩት አምባሳደር 
ታዬ አጽቀሥላሴ የተመራ የኢትዮጵያ ልዑካን 
ቡድን በጉባኤው ባደረገው ተሳትፎ ከጉባኤው ጎን 
ለጎን በተካሄዱ ውይይቶች የኢትዮጵያን ጥቅሞች 
በሚያስጠብቁ፣ በናይል ተፋሰስ ፍትሃዊ እና እኩል 
ተጠቃሚነት ዙሪያ፣ ሁለትዮሽን በሚያጠናክሩና 
በአፍሪካ ቀንድ ሰላምና ደኀንነት ላይ ያተኮሩ እና መሰል 
ውይይቶች አካሂዷል።  

ከውይይቶቹ መካከል ኢትዮጵያ በቀጣናው ዘላቂ 
ሰላም እና መረጋጋት እንዲሰፍን እያደረገች ያለውን ጥረት 
የሚመለከተውን ጉዳይ ማንሳት ይቻላል። ሶማሊያን 
በተመለከተም ኢትዮጵያ ሽብርተኞችን በመዋጋት 
ረገድ በምታደርገው የተጠናከረ ጥረት ዙሪያ የቀድሞው 
የውጭ ጉዳይ ሚኒስትር አምባሳደር ታዬ አጽቀሥላሴ 
ገለጻ ያደረጉ ሲሆን፤ በሶማሊያ የሚደረገው የአዲሱ 
የህብረቱ ሽግግር ተልእኮ (አትሚስ) የሚኖረው የኃይል 
ሥምሪት ተግባራዊ ከመደረጉ አስቀድሞ የስምሪቱ 
ማዕቀፍ በጥንቃቄ መሠራት እንዳለበት በማሳሰብ ያነሱት 
ነጥብ ወሳኝ ጉዳይ ነው። 

ኢትዮጵያ ከጎረቤት ሀገራት ጋር ያላት ግንኙነት 
በሰላምና በመረዳዳት የሚገለጽ፤ የሕዝብ ለሕዝብ 
ግንኙነቱ በእጅጉ የተቆራኘ ነው። ጎረቤቶቿ ሰላም 
ካልሆኑ ኢትዮጵያ ሰላም ለማረጋገጥ የምታደርገው 
ጥረት ከባድ ፈተና ይዞ መምጣቱ አይቀርም።በመሆኑም 
በአፍሪካ ቀንድም ሆነ ከዚያ ባለፈ የምታደርገው 
የዲፕሎማሲ ግንኙነት የሰከነና መርህን መሠረት ያደረገ 
ነው። ችግሮች ሲከሰቱ የጋራ መፍትሔ ላይ ያተኮረ 
መሆኑም የሚበረታታ ነው። 

በሶማሊያ ያለው የጸጥታ ሁኔታ በአፍሪካ ቀንድ 
አካባቢ አስተማማኝ ሰላም እና ጠንካራ ኢኮኖሚያዊ 
ትስስር እንዳይኖር ምክንያት ሆኗል። ለዓመታት 
በጽንፈኛው እስላማዊ ቡድን አልሸባብ የምትታመሰው 
ሶማሊያ ደህንነቷን በጎረቤት ሀገራት ወታደራዊ ድጋፍ 
ለማረጋገጥ አስገድዷት መቆየቷ ይታወቃል። ለዚህም 
የአፍሪካ ህብረት ሰላም አስከባሪ ኃይል (አሚሶም) 
ባለፉት ዓመታት በሶማሊያ ውስጥ ተሰማርቶ የሰላም 
ማስከበር ተልእኮ ሲያካሂድ ቆይቷል። 

ኢትዮጵያ ለበርካታ ዓመታት ወታደሮቿን 
ያሰማራችበት ይህ ተልእኮ ተልእኮውን አጠናቆ ሲወጣ፣ 
አዲስ በተቀየረው ስሙ የአፍሪካ ህብረት የሽግግር ተልዕኮ 
(አትሚስ)የፀጥታ ሁኔታውን የሶማሊያ መንግሥት 
እንዲረከብ እንደሚያደርግ መገለጹ ይታወሳል። 

የሶማሊያ መንግሥት አዲሱን ተልእኮ አስመልክቶ 
የሚያወጣቸው መረጃዎች እንደሚያመለክቱት፤   አዲሱ 
የሰላም ተልዕኮ አወቃቀር ሁኔታ በአፍሪካ ቀጣና ስጋት 
ይዞ ብቅ ብሏል። በመሆኑም በሶማሊያ በቀጣይነት 
የሚሰማሩትን የሰላም አስከባሪዎች በተመለከተ የአፍሪካ 
ህብረት እና የተባበሩት መንግሥታት ድርጅት ባግባቡ 
ሊያጤኑት እንደሚገባ እሙን ነው። ኢትዮጵያን ጨምሮ 
በሶማሊያ የአፍሪካ ህብረት ተልዕኮ ወታደሮቻቸውን 
ያሰማሩ ሀገራት ተደጋጋሚ ጥሪዎችና አስተያየቶች 
እያቀረቡ ይገኛሉ። 

ቀጣናው  ሊተነበይ ወደማይችል ውጥረት ውስጥ 
እንዳይገባ መደረግ ይኖርበታል። ለዚህ ደግሞ አስቀድሞ 

ነፃ ሃሳብርዕሰ አንቀፅ ይህ አምድ በተለያዩ ፖለቲካዊ ኢኮኖሚያዊና 
ማህበራዊ ጉዳዮች ዙሪያ ዜጎች ነፃ ሀሳባቸውን 

የሚሰጡበት ነው። በዓምዱ ላይ የሚወጡ ጽሁፎች 
የዝግጅት ክፍሉን አቋም አያመለክቱም። 

ግንቦት 30 ቀን 1933 ዓ.ም ተቋቋመ

አዲስ ዘመን
የኢትዮጵያ ፕሬስ ድርጅት ዋና ስራ አስፈጻሚ

ስልክ ቁጥር - 011-126-42-22
ኢሜል ፡- epa@press.et

ዋና አዘጋጅ
አንተነህ ኃ/ብርሃን ወ/መድህን 

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

የሀገራችን  ኢኮኖሚ ምሰሶ ተደርጎ የሚወሰደው የግብርናው ዘርፍ  ዘመኑን በሚመጥን  ፖሊሲ ፣   ቴክኖሎጂ  
እና የአሰራር ሥርዓት ባለመዘመኑ ምክንያት ሀገሪቱ  ዘርፉን ውጤታማ ሊያደርግ  የሚችል  ሰፊ  የተፈጥሮ  እና 
ሰፊ  የሰው ኃይል  ቢኖራትም  በምግብ እህል ራሷን  መቻል  አቅቷት  ለዘመናት  ለተረጂነት  ተጋልጣ ቆይታለች።

በየወቅቱ  እያሻቀበ ከሚሄደው  የሕዝብ ቁጥር ጋር ተዳምሮ   “በእንቅርት ላይ ጆሮ ደግፍ”  እንደሚባለው 
ችግሩን  የበለጠ ውስብስብ  አድርጎታል። በዚህም ዜጎች በብዙ ትጋት እና ልፋት የሚያመርቱት  የግብርና ምርት  
ከእጅ  ወደአፍ ከመሆን ሊሻገር እና ከተረጂነት  የተላቀቀ ሕይወት  ሊመሩ አልቻሉም።

ከዚህ ይልቅ በየአስር ዓመቱ በሚፈጠሩ የድርቅ አደጋዎች ለከፋ አደጋ እንዲጋለጡ ፣እጃቸውን አጣምረው 
ምጽዋት እንዲጠብቁ ሲያደርጋቸው ኖሯል። ይህም በራሱ ብሔራዊ ክብራችንን በማሳነስ አንገት እንድንደፋ 
አድርጎናል። ዛሬም የብሔራዊ ክብራችን ጥላ ሆኖ እየተከተለን ነው።

ኋላቀር በሆነ  መንገድ  የሚመረተው ምርትም ቢሆን  ፤በተመሳሳይ መልኩ ኋላቀር በሆነው የምርት  
መሰብሰብ ሂደት የመባከኑ እውነታ  አጠቃላይ የሆነው  የሀገሪቱ የግብርና  ዘርፍ  ሁለንተናዊ በሆነ ተሀድሶ 
ውስጥ እንዲያልፍ አስገድዶታል። ዘርፉ ጠንካራ በሆነ ፖሊሲ  እና ከፖሊሲ የሚመነጭ  የቴክኖሎጂ እና 
የአሠራር ሥርዓት  ሊመራ እንደሚገባ አመላካች ሆኗል። 

እንደሀገር በግብርናው ዘርፍ  የሚንቀሳቀሱ  የምርምር ተቋማት  ፈጥረን  ወደ ሥራ  ከገባን ከግማሽ ምዕተ 
ዓመት በላይ ያስቆጠረ  ታሪክ ባለቤት  ብንሆንም፤ የምርምር ተቋማትን ለዘርፉ    ዋነኛ ስትራቴጂክ አቅም 
አድርገን  ከመጠቀም ጋር በተያያዘ  በነበረው ውስንነት   ምክንያት  ውጤታማ መሆን ሳንችል ቀርተናል።

ብዙ የግብርና የምርምር ተቋማት እና ተመራማሪዎች  እያሉን፤ በተለያዩ ወቅቶች  የነበሩ መንግሥታት 
ለግብርናው ዘርፍ  ከቋንቋ ባለፈ  ዘርፉን ሊለውጥ የሚችል የፖሊሲ ትኩረት  ባለመስጠታቸው  ከሀገሪቱ  
አምራች ዜጋ  ከ80 በመቶ የሚሆነው  በግብርና ዘርፍ ተሰማርቶ  በምግብ እህል  ራሳችንን ያልቻልንበት  ሁኔታ 
ተፈጥሯል።

ይህንን መሠረታዊ ችግር ለመፍታት ከለውጡ ማግስት ጀምሮ ዘርፉን ዋነኛ  የሀገሪቱ የኢኮኖሚ ምሰሶ 
አድርጎ በመውሰድ፤ሁለንተናዊ ለውጥ የሚያመጣበት የፖሊሲ አቅጣጫ ተቀርጾለት  ወደ ሥራ ተገብቷል፤ ያሉንን 
አቅሞች አቀናጅቶ በመጠቀም በምግብ እህል ራስን ለመቻል የሚያስችል ሥራም ከተጀመረ ውሎ አድሯል።

ከዚህም ውስጥ አንዱ ዘርፉን በቴክኖሎጂ እና በአሠራር ሥርዓት የማዘመን ተግባር አንዱ ነው።  በዚህም  
ትራክተሮችን  እና ኮምባይነሮችን  ፣ ማዳበሪያ፣ምርጥ ዘር እና ጸረ- አረም ኬሚካሎችን በስፋት እና በወቅቱ ወደ 
አርሶ አደሩ በማድረስ ምርት እና ምርታማነትን ለማሳደግ በመንግሥት በኩል የሚታየው መነቃቃት ከፍ ያለ 
ነው።

አርሶ አደሩም ቢሆን አቅሞቹን እያቀናጀ በዘመናዊ ቴክኖሎጂ ራሱን ለማገዝ  የሚያደርገው እንቅስቃሴ  
፤በዘርፉ የአስተሳሰብ ተሀድሶ  መኖሩን የሚያሳይ፤ እንደሀገር  በምግብ እህል ራሳችንን ለመቻል የምናደርገው 
ሀገራዊ ጥረት  አንድ እርምጃ ወደፊት መጓዙን የሚያመላክት እና የሚበረታታ ነው።

ከዚህ አኳያ ከለውጡ ማግስት ጀምሮ በኩታ ገጠም እርሻ ፤ በበጋ የመስኖ የስንዴ እርሻ እና  በሩዝ ምርት 
እየተመዘገበ ያለው ስኬት፤እንደሀገር በግብርናው ዘርፍ ያለንን እምቅ አቅም ወደ አደባባይ ይዞ የወጣ፤አርሶ 
አደሩ በቂ ድጋፍ ካገኘ ምርታማነትን በማሳደግ ከራሱ ተርፎ ለሀገር የሚተርፍ  አቅም እንዳለው በተጨባጭ 
ያሳየ ነው።

ምርት እና ምርታማነትን ለማሳደግ የእርሻ መሬቶችን  ለማስፋት፤ የውሃ ሀብትን በአግባቡ  ለመጠቀም  
እየተደረገ ያለው ጥረት እና እየተመዘገበ ያለው ውጤት ፤በሁሉም ዘንድ ተገቢውን ግንዛቤ ካገኘ ሀገሪቱ ያላትን 
የተፈጥሮ ሀብት አቀናጅታ በዘርፉ  ውጤታማ የምትሆንበት፤ ከተመጽዋችነት ወጥታ በዘርፉ  የዓለምን ገበያ 
የምትቀላቀልበት  ቀን ሩቅ አይሆንም።

ወቅቱ  አርሶ አደር በሁለንተናዊ መልኩ  የግብርና ባለሙያዎችን እና የመንግሥትን ድጋፍ በስፋት 
የሚፈልግበት የሽግግር ወቅት ከመሆኑ አንፃር፤ተገቢው ትኩረት ሊሰጠው ይገባል። በተለይም በምርት መሰብሰብ 
ወቅት የሚፈጠረውን ብክነት ትርጉም ባለው መልኩ ለመቀነስ በቂ ዝግጅት ከወዲሁ ማድረግ ያስፈልጋል!  

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

የምርት ብክነትን ትርጉም ባለው መልኩ 
ለመቀነስ በቂ ዝግጅት ያስፈልጋል!

መዘጋጀት እንደ ሀገርም እንደ አህጉርም የሚጠበቅ 
ተግባር ነው። በተለይም የሚመለከታቸው ባለድርሻ 
አካላት ለቀጣናው  ሰላም መስፈን ሲሉ ልዩ ትኩረት  
መስጠት ይኖርባቸዋል። ምክንያቱ ደግሞ ዛሬ ላይ 
የሚሰጠው ማሳሰቢያና የምናየው አስጊ ሁኔታ የቀጣናው 
ደህንነት ዘላቂነት ጥያቄ ውስጥ የሚከት በመሆኑ ነው። 

እንደሚታወቀው ኢትዮጵያ የሶማሊያ የሽግግር 
መንግሥት ወታደሮቿን እንድታስገባ ከጠየቀበት ጊዜ 
ጀምሮ በአፍሪካ ህብረት ጥላ ሥር በሚገኘው የሰላም 
አስከባሪ ልዑክ አሰማርታ ኃላፊነቷን በመወጣት ላይ 
ትገኛለች።  ለሶማሊያና ለአካባቢው ሰላምና ፀጥታ 
መስፈን፣ ለጋራ ዕድገት እና በሕዝቦች መካከል ያለውን 
የጠበቀ የእርስ በርስ ትስስር ይበልጥ እንዲጎለብት 
ያላሰለሰ ጥረት ስታደርግም ቆይታለች። ይህ ተግባር 
በቀጣይም ተጠናክሮ መቀጠል አለበት።

ስለሆነም የሶማሊያን ሰላምና ደህንነትንም ሆነ 
የቀጣናውን ደህንነት ለማስጠበቅ በጥልቀት የታሰበበት 
እና በቂ ዝግጅት የተደረገበት ስምሪት መስጠት ተገቢ 
መሆኑን ማስተዋል ያስፈልጋል። ይህ ሳይሆን ቢቀር 
የአካባቢው ሰላም ወደማይቀለበስ ሁኔታ ውስጥ 
ገብቶ አካባቢውን የትርምስ ማእከል እንዳያደርገው 
ያሰጋል፤ ለዚህም ከፍተኛ ጥንቃቄ ማድረግ ይሻል። 
በጊዜው ደርሷል ሩጫ ሶማሊያም ስራውን ለመረከብ 
እየተዘጋጀችበት ይመስላል፤ ይህ ግን ተገቢ ዝግጅት 
ይሻል። 

አካባቢው የተረጋጋ ካልሆነ ለአክራሪዎች እና 
ሽብርተኞች መመላለሻ በመሆን የቀጣናው ሰላም ሌላ 
ገጽታ እንዲላበስ እድል ይፈጥራል። ይህ ደግሞ እየታየ 
የነበረውን የሰላም ጭላንጭል ተስፋ ውጦ አካባቢውን 
የትርምስ ቀጣና ሊያደርገው ይችላል። በመሆኑም 
ሁኔታው ውሳኔውን ለመተግበር ከመቸኮል ይልቅ 
ተረጋግቶ ማሰብን ይጠይቃል። 

ለዚህም ይመስላል ኢትዮጵያ እና ሌሎች 
ወታደሮቻቸውን በአፍሪካ ህብረት ተልእኮ ስር በሶማሊያ 
ያሰማሩ ሀገራት በተደጋጋሚ ሲያሳስቡት የቆዩት። 
በሶማሊያ የሚገኘው የህብረቱ ተልዕኮ ተልእኮውን 
አጠናቆ የፀጥታ ስራውን ለሶማሊያ  መንግሥት 
ከማስረከቡ በፊት ያሉ ነበራዊ ሁኔታዎችን መቃኘት 
ያስፈልጋል። ማሳሰቢያው በዚህ ጊዜም ችላ መባል 
የለበትም፤ ቅድመ ዝግጅት ያስፈልጋልና ጊዜ መሰጠት 
አለበት። 

ቀደም ሲል በአህጉራዊና ዓለም አቀፋዊ ቡድኖች 
አማካይነት በአሸባሪ ቡድኖች ላይ የተመዘገበው ድል 
ለቀጣናው እፎይታ የሰጠ፣ መተማመን እንዲነግስ ያደረገ 
ነው። ይህንን ማስጠበቅ ተገቢም ትክክልም ይሆናል። 
የተገኘውን አበረታች ውጤት አደጋ ላይ የሚጥሉ እና 
የሚቀለብሱ ድርጊቶች ሊፈጠሩ አይገባም። 

ኢትዮጵያ ልዩነቶች በሰላማዊ መንገድ እንዲፈቱ 
ከሶማሊያ ሕዝብ እና ከዓለም አቀፉ ማህበረሰብ ጋር 
በመሆን በቀጣናው ሰላምና መረጋጋት ላይ የሚደርሱ 
አደጋዎችን ለመከላከል ስታደርግ የቆየችውን ተግባር 
መቀጠል ይኖርባቸዋል። የቀጣናው ሁኔታ የኢትዮጵያም 
ጉዳይ እንደመሆኑ የሚያሰጋ ነገር ከተፈጠረ 
ኢትዮጵያውያን እጃቸውን አጣጥፈው ይመለከታሉ 
ተብሎ አይታሰብም። 

ኢትዮጵያ ሁኔታውን በዝምታ እንድታልፍ የመፈለግ 
የአንዳንድ ወገኖች አዝማሚያ ከአጉል ብልጠት 
የሚመነጭ ነው። ከሶማሊያ ጋር ያለው ጉርብትና 
ለልማቱ የተሻለ አስተዋጽኦ ሊያበረክት የሚችለው 
በሶማሊያ ሰላም እና መረጋጋት ሲኖር እንደመሆኑ 
ለሶማሊያም ሆነ ለአካባቢው ሰላም መስፈን ወሳኝ  
በመሆኑ ለተግባሩም መተባበር ይገባል።   

ኢትዮጵያ በቀጣናው ብሄራዊ ደህንነትን አደጋ ላይ 
ሊጥሉ የሚችሉ ሁኔታዎችን ሁሉ በንቃት መከታተል 
ይኖርባታል። ይህንን የሚመለከተው የደህንነት አካል 
ትኩረት ሊሰጠው የሚገባ መሆን አለበት። ለቀጣናው 
ሰላም ከውሳኔው በፊት ደግሞ፣ ደጋግሞ ማጤን 
ይጠይቃል። ከሁሉም በላይ ግን ከአትሚስ በኋላ ያለው 
ሁኔታ እና ዝግጅት መቃረቡን ተከትሎ የሚመለከታቸው 
አካላት ሁሉ ተገቢ ምላሽ እና ወሳኝ ርምጃ እንደሚወስዱ 
ይጠበቃል እላለሁ።       

ከትግበራው በፊት ደጋግሞ
 ማጤን ይገባል



ለምለም መንግሥቱ 

በተፈጥሮ ፀጋ ከታደሉ በደቡብ ምዕራብ ኢትዮጵያ ሕዝቦች ክልል ከሚገኙ ዞኖች አንዱ የሆነው 
የምዕራብ ኦሞ ዞን የማጂ ወረዳ፤ መሬቱ የዘሩበትንና የተከሉበትን የሚያበቅል ለም መሆኑን 
ለመቃኘት ዕድሉን አግኝተናል። አካባቢው ላይ የውጭ ምንዛሪን የሚያስገኙ እንደ ቡና፣ ሰሊጥ 
የመሳሰሉ ልማቶችን በስፋት ማከናወን የሚያስችሉ እድሎች መኖራቸውን አረጋግጠናል። መሬቱ 
አልሚ ካገኘ ሳይሰስት እንደሚሰጥ ያስታውቃል። የአካባቢው ነዋሪዎችም ልማት የናፈቃቸው 
ከመሆናቸው ባሻገር፤ የእናልማ ጥሪም አቅርበዋል። 

እንዲህ ያለውን እድል ቀድመው ከተጠቀሙ ኢንቨስተሮች መካከል በላይነህ ክንዴ ይርት ሸለቆ 
እርሻ ልማት ድርጅት አንዱ ነው። የድርጅቱ ባለቤት ባለሃብቱ በላይነህ ክንዴ ናቸው። ባለሀብቱ 
በላይነህ ክንዴ በሰፋፊ የእርሻ መሬት ላይ የልማት ሥራዎችን በማከናወን፣ የዘይት ፋብሪካ ከፍተው 
የምግብ ዘይት ለገበያ በማቅረብና በተለያዩ የኢንቨስትመንት ሥራቸው ይታወቃሉ። በዚህ ሰፊ 
የኢንቨስትመንት ሥራቸውም ለዜጎች የሥራ እድል ፈጥረዋል። ለሀገርም የውጭ ምንዛሪ በማስገኘት 
የሀገር ባለውለታነታቸውን እያሳዩ ናቸው። 

እኛም በኦሞ ዞን ተገኝተን በአካባቢው ከሚካሄዱ የኢንቨስትመንት እንቅስቃሴዎች መካከል 
አንዱ የሆነውን የበላይነህ ክንዴ ይርት ሸለቆ እርሻ ልማት ድርጅትን ቃኝተናል። የባለሀብቱ አንዱ 
የኢንቨስትመንት ዘርፍ የሆነው ይህ ድርጅት የኢንቨሰትመንት ፈቃድ ወስዶ የልማት ሥራውን 
የጀመረው በ2006 ዓ .ም ሲሆን፤ በወቅቱ ወደ ልማት የገባው ወደ 250 ሺህ ሄክታር መሬት ተረክቦ 
ነበር። ድርጅቱ በተረከበው መሬት ላይ ቡናን ጨምሮ የሰብልና የሰሊጥ ልማቶችን በማከናወን 
ውጤታማነቱን ማረጋገጥ ችሏል። 

በየጊዜውም የማስፋፊያ ፈቃድ በመጠየቅ የሚያለማውን የእርሻ መሬት ማሳደግ ችሏል። 
ልማቱንም ለማሳደግ በየጊዜው በሚያደርገው እንቅስቃሴ ወደ ተቀናጀ የግብርና ኢንቨስትመንት 
ለመሸጋገር በሚያስችለው ደረጃ ላይ እንዲገኝ አስችሎታል። ድርጅቱ አሁን እያከናወነ ካለው 
የሰብልና የቡና ልማት በተጨማሪ፤ የእንስሳት እርባታንም ለማካተት ማቀዱን ለማወቅ ችለናል። 
ለእቅዱ ማስፈጸሚያም ተጨማሪ 10ሺህ ሄክታር መሬት ለማስፋፊያ ሥራ ጥያቄ አቅርቦ ምላሽ 
እየጠበቀ ይገኛል። እቅዱን ከግብ ለማድረስ ቅድመ ዝግጅቱን አጠናቅቋል። በተወሰነ ደረጃም 
ከእቅዱ የጀመራቸው ሥራዎች ይገኛሉ።

በልማት ስፍራ ተገኝተን የቡና እና የበቆሎ ልማትን ቃኝተናል። እንዲህ ያለው ልማት ከመከናወኑ 
በፊት አካባቢው ዘመናትን የተሻገረው ጫካ ሆኖ እንደነበር  ወደኋላ መለስ ተብሎ ሲታወስ፤ ልማቱ 
መዘግየቱ ቁጭትን ይፈጥራል።  የማልማት አቅም ያለው ሲያገኝ ግን ከፈጠረው ሀብት በተጨማሪ 
የአካባቢውንም ገጽታ ቀይሮታል። ማልማት ይቻላል የሚለውንም አስተሳሰብ በአካባቢው ነዋሪ ላይ 
ፈጥሯል። የልማትን ጥቅም ለማጣጣም ዕድል ሰጥቷል። አሁንም ብዙ ለልማት ሊውል የሚችል 
በጫካ የተከበበ መሬት በመኖሩ እንደ ባለሀብቱ በላይነህ ክንዴ የፈርቀዳጆቹን አርአያ ተከትሎ 
በልማቱ መሳተፍ የሚቻልበት እድል አለ። 

እኛ በተገኘንበት ማጂ ወረዳ ያገኘነው መረጃ እንደሚያመለክተው፤ ወደ 85ሺህ ሄክታር መሬት 
ለኢንቨስትመንት ምቹ ተደርጓል። ለቡና፣ ለሰሊጥ፣ ለሩዝ፣ ለበቆሎና ለተለያዩ ኢንቨስትመንት ዝግጁ 
የተደረገው መሬት ላይ ለማልማት ፍላጎት ያሳዩ ባለሀብቶች እንዳሉም ሰምተናል። አካባቢው ላይ 
ቀድመው ወደ ሥራ የገቡት ባለሀብቱ በላይነህ ክንዴ ብቻ ሳይሆኑ፤ የድርጅቱ ሠራተኞችንም የልማቱ 
አጋር አድርጎ መውሰድ ይቻላል። 

በድርጅቱ ውስጥ በቋሚነትና በጊዜያዊነት ተቀጥረው እየሰሩ የሚገኙት በተለያየ የእድሜ ክልል 
ውስጥ የሚገኙ ሰዎች ናቸው። በተለይም ወጣቶች የከተማ አኗኗር ሳያማልላቸው ከከተማ በብዙ 
ኪሎ ሜትር ርቆ በሚገኝ ስፍራ የግብርና ሥራ ላይ መገኘታቸው ለሥራ ያላቸውን ዝግጁነት ያሳያል። 
ከዩኒቨርሲቲ ተመርቀው በሙያቸው በድርጅቱ ውስጥ የሚሰሩ ሠራተኞችም ለሥራው ከፍተኛ ጉጉት 
እንዳላቸው ተናግረዋል። 

ሠራተኞቹ መብታቸውን ለማስከበር፣ ግዴታቸውንም ለመወጣት በማህበር ተደራጅተው 
ለመንቀሳቀስም ጅማሬ ላይ እንደሆኑ ማስረጃዎችን አግኝተናል። የሠራተኞች በማህበር የመደራጀት 
መብት ጥያቄ ብዙ እንቅፋት በሚገጥመው በዚህ ጊዜ ለዚያውም ገና ልማቱ ባልተስፋፋበትና 
ባላደገበት አካባቢ እንዲህ ያለው እንቅስቃሴ መኖሩ ለሌሎችም በአርአያነት የሚጠቀስ በመሆኑ 
ይበል የሚያስብል ነው። በድርጅቱ የነበረንን ምልከታ በዚህ መልኩ ከቃኘን በኋላ ከምሥረታው 
ጀምሮ ስላለው እንቅስቃሴና የድርጅቱን የወደፊት እቅድ እንዲሁም ድርጅቱ ለአካባቢው ማህበረሰብ 
በተለያየ መንገድ እያደረገ ስላለው አበርክቶ፣ የፈጠረው የሥራ እድልን በተመለከተ የበላይነህ ክንዴ 
ይርት ሸለቆ እርሻ ልማት ድርጅት ዋና ሥራ አስኪያጅ ከአቶ አብረሃም አያሌው ጋር ያደረግነውን  
ቆይታ  እንደሚከተለው አቅርበነዋል። መልካም ንባብ፡-

አዲስዘመን፡- በቅድሚያ በላይነህ ክንዴ 
ይርት ሸለቆ እርሻ ልማት ድርጅት በአካባቢው 
ኢንቨስትመንት የጀመረበትን ሁኔታ  እና 
በአጠቃላይ የልማት እንቅስቃሴውን ይግለጹልን?

አቶ አብረሃም፡- በቅድሚያ ድርጅቱ ለልማቱ 
የተረከበው አካባቢ ላይ ምንም አይነት የልማት ሥራ 
አልነበረም። ጫካ ነበር። መሬቱን ከተረከብን በኋላ ግን 
ከፍተኛ ቁጥር ያለው የሰው ኃይል በማሰማራት ጫካውን 
መንጥረን ለልማት ዝግጁ እንዲሆን አድርገናል። 
ድርጅቱ የኢንቨስትመንት ፈቃድ ወስዶ ወደ ሥራ 

ፖለቲካና ወቅታዊ

ወቅታዊ
አዲስ ዘመን    ሐሙስ መስከረም 30 ቀን 2017 ዓ.ም ገጽ 6 

የገባው ከ2005 ዓ.ም ጀምሮ ነው። ወደ ሥራ የገባው 
250 ሄክታር መሬት ተረክቦ ነው። በተረከበው ማሳ 
ላይ ልማቱን በማጠናከር ከዓመት ዓመትም ለውጦችን 
በማስመዝገብ በየጊዜውም ለኢንቨስትመንት ማስፋፊያ 
መሬት በመጠየቅ ደረጃ በደረጃ ሥራውን እያሳደገ 
ይገኛል። አሁን ላይ በአጠቃላይ የመሬት ይዞታውን 
ወደ 2 ሺህ 750 ሄክታር በማድረስ ሰፊ የልማት ሥራ 
በማከናወን ላይ ነው።

ድርጅቱ በዋናነት የተሰማራው በቡና እና ዓመታዊ 
የሰብል ልማት ላይ ሲሆን፤ ሰሊጥ፣ አኩሪአተር፣ ማሾ 

ያመርታል። ምርቶቹም በጥራት ተመርተው ለውጭ 
ገበያ የሚቀርቡ ናቸው። ከዘር አባዢ ድርጅቶች ጋር 
ውል በመግባት የዘር ብዜት ላይ በቆሎና ማሽላ ላይ 
ይሰራል። በተጨማሪ ለሀገር ውስጥ ገበያም ሩዝና 
በቆሎ ያመርታል።  በቀጣይ ድርጅቱ ኢንቨስትመንቱን 
ወደ ተቀናጀ የእርሻ ሥራ ከፍ በማድረግ በሀገር ደረጃ 
ኢኮኖሚያዊ ተጠቃሚነትን ለማሳደግ የረጅም ጊዜ 
እቅድ ነድፏል። በዚህ የተቀናጀ የእርሻ ሥራ እንስሳት 
ማድለብና ንብ ማነብን ያካተተ ሲሆን፣ ለእቅዱ 
ቅድመ ዝግጅት ለማድረግም የበግና ከብት እርባታ 
በመጠኑ ጀምሯል። እቅዱን ሙሉ ለሙሉ ለመተግበር  
የሚያስችል ሥራ እየሰራ ነው። 

አዲስ ዘመን፡- ድርጅቱ  ኢንቨሰትመንቱን ወደ 
ተቀናጀ የእርሻ ሥራ ከፍ ለማድረግ እየተዘጋጀ 
እንደሆነ ገልጸውልኛል። እቅዱ የምርቱን መጠን 
መጨመር ብቻ ነው ወይስ እሴት የተጨመረበትን 
ምርት ለገበያ ለማቅረብ ነው? 

አቶ አብረሃም፡- እቅዱ ሰፊ ነው። ምርትና 
ምርታማነቱን ማሳደግ፣ ልማቱን በሚያከናውንበት ቦታ 
ላይ እሴት የተጨመረበት ምርት በማምረት ለውጭና 
ለሀገር ውስጥ ገበያ የማቅረብ እቅድ አለው። አጠቃላይ 
እቅዱ ቡናን አጥቦና አበጥሮ ሁሉንም ሥራ በልማቱ 
ስፍራ አጠናቅቆ ለገበያ ለማቅረብ ነው። ለዚህም ቡናን 
ከማጠብ ጀምሮ ያለውን ሂደት የሚያከናውን ማሽን 
ይተክላል። ድርጅቱ እያከናወነ ያለው የዘር ብዜት ሥራ 
ላይም ለውጥ ለማድረግ አቅዷል።  

ቀደም ሲል ከዘር አባዥ ድርጅቶች ጋር ውል 
በመግባት ዘር አባዝቶ ለማቅረብ ሲሰራ ነበር። በቀጣይ 
ግን በእቅዱ ያካተተው የዘር ብዜት ፈቃድ ወስዶ በራሱ 

ወደ ገጽ 7 ዞሯል

የደቡብ ምዕራብ ኢትዮጵያ አካባቢ 
ለኢንቨስትመንት እጅግ ምቹ ነው

አቶ አብረሃም አያሌው
የበላይነህ ክንዴ ይርት ሸለቆ እርሻ ልማት ድርጅት ሥራ አስኪያጅ  

ድርጅት ውስጥ ዘር እያባዛ እስከ ስርጭት ያለውን 
ለመስራት ነው። እስካሁን እያከናወነ ባለው የዘር ብዜት 
ሥራ የአካባቢውን አርሶ አደር እያሳተፈ ይገኛል። 
በራሱ ድርጅት ውስጥ ማከናወን ሲጀምር ደግሞ 
የአርሶ አደሩን ተጠቃሚነት የበለጠ ያጠናክራል።  

ድርጅቱ ላቀደው የተቀናጀ የእርሻ ኢንቨስትመንት 
ሥራው፤ 10ሺ ሄክታር መሬት ኢንዲፈቀድለት ለክልሉ 
ጥያቄ አቅርቧል። ድርጅቱ ላቀደው ሥራ ምቹ የሆነ 
ቦታም ስለሚያስፈልገው ይሄም ግምት ውስጥ እንዲገባ 
ጭምር ነው ክልሉን የጠየቀው። ጥያቄው ምላሽ 
እንዳገኘም እቅዱን ለማሳካት ፈጥኖ ወደ ሥራ ይገባል።

አዲስ ዘመን፡- ድርጅቱ  በአካባቢው ላይ 
እያከናወነ ባለው የእርሻ ልማት ለአካባቢው 
ነዋሪዎች የፈጠረው የሥራ ዕድል እና 
ተጠቃሚነታቸው እንዴት ይገለጻል?

አቶ አብረሃም፡- ድርጅቱ የሥራ ዕድል ቅድሚያ 
የሚሰጠው ለአካባቢው ነዋሪዎች ነው። ቀጥሮ እያሰራ 
የሚገኘውም በቋሚ የሥራ መደብና በጊዜያዊነት ነው። 
አንዳንዴ የሰው ኃይል እጥረት ያጋጥማል። በዚህ ጊዜ 
ከሌሎች አካባቢዎች የሰው ኃይል አምጥቶ በጊዜያዊነት 
ያሰራል። ከተጠቃሚነት አንጻር ቀደም ሲል አካባቢው 
ላይ ምንም አይነት የልማት ሥራ ባለመኖሩ ወጣቶች 
እንዲህ ያለውን እድል አያገኙም ነበር። ይህ ድርጅት 
መኖሩ ተጠቃሚ አድርጓቸዋል። በሌላ በኩል ደግሞ 
የቴክኖሎጂ ሽግግር መኖሩ የተለያየ እውቀት እንዲያገኙ 
አግዟቸዋል። 

የደቡብ ምዕራብ ኢትዮጵያ አካባቢ 
ለኢንቨስትመንት እጅግ ምቹ ነው። አካባቢው ላይ 



ፖለቲካና ወቅታዊ

ወቅታዊ 

የደቡብ ምዕራብ ኢትዮጵያ አካባቢ...
ከገጽ 6 የዞረ

ለተለያየ ልማት የሚውል ሰፊ የእርሻ መሬት  አለ።  
ይህም ለወጣቶችም ሆነ ለሌላው ሕብረተሰቡ የሥራ 
ዕድል ለመፍጠር ያስችላል።  የጠየቅነው የማስፊፊያ 
መሬት ተፈቅዶ በሰፊው ወዳቀድነው ሥራ ስንገባ አሁን 
በቋሚነት ከያዝናቸው ሠራተኞችና በጊዜያዊነትም 
በመቅጠር ከምናሰራቸው በተጨማሪ ለሌሎችም 
የሥራ እድሎችን እንፈጥራለን። በተለይም በእርሻ 
ሥራ ዝግጅት፣ በአረም ጊዜ፣ በሰብል ስብሰባ፣ ቡና 
ለቀማና ለሌሎችም ወቅታዊ ሥራዎች በሚበዙበት 
ወቅት በጊዜያዊነት የሚፈጠረው ሥራ ሰፊ በመሆኑ 
ከአካባቢውም አልፎ ከሌሎች አካባቢዎች ሰራተኞችን 
የማስመጣት ሁኔታ ይኖራል። 

አዲስ ዘመን፡- አንድ ድርጅት በአንድ አካባቢ  
ኢንቨስት ሲያደርግ አካባቢው ላይ የመጠጥ 
ውሃ፣ የመንገድ ሥራና ሌሎችም ማህበራዊ  
አገልግሎቶች  የማቅረብ ኃላፊነት እንዲወጣ 
ይጠበቃል። ከዚህ አንጻር በላይነህ ክንዴ ይርት 
ሸለቆ እርሻ ልማት ድርጅት የተወጣቸው ኃላፊነት 
ካለ ይግለጹልን 

አቶ አብረሃም፡- የአካባቢ ድጋፍ በተለያየ 
መልኩ ይገለጻል። በተለይ አርሶደሩን በማገዝ በኩል 
እየሰራን ነው። የቡና ችግኝ ሲፈልግ በነፃ እንሰጣለን። 
የትራክተር ሜካናይዜሽን ለአርሶ አደሩ እንዲቀርብ 
ከዞንና ከወረዳ ደግሞ ጥያቄዎች ሲቀርቡም በመቀበል 
እንደግፋለን። ሌላው ከፀጥታ ስጋት ጋር በተያያዘ 
ድርጅቱ የሚያደርገው ድጋፍ ነው። በዚህ በኩል 
እየተደረገላቸው ባለው ድጋፍ አርሶ አደሮች የተለያዩ 
ተሞክሮዎችን እያገኙ በመሆኑ የአመራረት ዘዴያቸውን 
እያሻሻሉ ነው። አንዳንዶችም ድርጅቱ ከሚያመርተው 
ምርት ባልተናነሰ ማምረት ደረጃ ላይ ደርሰዋል። ምርትና 
ምርታማነታቸውን ለማሳደግ ያላቸው ፍላጎትም ከጊዜ 
ወደ ጊዜ እያደገ ነው። በድርጅቱ አማካኝነት በአርሶ 
አደሩ በኩል መነቃቃት መፈጠሩና ለውጥ መምጣት 
መጀመሩ ለድርጅቱም ቢሆን ኃላፊነቱን መወጣቱን 
ከማሳየት ባለፈ እንደ አንድ ኢትዮጵያዊ ተቋም 
ደስታ ይሰማዋል። ወደፊትም ቢሆን ለአርሶ አደሩ 
የሚያደርገውን ድጋፍ አጠናክሮ ይቀጥላል። ድርጅቱ 
ማህበረሰቡ ለሚያስፈልገው ድጋፍ ሁሉ በሩ ክፍት 
ነው። 

በላይነህ ክንዴ ይርት ሸለቆ እርሻ ልማት ድርጅት 
አካባቢው ላይ በልማት ሥራ ከመሰማራቱ በፊት 
አካባቢው ላይ ከፍተኛ የፀጥታ ስጋት ነበር። በዚህም 
የአካባቢው ነዋሪዎች መኖሪያቸውን እየለቀቁ ወደ 
ሌላ አካባቢ ይሄዱ እንደነበር ከአካባቢው መረጃዎችን 
አግኝተናል። ድርጅቱ አካባቢው ላይ የእርሻ 
ልማት ሥራ ከጀመረ ወዲህ ግን ሰዎች ተረጋግተው 
በቀያቸው መኖር ጀምረዋል። የግብርና ሥራቸውንም 
ሆነ የእንስሳት እርባታ በሰላም እያከናወኑ ይገኛሉ። 
የፀጥታ ስጋቱም እየቀነሰ ነው። እንዲህ ያለ ለውጥ 
የመጣው ድርጅቱ የሠራዊት አባላት ቀጥሮ የአካባቢው 
ደህንነት እንዲጠበቅ በማድረጉ ነው። በተጨማሪም 
ከመንግሥት አካላትና ከአካባቢው ማህበረሰብ ጋር 
በቅንጅት በጋራ በመሥራት የበለጠ ሰላም እንዲረጋገጥ 
እያደረገ ይገኛል። ድርጅቱ በዚህና በተለያየ መንገድ 
ለአካባቢው ማህበረሰብ አስተዋጽኦ እያበረከተ 
ነው። የአካባቢው ነዋሪዎችም ከነበረባቸው ፀጥታ 
ሥጋት እፎይታ ማግኘታቸውን ለድርጅቱ በመግለጽ 
ምስጋናቸውን አቅርበዋል። 

በተሰራው ሥራ አንፃራዊ በሚባል ደረጃ የፀጥታ 
ችግርን ማሻሻል ተችሏል። ሆኖም ግን አሁንም በፀጥታ 
ዙሪያ ሥራዎች ይሠራሉ። በላይነህ ክንዴ ይርት ሸለቆ 
እርሻ ልማት ድርጅት የሚገኘው ሱሩማ፣ ማጂና ኬሻ 
ወረዳዎች መካከል ነው። በሶስቱም አዋሳኝ ወረዳዎች 
በኩል በተለያየ ጊዜ ግጭቶች ይነሳሉ። ችግሩ በቀጥታ 
ድርጅቱን ባይነካም አለመረጋጋቱ ግን የድርጅቱን ሥራ 
እየረበሸው ነው። ድርጅቱ የሚገኘው መተላለፊያ ላይ 
ስለሆነ በሚፈጠረው ችግር ሠራተኞች ተረጋግተው 
እንዲሰሩ እያደረጋቸው አይደለም፤ ይሰጋሉ። ስጋቱ 
የሰው ኃይላችን ላይ ተጽእኖ እያሳደረ ነው።  

ወረዳዎቹ አብዛኞቹ አርብቶ አደሮች የሚገኙባቸው 
ናቸው። ከአካባቢው ባገኘነው መረጃ መሠረት የቁም 
እንስሳት እና የትጥቅ መሣሪያ ይፈልጋሉ። ይሄን 

አብዝተው የሚፈልጉት በአካባቢው ባህል መሠረት 
ለጋብቻ ጥሎሽ የሚሰጠው እንስሳና መሣሪያ በመሆኑ 
ነው። እነዚህ ለጥሎሽ የሚያስፈልጉ ነገሮች ደግሞ 
በቀላሉ አይገኝም። የሚወስዱት አማራጭ ከብቶችን 
በኃይል ቀምቶ መውሰድ ነው። በዚህ ግጭት 
ይፈጠራል። ለዚህ መፍትሄ ለመስጠትም በጣም 
አስቸጋሪ ነው። በርግጥ ከወረዳና ከቀበሌ አመራሮች 
ጋር አብረን እየሰራን ነው። አካባቢው እንዲለማና 
እንዲያድግ ፍላጎቱ ስላላቸው በተቻለ መጠን ድርጅቱ 
ላይ ምንም አይነት ተጽእኖና እንቅፋት እንዳይኖር  
በሚችሉት ሁሉ እያገዙን ናቸው። የፀጥታው ሁኔታ 
ሲያይልም የፀጥታ አካላትን በመመደብ ጭምር 
ድርጅቱን የመታደግ ሥራ ይሰራሉ። ያላቸውን የልማት 
ፍላጎት የሚያሳዩት በተግባር ነው።

አዲስዘመን፡- ድርጅቱ  በሥራ እንቅስቃሴው 
የተለያዩ ውጣ ውረዶችን እንደሚያሳልፍ 
ይታወቃል። በሥራው የገጠመው ተግዳሮት ምን 
ነበር? እንዴትስ ተሻገራቸው? 

አቶ አብረሃም፡- ድርጅቱ አካባቢው ላይ መኖሩ 
የአካባቢውን ማህበረሰብ በሥራ እድልና በተለያየ 
መንገድ ተጠቃሚ አድርጓል። ጥቅሙንም በተግባር 
እየታየ በመሆኑ ለድርጅቱ ሕልውና ተቋሙ ብቻ 
ሳይሆን፤ የአካባቢው ማህበረሰብና አስተዳደር ጭምር 
ዘብ መቆም አለበት ብዬ አምናለሁ። ሕብረተሰቡ 
ከድርጅቱ ጎን ሲሆን፣ ድርጅቱም ሥራውን ያስፋፋል፤  
ያሳድጋል። ድርጅቱ ሲያድግ ደግሞ የማህበረሰቡ 
ተጠቃሚነት በዚያው ልክ ይጨምራል። ስለዚህ 
የሚያጋጥሙ ችግሮችን በመፍታትና መፍትሄ 
በመስጠት በጋራ መሥራት ከተቻለ ውጤታማ መሆን 
ይቻላል የሚል እምነት አለኝ።

ችግሩ በከፍተኛ ደረጃ በድርጅቱ የሥራ እንቅስቃሴ 
ላይ ተጽእኖ አሳድሯል ብሎ ለመግለጽ ሳይሆን ግንዛቤ 
በመፍጠር በቀላሉ ሊስተካከሉ የሚችሉ ጉዳዮችን 
ግን ማንሳት እፈልጋለሁ። አንዳንዴ ውስን በሆኑ 
ግለሰቦች አላስፈላጊ ጣልቃገብነት ይስተዋላል። ነገሩም 
ለመተባበር ፈቃደኛ ካለመሆን ጋር ይያያዛል። ለምሳሌ 
በድርጅቱ ክልል ውስጥ አንዳንድ አላስፈላጊ የሆኑ 
ነገሮች ይስተዋላሉ። ለአብነት በድርጅቱ ክልል ውስጥ 
በግለሰቦች የሚከናወን የንብ ማነብ ሥራ ነበር። 

ድርጅቱ ለሥራ የሚጠቀምባቸው ትራክተርና 
የተለያዩ ማሽኖች በሚነሱበት ወቅት ንቦች ከቀፎአቸው 
በመውጣት የሚያስቸግሩበት ሁኔታ ይፈጠራል። 
ለሥራው እንቅፋት በመሆኑ ይሄ ከድርጅቱ ክልል 
ውስጥ እንዲወጣ ጥያቄ በሚቀርብበት ወቅት ጥሩ 
ምላሽ አልነበረም። ነገሩን ቀለል አድርጎ መውሰድ 
ይቻላል። ግን ደግሞ እንዲህ አይነት አጋጣሚዎች 
ስለሚኖሩ ግንዛቤ ሊኖር ይገባል የሚል እምነት አለኝ።

ሌላው ሊስተካከል ይገባል ብዬ የማነሳው እገዛ 
ወይም ድጋፍ ጋር በተያያዘ የሚቀርቡ ጥያቄዎችን 
የተመለከተ ነው። አንዳንዶቹ ጥያቄዎች ድርጅቱ 
ከተሰማራበት የልማት ሥራ ጋር የሚያያዝ ወይም 
የሚገናኝ አይደለም። ከፍ ባለ ወይም በክልል ደረጃ 
መቅረብ ያለባቸው ጥያቄዎች ታች ባለ መዋቅር ወይም 
በአካባቢና በግለሰብ ደረጃ ጥያቄው ይቀርባል። 
እንዲህ ያለ ጥያቄ የሚያቀርቡም በመንግሥት 
ድጋፍ አግኝተው ባለመሆኑ ጥያቄያቸው ከድርጅቱ 
አሰራር ጋር ይቃረናል። ድርጅቱ የተለያዩ ወጪዎችን 
ለማድረግም ሆነ የልማት ሥራዎችን ለማከናወን 
ወደ ሥራ የሚገባው ዓመታዊ እቅድ አውጥቶ ነው። 
በዓመታዊ እቅድ ውስጥ ያልተካተቱና ያልተጠበቁ 
ጥያቄዎች ሲቀርቡ ምላሽ ለመስጠት ያስቸግራል። 
ጥያቄዎቹ ቀድመው ከታወቁና ድርጅቱ አምኖበት 
የሚፈጽመው ከሆነ የእቅዱ ኣካል ሊያደርገው 
ይችላል። 

አርሶአደር ወይም በማህበር ተደራጅተው ወደ 
ልማት የሚገቡ ወጣቶችን በቡና ችግኝ፣ በሰብል 
ዘር፣ በግብርና ሜካናይዜሽን ድጋፍ ለማድረግ 
ዝግጁ ነው። ይሄም ጥያቄ ሲቀርብ ከእርሻ ሥራችን 
ጋር የተናበበ ቢሆን የተሻለ ነው። ለምሳሌ የቡና 
ችግኝ ቢፈልጉ መጠየቅ ያለባቸው ከተከላ ወቅት 
በፊት ነው። ምክንያቱም የድጋፍ ሥራውን 
የሚያከናውነው ችግኙን ከድርጅቱ ማቅረብ 
ብቻ ሳይሆን፣ ከወረዳና ቀበሌ የግብርና የልማት 
ባለሙያዎች ጋር በቅንጅት ነው። በዚህ የድጋፍ ሥራ 
የመሬት ዝግጅትን ጨምሮ በተከላው ወቅት መደረግ 
ሥላለባቸው የቅድመ ዝግጅት ሥራዎችና ተከላው 
ከተከናወነ በኋላ ደግሞ ተገቢውን እንክብካቤ 

እንዲያደርጉ በሥልጠናና በተግባር ይታገዛሉ። 
በዚህ የተደራጅ አሰራር በእቅድ መንቀሳቀስ ከተቻለ 
ድጋፍ የተደረገላቸው አርሶአደሮችም ሆኑ በማህበር 
የተደራጁ ወጣቶች ውጤታማ ይሆናሉ። ከዚህ 
ቀደም ጥያቄዎችን ለማስተናገድ ተሞክሮ  ውጤታማ 
ያልሆኑ አጋጥመዋል። የተደራጀ አሰራር ግን ብክነትን 
ያስቀራል። ስኬትም ለማስመዝገብ ያግዛል። 

አዲስዘመን፡- በላይነህ ክንዴ ይርት ሸለቆ 
እርሻ ልማት ድርጅት በአካባቢው ላይ ግንባር 
ቀደም የግል አልሚ ነው ማለት ይቻላል?

አቶ አብረሃም፡- እርግጠኛ ሆኜ በአካባቢው ላይ 
ብቸኛ ድርጅት ነው ለማለት አልደፍርም። ነገር ግን 
ከ2006 ዓ.ም ጀምሮ ድርጅቱ በሚገኝበት ወረዳ ውስጥ 
ከእርሱ በፊት በልማት የተሰማራ ድርጅት የለም። ወደ 
ልማት ሥራ የገባው ጫካ መንጥሮ ነው ። ለነበረው 
የፀጥታ ችግር የመፍትሄ አካል በመሆንና ችግሩንም 
በመቋቋም ሲሠራ ቆይቷል። ልማቱ ከከተማ በጣም 
የወጣ አካባቢና መሠረተ ልማትም ያልተሟላበት 
ከመሆኑ ጋር ተያይዞ የሰው ኃይልም ለማግኘት ከባድ 
የሆኑ ፈተናዎችን በመጋፈጥ፣ ለነበረው የፀጥታ ችግርም 
የመፍትሄ አካል በመሆንና ችግሩንም በመቋቋም 
አሁንም እየሰራ ይገኛል።

የተለያዩ ተግዳሮቶችን በመቋቋም የውጭ 
ምንዛሪ የሚያስገኙ የልማት ሥራዎችን በማከናወን 
ላይ የሚገኘው እንዲህ ተቋቁሞ ነው ። በሀገር 
ደረጃ ምጣኔ ሀብታዊ ዕድገት ላይ እያበረከተ ካለው 
አስተዋጽኦ በተጨማሪ ለልማት ሥራ በተሰማራበት 
አካባቢ ላይ ለወጣቶች የሥራ ዕድል በመፍጠር፣ 
የአርሶአደሩ የግብርና ሥራ እንዲሻሻል በማስቻል፣ 
ምርትና ምርታማነት እንዲያድግ በቴክኖሎጂ ሽግግር  
በሚችለው ሁሉ እያደረገ ባለው እገዛ ለውጥ ማምጣት 
ችሏል። በሌሎችም ድጋፎች እያደረገ ያለው እገዛ 
ባለሀብቱ ለልማት ያለውን ቁርጠኝነትና የዜግነት 
ድርሻውን ለመወጣት ያለውን ጥረት ማሳያዎች 
ናቸው። ድርጅታንም ከዚህ የበለጠ ለመስራትም 
ዝግጁ ነው። 

አዲስዘመን፡- ስለነበረን ቆይታ በዝግጅት 
ክፍሉ ስም አመሰግናለሁ።

አቶ አብረሃም፡- እኔም አመሰግናለሁ።

በበላይነህ ክንዴ ይርት ሸለቆ እርሻ ልማት ድርጅት ከሚከናወኑ የኢንቨስትመንት እንቅስቃሴ በከፊል፤

ዜና

ከ1ኛ ገጽ የዞረ

እንዲኖራቸው ማስቻል፣ ኃያልና ተሰሚነት ያላት አህጉር ለማድረግ 
መሥራት እንደሚኖርበት ይገልጻሉ፡፡ 

የአፍሪካ ህዳሴ የሚረጋገጠው በፖለቲካ፣ በማህበራዊና 
በኢኮኖሚው ስር ነቀል ለውጥ ማምጣት ሲቻል ነው የሚሉት ምሁሩ፤ 
በውጭ ኃይሎች በቀጥታ በሚጫንብን ፖሊሲ  ለማስወገድና ዘላቂ 
ልማት ለማምጣት አፍሪካውያን በህብረትና በትብብር መስራት 
እንደሚኖርባቸው ነው የጠቆሙት።

እንደ ደቻሳ (ዶ/ር) ገለጻ፤ አፍሪካውያን የተለያየ ቋንቋ፣ ባህል፣ 
እምነትና ሌሎች ልዩነቶች ቢኖሯቸውም ያላቸውን አቅም አንድ ላይ 
አሰባስቦ የመጠቀም ፍላጎት አላቸው፡፡ ለዚህም ማሳያ የሚሆነው 
አፍሪካ በተመድ የጸጥታው ምክር ቤት መቀመጫ እንድታገኝ 
እየተደረገ ያለው ትግል አንዱ ማሳያ ነው፡፡ ይህ ሃሳብ ከግላዊነት ይልቅ 
በጋራ መቅረቡ የተሻለ ቢሆንም የጋራ መዳረሻ እንደሚያስፈልገው 
ደቻሳ (ዶ/ር) ያመላክታሉ፡፡

ተደማጭነት የሚገኘውም በሁለንተናዊ አቅም ሲኖር ነው የሚሉት 
ተመራማሪው፤ በዚህም አፍሪካ እንድትሰማ ከተፈለገ ከፉክክሩ ይልቅ 
ትብብር ማስፋት፣ የጎንዮሽ የኢኮኖሚ ትስስሮችን በማጠናከርና 
ተመጋጋቢ ኢኮኖሚ መገንባት እንደሚያስፈልግ ይገልጻሉ፡፡ይህን 
ማድረግ ሲቻልም የታሰበውን ተደማጭነትና ኃያልነት በቀላሉ ማሳካት 
እንደሚቻል ነው የጠቆሙት፡፡

አፍሪካን እንደ አንድ ሀገር በማሰብ የአፍሪካ-ሩሲያ፣ የአፍሪካ-
ቻይና፣ የአፍሪካ-አሜሪካና ሌሎችም ፎረሞች በየጊዜው ይካሄዳሉ 
የሚሉት ደግሞ የሰላምና ደህንነት ባለሙያና የኢንተራክሽን ፎር ቼንጅ 
ኢን አፍሪካ ዳይሬክተር ወርቁ ያዕቆብ (ዶ/ር)፤ በእነኝህ ፎረሞች ላይ 
አንዳንድ ሀገራት የንግድ ስምምነቶችን የመፈራረም ሁኔታ ቢኖርም 
ከጥቅሙ ይልቅ ጉዳቱ ያመዝናል፡፡ ስምምነት መደረግ ካለበትም 
የሚደረገው እንደአህጉር እንጂ እንደ ሀገር ሊሆን እንደማይገባ 
ባለሙያው ይናገራሉ፡፡

አፍሪካ እንደ አህጉር ከሌሎች ጋር በምትፈጥራቸው ወዳጅነቶችና 
ትብብሮች የተለያዩ እሳቤዎችን አመንጭታ ሌሎችም እንዲቀበሉ 
የማድረግ ሚናዋን ማጎልበት እንደሚኖርባት የሚገልጹት ወርቁ ያዕቆብ 
(ዶ/ር)፤ የአፍሪካ ህብረት እንኳን የ54 ሀገራትን ወክሎ የአህጉሪቱን 
ዜጎች መብት ሊያስከብሩ የሚችሉ እሳቤዎችን በሚያመነጭበት ወቅት 
እንደ አህጉር ተጽእኖ የመፍጠር  አቅሙን ማጎልበት አለበት ይላሉ፡፡

እንደ ወርቁ ያዕቆብ (ዶ/ር) ገለጻ፤ በአፍሪካ እንደ አህጉር 
ከኢኮኖሚ ቅኝ ግዛት በመላቀቅ ተጽእኖ ፈጣሪ ለመሆን ሀገራቱና 
ሕዝቦቻቸው እንዲሁም መሪዎች ተቀራርበው መሥራት ይገባቸዋል።

ያደጉት ሀገራት ከአፍሪካ ሀገራት ጋር በተናጠል የሚያደርጉት 
ውይይት የአፍሪካ ሀገራት ዲፕሎማሲያዊ ግንኙነታቸውን 

ይህን ዕድል በአግባቡ መጠቀም እንደሚገባ አውስተዋል። ፖሊሲው 
በኢትዮጵያ ያሉ ላኪዎች ምርታቸውን ወደ ትልቁ ዓለም ገበያ 
እንዲያስገቡ ትልቅ እድል ይሰጣል ብለዋል።

በዓለም አቀፍ የወጪ ንግድ እንቅስቃሴ መሰረት ይህ ታሪካዊ 
ውሳኔ መሆኑን አውስተው፤ ምርታማነትንና የኤክስፖርት መጠንን 
ለማሳደግ የተቀላጠፈ የመሰረተ ልማት አቅርቦት ልዩ ትኩረት ሊሰጠው 
እንደሚገባ ገልጸዋል። 

ፖሊሲው የሥራ እድል ለመፍጠር እና የኢኮኖሚ እድገትን 
ለማነቃቃት ያስችላል ያሉት መምህር ዳዊት(ዶ/ር)፤  ይህም ሀገሪቷ 
በተወሰኑ የወጪ ገበያዎች ላይ ያላትን ጥገኝነት ይቀንሳል ብለዋል።

በዚህም ባለሀብቱ በደንብ መበረታታት አለበት፤ አምራቹ 
መጠንከር አለበት፤ መንግሥትም ከፖሊሲ አንጻር እንዴት አድርገን 
መጠቀም እንችላለን የሚለውን ሊያስብበት ይገባል ሲሉ አስረድተዋል።

ከ1ኛ ገጽ የዞረ

ዘላለም ግዛው 

አዲስ አበባ:- በ2017 ዓ.ም ኢትዮጵያን በሚመጥን ደረጃ ልክ ላይ 
ለማድረስ አሰባሳቢ እና ገዢ ትርክት ላይ ትኩረት ተደርጎ እንደሚሠራ 
ፕሬዚዳንት ታዬ አጽቀሥላሴ ገለጹ፡፡  

ፕሬዚዳንቱ ለሁለቱ ምክር ቤቶች ባደረጉት የመክፈቻ ንግግር 
እንደገለጹት፤ ኢትዮጵያ በሚመጥናት ደረጃ ልክ በዓለም አቀፍ 
መድረኮች መታየት ይኖርባታል፡፡ ይህንን እውን ለማድረግም ከነጠላ 
ትርክት ወደ ሕብረ ብሄራዊ ትርክት መሻገር ይጠበቃል፡፡  

አሰባሳቢ እና ገዢ ትርክትን ያጸኑ ሀገራት  ስፍራቸው ታላቅነት 
እና ብልጽግና ሆኗል ያሉት ፕሬዚዳንቱ፤ ኢትዮጵያውያንም በአንድ 
ሃሳብ የጋራ መግባባትን እውን በማድረግ የታቀደው የእድገት ደረጃ 
መድረስ እንደሚያስፈልግ ገልጸዋል፡፡   

ሕብረብሄራዊ አንድነትን ማጽናት፣ እኩልነት እና ፍትሐዊ 
ተጠቃሚነትን ማስፈን ያስፈልጋልም ብለዋል፡፡ 

ብልሹ አሠራር፣ ሕገወጥነትና ሙስና የሂደቱ እንቅፋት 
እንዳይሆኑ የተጀመረው የጸረ ሙስና ትግል፣ ሕግ የማስከበርና 
የመንግሥት አሠራሮችን ግልጽነትና ተጠያቂነት ያለው የማድረግ 
እንቅስቃሴ ተጠናክሮ እንደሚቀጥልም አረጋግጠዋል፡፡ 

ሀገራዊ እድገትን ለማስቀጠል፣ ብልጽግናንም እውን ለማድረግ 
ለጋራ ዓላማ በጋራ መቆም ይገባል ያሉት ፕሬዚዳንቱ፤ ለትግበራው 
ደግሞ ሰላም ማስፈንና የሕግ የበላይነትን ማረጋገጥ ቅድሚያ 
የሚሰጣቸው ቁልፍ ሥራዎች ይሆናሉ ብለዋል፡፡ 

እንደርሳቸው ገለጻ፤ ከእንግዲህ በኢትዮጵያ ምድር ኃይልን 

‹‹ኢትዮጵያን በሚመጥናት ደረጃ ልክ ለማስቀመጥ አሰባሳቢ ትርክት ላይ ትኩረት ይደረጋል››   
-ፕሬዚዳንት ታዬ አጽቀሥላሴ

በብቸኝነት የመጠቀም መብት የመንግሥት እና የመንግሥት ጸጥታ 
ተቋማት ብቻና ብቻ መሆኑን ማረጋገጥ ይገባል፡፡ ሕገ መንግሥታዊ 
ሥርዓቱን በመጠበቅ የዜጎችን ሰላምና ደህንነት የማስጠበቅ ኃላፊነትን 
አፈጻጸም ይሻሻላል፡፡ ለሚገነባው ዘላቂ ሰላም ሁሉም የድርሻውን 
መወጣት ይገባዋል፡፡ 

ዛሬም በድጋሚ መቀራረብ፣ መነጋገር፣ መከራከር፣ መግባባት 
የመጨረሻ ግብ ሊሆን ይገባል ያሉት ፕሬዚዳንቱ፤ በዚህ ሁሉ ሂደትም 
መተማመን ዋጋው የላቀ መሆኑን መገንዘብ ያስፈልጋል ነው ያሉት፡፡  

አምና የተመዘገበው እድገትና ሀገራዊ ስኬት በአንድ በኩል 
አመርቂ ሲሆን፤ በሌላ በኩል ደግሞ ቁጭትን የሚፈጥር እና የበለጠ 

ኃላፊነትን የሚጥል መሆኑን አስገንዝበዋል፡፡  
ሰላምን ለማስፈን እየተደረጉ ካሉ ጥረቶች መካከል በሀገራዊ 

ምክክር ኮሚሽን በኩል የሚከናወነውን አንስተዋል፡፡ ኮሚሽኑ 
የቅድመ የዝግጅት ምዕራፍ ተግባራትን በማጠናቀቅ ወደ ምክክር 
ምዕራፍ መሸጋገሩን አንስተዋል፡፡ 

አዲስ አበባን ጨምሮ በተለያዩ ክልልች ለምክክር ግብአት 
የሚሆኑትን ጥያቄዎችና ሃሳቦችን ለመሰብሰብ መቻሉን አስታውሰዋል፡
፡ ጥረቶቹ በሀገረ መንግሥት ግንባታ ሂደት ጉልህ ሚና አላቸው፡
፡ መሠረታዊ በሆኑ ጉዳዮች ምክክር በማካሄድ የተሻለ መግባባት 
እንዲፈጠር እየሠራ መሆኑንም ጠቁመዋል፡፡    

የተሸረሸሩ ማህበራዊ እሴቶችን ለማደስ እና ሀገራዊ ምክክር 
ሂደቱን ለማሳለጥ የሚያስችል ሥርዓት ለመዘርጋት እንደሚያስችልም 
አመልክተዋል፡፡ ኮሚሽኑ የያዘውን ዓላማ እንዲያሳካና የተጣለበትን 
ተስፋ እውን እንዲያደርግ የሁሉንም ድጋፍ ይፈልጋል ብለዋል፡፡ 

በመንግሥት በኩል ዛሬም የሰላም በሮች ክፍት ናቸው፤ 
በተናጠል ቢሆን በጋራ በሰላማዊ መንገድ ከማናቸውም ወገን ጋር 
ለመነጋገር መንግሥት ምንጊዜም ዝግጁ መሆኑንም ፕሬዚዳንት ታዬ 
አረጋግጠዋል፡፡ 

የኃይል አማራጭን በመጠቀም ፖለቲካዊ ፍላጎቶችን ለማሟላት 
የሚደረጉ ማናቸውም እኩይ ተግባራትን መንግሥት በሆደ ሰፊነት 
የሚያልፍበት ዕድል እጅግ የጠበበ መሆኑንም አመልክተዋል፡፡  በሆደ 
ሰፊነት በቂ ጊዜ መሰጠቱንም ነው የገለጹት፡፡ 

የህብረተሰቡን አብሮ የመኖር እሴትን የሚሸረሽር ተግባር 
በሚፈጽሙ አካላት በጥላቻ ንግግርም፣ የሕዝብን አብሮነትና 

ማህበራዊ ግንኙነት አደጋ ላይ የሚጥሉ፣ ሕዝብን ከሕዝብ በሚያጋጩ 
አካላት ላይ መንግሥታዊና ሕጋዊ ርምጃ ይወስዳል ብለዋል፡፡   

የተመዘገበው እድገት ኢትዮጵያ በበርካታ ተግዳሮቶች ውስጥ 
ሆና የተመዘገበ በመሆኑ የውጤቱን ፋይዳ ከፍ ያደርገዋል፡፡ እነዚህ 
ተግዳሮቶችና ፈተናዎች ባይኖሩ ኖሮ ከዚህ በላይ እድገት ሊመዘገብ 
እንደሚችል ሲታሰብ እንደሚያስቆጭም ተናግረዋል፡፡ 

በተለይ የጸጥታ ስጋትን፣ ሌብነትን፣ የኑሮ ውድነትን፣ ብልሹ 
አሠራርን፣ ኮንትሮባንድንና ሕገወጥነት ካላቸው ስር የሰደደ ሁኔታ እና 
ዘርፈ ብዙ መገለጫዎች አንጻር በአጭር ጊዜ  ነቅለን የምንጥላቸው 
ነው ያሉት፡፡ 

ሆኖም ትርጉም ባለው ሁኔታ ለመቀነስና የእድገቱ እንቅፋት 
እንዳይሆኑ ትኩረት በመስጠት በሂደትም ከሙስናና ሌብነት 
የተላቀቀች ሀገር እንድትሆን በብርታት እንደሚሠራም አመልክተዋል፡
፡  

የፍትህ ሥርዓቱ ውጤታማነትና የሰብአዊ መብት አያያዝን 
ለማሻሻል የሚያስችሉ ብዙ ጥረቶች እየተደረጉ እንደሚገኙ 
በማስታወስም፤ በተለያዩ ጊዜያት ያጋጠሙ የፍትህ መዛባትና የመብት 
ጥሰቶችን በአግባቡ ለመቋጨት የሽግግር ፍትህ ሥርዓትን ተግባራዊ 
በማድረግ ጥረቶች መጀመራቸውን አመልክተዋል፡፡

የጸደቀውን የሽግግር ፍትህ ፖሊሲ ለመተግበር የተዘጋጀው 
ፍኖተ ካርታ መጠናቀቁን፣ ለፖሊሲ ትግበራው የሕግ ማዕቀፎች 
መዘጋጀታቸውን፣ አስፈጻሚ ተቋማትን የማደራጀት ሥራም 
በመከናወን ላይ እንደሚገኝ አመልክተዋል፡፡

ዜሮ ታሪፍ ፖሊሲ... 

አፍሪካን እንዴት ተጽእኖ...

በዚህ ጥረት ውስጥ ተቋማቱ አገልግሎታቸውን በጥራት ለመስጠት 
የሚያደርጉት ጥረት እንደተጠበቀ ሆኖ ግብር ከፋዮችም የራሳቸውን በጎ 
አስተዋጽኦ አበርክተዋል፡፡ በተለይ በመንግሥት የተዘረጉ የታክስ ሕጎችና 
አሠራሮችን ተከትለው የሚሠሩ ግብር ከፋዮች ለሀገራቸው ታምነው 
የራሳቸውን ድርሻ አስቀርተው የመንግሥትን ገቢ በሚፈለገው ጊዜና 
መጠን በመክፈላቸው ባለፉት አምስት ዓመታት እውቅናና ማበረታቻ 
ተሰጥቷል ነው ያሉት፡፡ 

የጉምሩክ ኮሚሽነር ደበሌ ቃበታ እንደሚሉት፤  የገቢ አቅምን 
ካሳደጉ ተግባራት መካከል ለታማኝ ግብር ከፋዮች የተሰጠው ትኩረት 
አንዱ ነው፡፡ በተለይ ለታማኝ ግብር ከፋዮች የሚሰጠው የእውቅና መርሀ 
ግብር  ታክስ እንዳይጭበረበር የበኩሉን አስተዋጽኦ ያበረከት ነው፡፡ 
ተሸላሚዎች ታማኝነትን በሂደት እንዲያጸኑ ከማስቻሉም በላይ የበለጠ 
ሀገርን ማገልገል የሚማሩበት ነው፡፡ 

ከአገልግሎት አሰጣት አኳያ የመንግሥትም ሆነ የሕዝቡ ፍላጎት 
ጤናማ እውነተኛ ፍትሐዊ የሆነ ሥራን መሥራት ሲሆን፤ ሆኖም 
አገልግሎት ሰጪዎች እንደሚፈልጉት ብቻ የሚሰጥ አይደለም ይላሉ፡፡ 
የሚሰጠው ፍትሐዊ አገልግሎት የብዙ ጉዳዮች ድምር ውጤት መሆኑንም 
ያመላክታሉ፡፡ ጥቂት ችግሮች ሲከሰቱ ባልሆነ መንገድ ትርጉም በመስጠት 
ነገሩን የማባባስና የተቋም ችግር አድርገው የማየት አዝማሚያዎች  
እንዳሉም ተናግረዋል፡፡ ይህ ግን መታረም ያለበት ጉዳይ ነው ይላሉ፡፡

ተቋማቱ የተጣለባቸውን ኃላፊነት ለመወጣት የመጀመሪያ 
ጉዳያቸው ያደረጉት ነገር ከ14ሺህ በላይ የሚሆኑ ሠራተኞችን 
የሚያደራጁበት ተቋማዊ መዋቅር በተሟላ መልክ ማደራጀታቸውን 
እንደሆነ ጠቅሰዋል፡፡ ይህም በዘርፉ ለሚያጋጥሙ ችግሮች መፍትሔ 
የሰጠ ትልቅ የሥራ አካል እንደሆነም ይጠቁማሉ፡፡ 

ወይዘሮ ዓይናለም ለታክስ አሰባሰቡ ችግር የነበሩና እርምት 
የተወሰደባቸውን ጉዳዮች በአንጻሩ ሲገልጹ እንዳነሱት፤ ሁለቱ ተቋማት 
የሚያስተዳድሩት ከ14 ሺህ በላይ ሠራተኞች አሏቸው፡፡ በሀገር ውስጥ 
ገቢ ከአምስት ሺህ በላይ፣ በጉምሩክ በኩል ደግሞ ከዘጠኝ ሺህ በላይ 
ሠራተኞች ይተዳደራሉ፡፡ 

“ከ14ሺህ ሠራተኞች ውስጥ አምስትም አስርም ወይም ከዚያ 
በላይ የሚሆን እጃቸው ንጹህ ያልሆኑ፤ ስነ ምግባር የጎደላቸውና 
የሞራል ዝቅጠት ውስጥ ያሉ ሠራተኞች አይኖሩም ብለን አናምንም፡
፡ ነገር ግን ላለፉት ጊዜያት ስኬት ያበቁን ጠንካራ ሠራተኞች ወደፊትም 
የዚህ ተቋም ጠንካራ መሠረትና መሪዎች እንዲሆኑ የምናጠናክራቸው፤ 
በታማኝነታቸውም የሚመሰከርላቸው ሠራተኞች እንዳሉ መረዳት 
ያስፈልጋል ይላሉ፡፡ 

በዚህም በጥፋት ውስጥ ያሉትን በማረምና የተሻሉትን 
በማበረታታት በታማኝነት ሀገርን እንዲያገለግሉ እየተደረገ ይገኛል” 
ብለዋል፡፡

በሌላ በኩል ሀሰተኛ ደረሰኝ ላይ የሚያጋጥሙ ችግሮችን በጣልቃ 
ገብነት ሊፈታ የሚችል በተቋሙ መወሰድ አለበት የሚል ስምምነት 
ላይ ተደርሶ ተግባራዊ እንቅስቃሴ ውስጥ ተግብቷል ይላሉ ሚኒስትሯ፤ 
የተሠሩ ተግባራትን ሲያብራሩ፤ ሥራውን በቴክኖሎጂ መደገፍ መፍትሔ 
ይሆናል በማለት፤ በዚህም በኤሌክትሮኒክስ የተደገፈ የክፍያ ሥርዓት 
ተግባራዊ ማድረግ መጀመሩን ጠቅሰዋል፡፡

ምንም እንኳን በቴክኖሎጂ የተደገፈ የክፍያ ሥርዓት መገንባት 
ቢያስፈልግም፤ በሲስተም ተደራሽነት፣ እንዲሁም ደግሞ እንደ ሀገር 
ኢትዮጵያ የምትከተለው የግብር ሥርዓት ለክልል ግብር ከፋዮችም ሆነ 
በግለሰብ ደረጃ ለተደራጁት ግብር ከፋዮች በሚጠቅም መንገድ የወረቀት 
ደረሰኝ እንዴት ይተዳደሩ የሚል አዲስ መመሪያ ወጥቶ  ወደ ተግባር 
ለመግባት ዝግጅት ማለቁንም አስታውቀዋል፡፡

በዋናነት ከሲስተም ጋር የተገናኘ በግለሰብም ሆነ በኩባንያ ደረጃ 
ሲጠቀሙ ከገቢዎች ሚኒስቴር ሲስተም ጋር የተቀናጀ ደረሰኝ ለመተግበር 
መመሪያ ወጥቶ ውሳኔ በመስጠት ወደ ሥራ ገብቷል፡፡ 

አሁን ላይ የሽግግር ጊዜ ላይ ነው ያለነው የሚሉት ሚኒስትሯ፤ 
“በ2017 የመጀመሪያው ሩብ ዓመት ከዚህ ቀደም የታተሙ ደረሰኞችን 

የምንጠቀምበት፤ ከዚህ የተረፉትን ደግሞ ከአሠራር ውጪ 
የምናስወግድበትን ሥርዓት ዘርግተን እንሠራለን” ሲሉ ገልጸዋል፡፡ 

ከአገልግሎት አሳጣጥ ጋር ተያይዞ ያሉ የሥነ ምግባር ብልሹነት 
በተመለከተ እንደ ተቋም ገቢዎችና ጉምሩክ ከማንኛውም ሲቪል ሰርቪስ 
ተቋማት በተለየ መልኩ የራሱ የሠራተኞች አስተዳደር ደንብ ያለው 
መሆኑን ጠቅሰዋል፡፡ በዚህም ብልሹ አሰራር ላይ የተገኙ ሠራተኞች 
የሚስተካከሉበት ሁኔታ እንዳለ ተናግረዋል፡፡ 

ባለፉት ዓመታት ተጨባጭ ችግሮችን  ፈጥረው በተገኙ ሠራተኞች 
ላይ ተጨባጭ ማስረጃ ላይ በተመሰረተ መንገድ ርምጃዎች ሲወሰዱ 
እንደነበር አብራርተዋል፡፡ አሁንም ቢሆን በተቋማቱ ውስጥ የሚሠሩ 
ሠራተኞች ትልቅ ኃላፊነት ያለባቸው በመሆናቸው፤ የተሰጣቸውን 
ኃላፊነት በታማኝነት እንዲወጡ፤ በተለይ በመንግሥት ሥራ ያላቸውን 
ኃላፊነት ተጠቅመው ከመንግሥት ገቢ ላይ ለማስቀረት የሚሠሩ የኢኮኖሚ 
አንቀሳቃሾች ጋር ያልተገባ ግንኙነት ማድረግ ለችግር እንደሚዳርጋቸው 
እናስተምራለን፤ ይህንን ጥሰው ሲገኙም ርምጃ እንወስዳለን ነው ያሉት፡፡ 
ይህ ሂደት ተጠናክሮ እንደሚቀጥልም ገልጸዋል፡፡

በበጀት ዓመቱ በትኩረት የሚሠራው በአንድ በኩል የውስጥ ችግርን 
መፍታት፤ የሠራተኞችን ሥነ ምግባር ሊያርም የሚችል ሥራ መሥራት፣ 
በሌላ በኩል ደግሞ ሰጪዎችም ቢሆኑ የሚከተሉት የሌብነትን መንገድ 
ስለሆነ እነሱም ተጠያቂ የሚሆኑበት ሥርዓት ተጠናክሮ እንደሚቀጥል 
ነው ሚኒስትሯ የተናገሩት፡፡

ሚኒስትሯ እንደሚሉት፤ በዚህ ጉዳይ በተለይ ከተቋሙ ተልዕኮ 
ጋር ተያይዞ ሰዎች በስፋት በሚያነሱት ጉዳይ  ላይ የትኛው ትክክል 
ነው? በሚለው ከማህበረሰቡም ሆነ ከተጠቃሚው በተጨባጭ መረጃ 
አስደግፎ እስከመጨረሻ የመሄድ ጉድለት ይስተዋላል፡፡ ሆኖም በተቋሙ 
በኩል ተጨባጭ መረጃ እስከተገኘ ድረስ ማስተካከያ ርምጃ ለመውሰድ 
ቁርጠኝነቱ አለ፡፡ 

በሌላ በኩል ለገቢ አሰባሰቡ የማክሮ ኢኮኖሚ ሪፎርሙ ዘርፈ ብዙ 
የሆኑ የተቋሙን ችግሮች የፈታ መሆኑንም አንስተዋል፡፡ በተለይም የንግድ 
ማህበረሰቡ ሕጋዊ መንገዱን ትቶ ወደ ሕገ ወጥ መንገድ እንዲያተኩር 
ካደረጉት ጉዳዮች አንዱ የሀገሪቱ የውጭ ምንዛሪ ፖሊሲ ነበር ብለዋል፡፡ 

 መንግሥት በኢኮኖሚ ማሻሻያው የወሰደው የውጭ ምንዛሪ  
ሥርዓት አስተዳደር በገበያ እንዲወሰን  የማድረጉ ርምጃ ለታክስ 
አስተዳደሩ ትልቅ እፎይታን የሰጠ መሆኑን በማብራሪያቸው 
አመላክተዋል፡፡ ይህም የሕገ ወጥ ደረሰኝ፤ የኮንትሮባንድና ሌሎች 
የማጭበርበሪያ ሂደቶች  ቀድሞ ከነበሩት የሀገሪቱ የውጭ ምንዛሪ ፖሊሲ 
ጋር የተያያዙ ናቸው ተብሎ ስለሚታመን፣ አዲሱ የፖሊሲ ማሻሻያ 
ችግሮቹን በዘላቂነት ለመቅረፍ ከፍተኛ አስተዋጽኦ እንዳለው ጠቅሰዋል፡፡ 

እንደ ተቋምም በ2017 በጀት ዓመት በይፋ የሚታወጀው የገቢ 
እቅድ ይህንን ታሳቢ አድርጎ የተዘጋጀ ስለመሆኑም ጠቅሰዋል፡፡ ይህንና 
መሰል የማጭበርበር፣ የስርቆት፣ እና ከታክስ መረብ ውጪ የመሆን 
ፍላጎቶችን በሰፊው የሚፈታ መሆኑን ገልጸዋል፡፡ በተለይም በሀገር ውስጥ 
ገቢም ሆነ በጉምሩክ በሂደት ሊታዩ የሚችሉ ውጤቶችን የሚያመጣ 
እንደሆነ አንስተዋል፡፡ 

አማራጮችን በመዘርጋት በሀገር ውስጥ ታክስም ሆነ የውጪ 
ቀረጥና ታክስ ለመሰብሰብ በሚደረገው ጥረት አጋዥ የሆኑ የቴክኖሎጂ 
አማራጮች ተዘርግተው ሲሠራባቸው እንደቆዩ በመግለጽ፤  በዚህም 
ምክንያት በሁለቱም ዘርፎች ግብር ከፋዮች በአካል ወደ ተቋማቱ 
ሳይመጡ ታክሳቸውን ማሳወቅ የሚችሉበት ሥርዓት መዘርጋቱን 
ይናገራሉ፡፡ 

የመጨረሻ የተቋማቱ ውጤት መለኪያ የሀገሪቷ ኢኮኖሚ 
ያመነጨውን ገቢ በመሰብሰብ የመንግሥት የልማት ፋይናንስ 
በአስተማማኝ ደረጃ ላይ እንዲደርስ ማድረግ ነው በማለት፤ በዚህ ረገድ 
በየዓመቱ እየተሻሻለ የመጣ አፈጻጸም መመዝገቡን ጠቁመዋል፡፡

በ2017 በጀት ዓመት የማክሮ ኢኮኖሚ ማሻሻያው ታሳቢ 
ያደረጋቸውን በተለይም ከገቢ አንጻር የሀገር ውስጥ የገቢ አቅምን 
ከማሻሻል አኳያ ዘርፈ ብዙ ርምጃዎች ተግባራዊ ይደረጋሉ፡፡ ይህም የገቢ 
መሰብሰብ ተግዳሮቶችን በመሻገር የሚፈለገውን ግብ ማሳካት ያስችላል 
ነው ያሉት፡፡

የሀገራዊ ገቢ መሰናክሎችን...
ለማጠናከርና የተናጠል ይሁን የጋራ ጥቅሞቻቸውን ካደጉት ሀገራት 
እንዲያገኙ ያግዛል የሚሉት በዋቸሞ ዩኒቨርሲቲ የፖለቲካ ሣይንስና 
ዓለም አቀፍ ትምህርት ክፍል የአፍሪካ ጉዳዮች ተመራማሪ በቀለ 
ሀብታሙ ናቸው፡፡

አፍሪካ የኢኮኖሚ ዕድገት የተፈላጊነት መጠንን በመጨመር 
የባለብዙ ወገን ወዳጅነት ዕድሎችን ይፈጥራል። በዚህም አፍሪካ 
ኢኮኖሚያዊ ፖለቲካዊና ማህበራዊ ጥቅሞችን የሚያስገኝ ይሆናል 
የሚሉት ተመራማሪው፤ አፍሪካ ካላት የተፈጥሮ እምቅ አቅምና ጂኦ-
ፖለቲካዊ አቀማመጥ የተነሳ ሁሉም ያደጉ ሀገራት የወደፊት እጣ 
ፈንታቸውን ከአፍሪካ ጋር ለማስተሳሰር እንደሚፈልጉ ያስረዳሉ፡፡ 

ይህን ለማሳካት እያንዳንዱ ሀገር ጋር ከሚያደርጉት ግንኙነት 
ይልቅ በአንድ ማዕቀፍ በአፍሪካዊነት እሳቤ በመወያየት ፍላጎታቸውንና 
የሀገራቸውን የፖሊሲ ጉዳዮችን ለማስፈጸም አቅም ይኖረዋል ነው 
ያሉት፡፡ 

በአሁኑ ጊዜ አፍሪካ ትታወቅበት የነበረው ስደት፣ የከፋ ድህነት፣ 
ጦርነትና ጭቆና እየከሰመ በተቃራኒው አንጻራዊ ልማትና ፖለቲካዊ 
መረጋጋት እየታየ ነው። በመሰረተ ልማት፣በኢንዱስትሪ፣በግብርናና 
በማህበራዊ መስኮችም ተጨባጭ ልማቶች እየታዩ መሆናቸውን 
ምሁራኑ ያብራራሉ።

አሁንም የሚፈለገውን ያህል ባይሆንም የአፍሪካ ሕዝቦችም 
በአንጻራዊነት የኑሮ ደረጃቸው እየተሻሻለ ይገኛል። እየተመዘገበ 
ያለውን የዕድገት ፍሬም እየቀመሱ ናቸው።የድህነት መጠኑም 
በመቀነስ ላይ ይገኛል። የእርስ በርስ ግጭቱም እየቀነሰ መጥቷል። 
ዲሞክራሲያዊ ሥርዓትን በማስፈን በኩልም እንዲሁ ለውጦች እየታዩ 
ነው። መንግሥታቱም በጋራ አጀንዳዎች ላይ አብሮ የመሥራትና 
ትብብራቸውን የማጠናከር ባህላቸውም እየጎለበተ መጥቷል። ሆኖም 
የሚፈለገውን ተጽእኖ ፈጣሪነት ለማምጣት አሁንም እንደ አህጉር 
ፈርጀ ብዙ ሥራዎችን መሥራት እንደሚያስፈልግ ነው የተናገሩት፡፡     

በዘመነ ግሎባላይዜሽን አፍሪካዊ ይበልጡኑ በህብረት ካልሰሩ 
የህዳሴ ጉዞቸው የሚፈለገውን ያህል ሊፈጥን አይችልም። ለዚህ 
ነው አሁን አፍሪካዊያን ትልቁ ተግባራቸው መሆን ያለበት የአፍሪካን 
ኢኮኖሚ በእጅጉ ማሳደግ ነው።በአሁኑ ጊዜ በአፍሪካ የማዕድን ሀብት 
እየተገኘ ነው። እየወጣ ያሉባቸውም ሀገራት አሉ።የአፍሪካ ወጣቶች 
አብዛኛዎቹ በትምህርት ገበታ ላይ ናቸው። እነዚህም በአፍሪካ ለውጥ 
ለማምጣት ምቹ ሁኔታ መሆናቸውን ምሁራን ጠቅሰዋል። 

አፍሪካዊያን እንደ አህጉር ኢንቨስትመንትን በማፋጠን፣ 
ኢንዱስትሪን በማስፋፋት፣የመሠረተ ልማት አውታሮችን በማስፋትና 
ዲሞክራሲያዊ ሥርዓት በማጎልበት ከድህነት በመውጣት በዓለም አቀፍ 
ደረጃ ተጽእኖ መፍጠርና ተሰሚነታቸውን ማጎልበት  ይኖርባቸዋል 
ነው ያሉት ምሁራኑ፡፡

በሀገር ውስጥ የሚገኙ አምራቾች፣ ባለሀብቶች እና መንግሥት 
እንደዚህ ዓይነት ዕድሎች ሲገኙ ተጠቃሚነቱ ከፍ እንዲል 
የሚያመርታቸውን የምርት ዓይነቶች በስብጥር አብዝቶ ማምረት እና 
መጠንከር እንደሚጠበቅባቸው አመላክተዋል፡፡

ማምረት ብቻውን በቂ ወይም ስኬት አለመሆኑን መገንዘብ 
ያስፈልጋል ያሉት መምህር ዳዊት(ዶ/ር)፤ በዓለም አቀፍ ገበያ ተወዳዳሪ 
ለመሆን የሚያስችል ጥራትን ያስቀደመ አሠራር መከተል ይገባል 
ብለዋል።

ምርቶቹ ከቀረጥ ነጻ ወደ ቻይና እንዲገቡ ዕድል መገኘቱ በቻይና 
ገበያ ውስጥ ጥራት ያለው ምርት በማቅረብ ረገድ ተወዳዳሪ ለመሆን 
እንደሚያስችልም ጠቁመዋል፡፡ 

ቻይና በቅርቡ ኢትዮጵያን ጨምሮ ለ33 የአፍሪካ ሀገራት የዜሮ 
ታሪፍ ፖሊሲ በ2024 የቻይና አፍሪካ ትብብር ፎረም ላይ ከቀረጥ ነጻ 
እንዲገበያዩ መፍቀዷ የሚታወስ ነው።

ከ1ኛ ገጽ የዞረ

ኢንቨስትመንት
ኢኮኖሚ

አንተነህ ቸሬ

ከ2010 ዓ.ም ሀገራዊ ለውጥ ወዲህ፣ ባለፉት አምስት 
ዓመታት፣ መንግሥት ለሀገሪቱ መዋቅራዊ የምጣኔ ሀብት 
ችግሮች ዘላቂ መፍትሄ ለመፈለግ ያስችላሉ ያላቸውን ዘርፈ 
ብዙ የምጣኔ ሀብት ማሻሻያ መርሃ ግብሮችን ተግባራዊ 
ማድረጉ ይታወቃል። ከእነዚህ መርሃ ግብሮች አንዱ፣ ሀገር 
በቀል የምጣኔ ሀብት ማሻሻያ መርሃ ግብር (Homegrown 
Economic Reform Program) ነው። 

የመርሃ ግብሩ ዓላማ አምራች የሆነውን የሠው ኃይል 
የሚሸከም የሥራ እድል እና የተረጋጋ የማክሮ-ኢኮኖሚ 
ከባቢ በመፍጠር እንዲሁም የግል ዘርፍ መር (Private 
Sector-Led) የሆነ የኢኮኖሚ እንቅስቃሴ በመገንባት 
ዘላቂና ፈጣን የምጣኔ ሀብት እድገት ማስመዝገብ ነው። 
የኢንቨስትመንት አዋጅና የንግድ ሕግ ማሻሻያዎች፣ 
ብሔራዊ የንግድና ቢዝነስ ስራ አመቺነት ማሻሻያ መርሃ 
ግብር (National Ease of Doing Business Initiative) 
እንዲሁም  ከዓለም አቀፍ የግብይት ስርዓት ጋር ዘመናዊ 
ትስስር ለመፍጠር የፋይናንስ ዘርፉ ለውጭ ባለሀብቶች 
ክፍት እንዲሆን የተላለፈውን ውሳኔ ለመተግበር እየተደረጉ 
ያሉ ዝግጅቶች የምጣኔ ሀብት ማሻሻያ መርሃ ግብሩ አካል 
ናቸው።    

በ2011 የበጀት ዓመት ወደ ትግበራ የገባው 
የመጀመሪያው ምዕራፍ የሀገር በቀል የኢኮኖሚ ማሻሻያ 
ፕሮግራም፣ ብዙ የፖሊሲ ሐሳቦችን በውስጡ ያካተተ 
እና መጠነ ሰፊ የኢኮኖሚ ዓላማዎችንና ግቦችን ማሳካት 
አስችሏል። ቀሪ ሥራዎች ቢኖሩም፤ የማክሮ ኢኮኖሚ 
ሚዛን መዛባትን ለማረም፣ የዕዳ ጫናን ለማቃለል፣ የሀገር 
ውስጥ የማምረት ዐቅምን ለማሳደግ፣ የኢኮኖሚ ዕድገት 
ምንጮችን ለማስፋፋት፣ የሥራ ዕድሎችን ለመፍጠር 
እና መዋቅራዊ ማነቆዎችን ለማረም በተደረገው ጥረት 
ውጤቶች መገኘታቸውን መንግሥትም ገልጿል። በቅርቡ 
የጸደቀው ሁለተኛው ምዕራፍ የሀገር በቀል ኢኮኖሚ 
ማሻሻያ ፕሮግራም ቀሪ የማክሮ ኢኖኮሚ ማሻሻያ 
ሥራዎችን ለማጠናቀቅ ግብዓት እንደሚሆን ታምኖበታል። 

እነዚህ የፖሊሲና የሕግጋት ማሻሻያዎች እና ሕጋዊ 
ማዕቀፎቹን መሰረት በማድረግም የተወሰዱ ተግባራዊ 
እርምጃዎች ኢኮኖሚው ወደተረጋጋ የማክሮ ኢኮኖሚ 
ሁኔታ እንዲሸጋገር አዲስ ተስፋ ፈንጥቀዋል። በዚህም 
መሰረት ኢትዮጵያ በቅርቡ ወደተሟላ የማክሮ ኢኮኖሚ 
ማሻሻያ መርሃ ግብር ትግበራ ገብታለች። 

የማክሮ ኢኮኖሚ ማሻሻያ መርሃ ግብሩ በአራት 
ምሦሦዎች ላይ የተገነባ ነው። እነዚህም ምሦሦዎች የማክሮ 
ኢኮኖሚ መረጋጋትን እና ዘላቂነትን የሚደግፍ ዘመናዊ እና 
ጤናማ የማክሮ ኢኮኖሚ ፖሊሲ ማዕቀፍ መመሥረት፤ 
ፈጠራን የሚያበረታታ ምቹ የኢንቨስትመንትና የንግድ 
ዘርፍ ከባቢ እና ተወዳዳሪነትን ማሳደግ፣ የሀገር ውስጥ 
ምርትና ምርታማነት ዐቅምን ማጠናከር እና ጥራት ያለው 
አገልግሎትን በብቃት ለማቅረብ የመንግሥትን ዐቅም 
ማሳደግ የሚሉት ናቸው።

በመንግሥት ይፋ የተደረገው የማክሮ ኢኮኖሚ ማሻሻያ 
ፕሮግራሙ ማብራሪያ እንደሚያሳየው፣ የፕሮግራሙ ዋና 
ዋና ቁልፍ ዓላማዎችና ግቦች የውጭ ምንዛሪ መዛባትን 
ማስተካከል እና የረጅም ጊዜ የውጭ ክፍያ ሚዛን ጉድለት 
ችግሮችን መፍታት፤ የገንዘብ ፖሊሲ ማዕቀፉን በማዘመን 
የዋጋ ንረትን መቀነስ፤ የዕዳ ተጋላጭነትን በመፍታት እና 
የሀገር ውስጥ ገቢን በማሳደግ ሀገራዊ የልማት ፍላጎቶቻችንን 
በሀገር ውስጥ ዐቅም ለማሳካት ምቹ መደላድል መፍጠር፤ 
የፋይናንስ ዘርፉን አካታችነት፣ ተወዳዳሪነትና ጤናማነት 
ማጠናከር እንዲሁም የመንግሥት አገልግሎት አሰጣጥን 
በማሻሻል፣ የአየር ንብረት ለውጥን በመቋቋም እና የምግብ 
ሉዓላዊነትን በማረጋገጥ ጠንካራ፣ አካታች እና ዘላቂ 
የኢኮኖሚ ሥርዓትን መገንባት ናቸው።  

ማሻሻያው ለጠንካራ፣ በግሉ ዘርፍ ለሚመራ፣ ሁሉን 
አቀፍ ለሆነ የኢኮኖሚ ዕድገት እና የሥራ ዕድል ፈጠራ 
መሠረት እንዲሆን ታቅዷል። ፕሮግራሙ በሚተገበርበት 
ወቅት ከፍተኛ እና የተረጋጋ የኢኮኖሚ ዕድገት እና ባለ 
ነጠላ አሐዝ የዋጋ ግሽበት ይኖራል ተብሎ ግብ ተጥሏል። 
ከዚህ በተጨማሪም የማሻሻያው ትግበራ የውጭ ምንዛሪ 
መዛባትን በማስተካከል፣ የፋይናንስ ዘርፉን ይበልጥ 

በማጠናከር፣ የዋጋ ንረትን በመቆጣጠር፣ የታክስ ገቢን 
በማሳደግ፣ የመንግሥትን ኢንቨስትመንት ውጤታማነት 
በማሻሻል፣ የባንክ ዘርፍን ተወዳዳሪነትና ጤናማነት 
በማጎልበት እና የንግድና ኢንቨስትመንት ከባቢን በማሻሻል 
በዓለም አቀፍ ደረጃ ዘመናዊና ተወዳዳሪ የኢኮኖሚ 
ሥርዓት የመገንባትን ሀገራዊ ግብ ለማሳካት እንደሚያስችል 
ተገልጿል። 

የማክሮ ኢኮኖሚ ማሻሻያው ዋና ዋና የፖሊሲ 
እርምጃዎች በገበያ ላይ የተመሠረተ የውጭ ምንዛሪ ተመን 
ሥርዓት፣ የፊስካል ፖሊሲ ማሻሻያ፣ በወለድ ተመን ላይ 
የተመሠረተ የገንዘብ ፖሊሲ ሥርዓት፣ የልማት ፋይናንስ 
ዕድሎች እና የመንግሥት ዕዳ አስተዳደር ማሻሻያ ናቸው።  
የማሻሻያ መርሃ ግብሩ በእነዚህ የፖሊሲ እርምጃዎች 
አማካኝነት ለሀገሪቱ ኢኮኖሚ ዘርፈ ብዙ ጥቅሞችን 
እንደሚያስገኝ ታምኖበታል። 

በኢትዮጵያ ኢኮኖሚ ላይ ትርጉም ያለው ለውጥ 
እንደሚያመጣ የታመነበት ይህም የተሟላ የማክሮ 
ኢኮኖሚ ማሻሻያ ትግበራው የሁለት ወራት አፈፃፀም 
የኢ.ፌ.ዲ.ሪ ጠቅላይ ሚኒስትር ዶክተር ዐቢይ አሕመድ 
በተገኙበት ሰሞኑን ተገምግሟል። በግምገማው ላይ 
የኢኮኖሚ ማሻሻያው የታለሙለትን ግቦች ማሳካት 
በሚያስችለው ቁመና ላይ እንደሚገኝና ተስፋ ሰጭ የሆኑ 
ውጤቶች እየተመዘገቡበት እንደሚገኝም ተገልጿል። 

የገንዘብ ሚኒስትሩ አቶ አህመድ ሽዴ እንደተናገሩት፣ 
የማክሮ ኢኮኖሚ ማሻሻያ ትግበራው በተረጋጋ ሁኔታ 
እየተካሄደ ይገኛል። መሰል የማክሮ-ኢኮኖሚ ማሻሻያን 
ከተገበሩ ከብዙ ሀገራት ጋር ሲነፃፀር፣ በተረጋጋና ስኬታማ 
በሆነ መልኩ እየተፈፀመ ነው። የተረጋጋና ጫና የማይፈጥር 
የገበያ ዋጋ እና ማኅበራዊ ሁኔታ አለ። 

የማክሮ-ኢኮኖሚ ማሻሻያዎች ሲተገበሩ ብዙ ጫናዎች 
መከሰታቸው የሚጠበቅ እንደሆነ የሚናገሩት አቶ አህመድ፣ 
ኢትዮጵያ የተገበረችው ማሻሻያ ግን ከብዙ ሀገራት ጋር 
ሲነፃፀር የተረጋጋ አፈፃፀም ያሳየ እንደሆነ ይገልፃሉ። 
ለአብነትም ባለፉት ሁለት ወራት የነበረው የዋጋ ንረት 
ሁኔታ የተፈራውን ያህል እንዳልሆነና በአንዳንድ እቃዎች 
ላይ ጭማሪ ቢታይም የአብዛኞቹ ሸቀጦችና አገልግሎቶች 
ዋጋ የተረጋጋ ሆኖ መቀጠሉን ያስረዳሉ።  

‹‹የማክሮ ኢኮኖሚ ማሻሻያው አንዱ ትኩረት ገቢን 
ማሳደግ ነው። ገቢን ለማሳደግ አዲስ የሚኒስትሮች ግብረ 
ኃይል ተቋቁሞ ወደ ስራ ገብቷል። የገቢ አሰባሰብ ተሻሽሏል። 
ገቢን የማሳደግ ስራ በተጠናከረ መልኩ ይቀጥላል። ከታክስ 
ከፋዮች ጋር ውይይቶች ተደርገዋል፤ ከልማት አጋሮች 
ጋር ውይይቶች ተደርገዋል፤ ሁሉም የማሻሻያው ትግበራ 
ስኬታማ እንዲሆን ድጋፍ እንደሚያደርጉ ገልጸዋል›› ሲሉ 
አስታውቀዋል።

የገንዘብ ሚኒስትሩ ‹‹ከእነዚህ አጋሮች የበጀት ድጋፎች 
ይጠበቃሉ። በቀጣይ ወራት የውጭ እዳ እፎይታ ይገኛል 
ተብሎ ይጠበቃል፤ ይህ እፎይታው ለሀገሪቱ ኢኮኖሚ 
ዘርፈ ብዙ ጥቅሞችን ያስገኛል። የዓለም የገንዘብ ድርጅት 
የባለሙያዎች ቡድንም ባካሄደው ግምገማ ማሻሻያው 
በተሳካ ሁኔታ እየተተገበረ እንደሆነ አረጋግጧል›› ይላሉ።  

ከዚህ በተጨማሪም ሚኒስትሩ እንደገለጹት፣ የሀገር 
ውስጥ እዳ ሽግሽግን በተመለከተ፣ የኢትዮጵያ ንግድ 
ባንክ ለተለያዩ የመንግሥት የልማት ድርጅቶች አበድሮት 
የነበረውንና እስካሁን ሳይከፈል የቆየውን ብድር እና 
የካፒታል እድገት ጭማሪ እስከ 900 ቢሊዮን ብር ቦንድ 
በገንዘብ ሚኒስቴር በኩል ለንግድ ባንክ ተሰጥቷል። 
ይህ እርምጃ በንግድ ባንክ ላይ ይመጣ የነበረውን ጫና 
በመቀነስ የፋይናንስ ዘርፉን ጤናማነት ለማረጋገጥ ከፍተኛ 
እገዛ ያደርጋል፤ የባንኩን የካፒታል አቅም ያሳድጋል። 
ከዚህ ቀደም ተከማችተው የነበሩ ብድሮች ወደ ረጅም ጊዜ 
ቦንድ እንዲቀየሩ ተደርጓል። ይህም የሀገር ውስጥ የብድር 
ሽግሽግን ጤናማ ያደርጋል።

እንደ ሚኒስትሩ ማብራሪያ፣ ማሻሻያው ዝቅተኛ ገቢ 
ባለው የኅብረተሰብ ክፍል ላይ ጫና እንዳይፈጥር ይህን 
የኅብረተሰብ ክፍል የመደገፉ ስራ ተጠናክሮ እንዲቀጥል 
ትኩረት ይደረጋል፤ ዝቅተኛ ገቢ ባለው የኅብረተሰብ 
ክፍል ላይ ያተኮረ፣ ከመስከረም ወር ጀምሮ ታሳቢ 
የሚደረግ የደመወዝ ጭማሪ (ለኑሮ ድጎማ የሚሆን) 

በካቢኔው ጸድቋል።  የማክሮ ኢኮኖሚ ሪፎርም ስራዎችን 
ከማጠናከር ጎን ለጎን በሴክተር የልማት ስራዎች ላይም 
ትኩረት ማድረግ እንደሚገባ አቅጣጫ ተቀምጧል። ተገቢ 
ያልሆነ የዋጋ ጭማሪ የሚያደርጉ አካላትን የመቆጣጠር 
ተግባር በተሳካ ሁኔታ እየተከናወነ ነው። ኢንቨስትመንትን 
በመሳብ፣ ምርትን በማሳደግ እንዲሁም የምርት ስብጥርን 
በማሳደግ ረገድ ከፍተኛ ስራ መሰራት እንዳለበት 
በግምገማው ተመላክቷል።

ከማክሮ ኢኮኖሚ ማሻሻያ መርሃ ግብሩ ዋና ዋና 
የፖሊሲ ርምጃዎች መካከል አንዱ በገበያ ላይ የተመሰረተ 
የውጭ ምንዛሪ ተመን (Floating Exchange Rate) 
ስርዓት ትግበራ ነው። ይህ የፖሊሲ እርምጃ የውጭ 
ኢንቨስተሮችን በመሳብ፣ የውጭ ቀጥታ ኢንቨስትመንትን 
በማሳደግ እና የሀገሪቱን የንግድ ሥርዓት ከአጎራባችና ከአቻ 
ሀገራት ጋር የተጣጣመ እንዲሆን በማድረግ ረገድ ትልቅ 
አስተዋጽኦ ይኖረዋል። በዚህ ረገድ ማሻሻያው የሀገሪቱን 
የውጭ ምንዛሪ ግኝትና ክምችት እያሳደገው እንደሚገኝ 
የኢትዮጵያ ብሔራዊ ባንክ ገልጿል።

የባንኩ ገዥ አቶ ማሞ ምኅረቱ እንዳስረዱት፣  
ማሻሻያው ከተተገበረ በኋላ የተገኙ ውጤቶች ማሻሻያው 
በሌሎች ሀገራት ከዚህ ቀደም ባልታየ መልኩ ውጤታማ 
የሆነና ምሳሌ መሆን እንደሚችል አመላካች ናቸው። 
ከማሻሻያው ትግበራ በፊት በባንኮችና በትይዩ (ጥቁር) 
ገበያው መካከል ያለው የምንዛሬ ዋጋ ልዩነት 100 በመቶ 
ነበር፤ አሁን ልዩነቱ ከሦስት በመቶ በታች ወርዷል። 
በዓለም አቀፍ ደረጃ በሁለቱ ገበያዎች መካከል ያለው 
ልዩነት ከ10 በመቶ በታች ከሆነ ማሻሻያው የተሳካ እንደሆነ 
ይቆጠራል። 

በወጭ ንግድ ረገድ፣ በተያዘው የበጀት ዓመት 
መስከረም ወር የተገኘው የውጭ ምንዛሪ ባለፈው የበጀት 
ዓመት ተመሳሳይ ወር ከተመዘገበው የውጭ ምንዛሪ 
የ53 በመቶ ብልጫ አለው። ባለፈው የበጀት ዓመት 
የመጀመሪያው ሩብ ዓመት ከውጭ የተላከው ገንዘብ (Re-
mittance) ከዘንድሮው የመጀመሪያው ሩብ ዓመት ጋር 
ሲወዳደርም እንዲሁ በ145 በመቶ ጨምሯል። ይህም ወደ 
ኢትዮጵያ የሚመጣው የውጭ ምንዛሪ ግኝት በየጊዜው 
እየጨመረ እንደሆነ ያሳያል።      

በወርቅ ምርት ላይ የታየው መሻሻልም የውጭ 
ምንዛሬ አስተዳደር ማሻሻያው ውጤት ነው። ባለፈው 
የበጀት ዓመት የመጀመሪያው ሩብ ዓመት ከወርቅ የወጭ 
ንግድ የተገኘው ገቢ 58 ሚሊዮን ዶላር ብቻ ነበር፤ 
በዘንድሮው የበጀት ዓመት ተመሳሳይ ወቅት የተገኘው 
ገቢ 488 ሚሊዮን ዶላር ነው። የዘንድሮው በጀት ዓመት 
የመጀመሪያ ሩብ ዓመት ገቢ ካለፈው የበጀት ዓመት ገቢ 
(255 ሚሊዮን ዶላር) የበለጠ ነው። በሁለት ወራት ውስጥ 
በባንክ ስርዓት ውስጥ ያለው የውጭ ምንዛሪ ክምችት በ80 
በመቶ (በብሔራዊ ባንክ በ153 በመቶ እና በግል ባንኮች 
በ29 በመቶ) አድጓል። 

‹‹በማክሮ-ኢኮኖሚ ማሻሻያው አዲስና ዘመናዊ 
የገንዘብ ፖሊሲ እየተተገበረ ይገኛል። ይህ ፖሊሲ 
በመተግበሩ የዋጋ ንረት እየቀነሰ ነው። የዋጋ ንረቱ ባለፈው 
ዓመት ከነበረበት 29 በመቶ ዘንድሮ ወደ 17 በመቶ 
ቀንሷል። ይህ ስኬት የተገመዘገበው መንግሥት ምርትና 
ምርታማነትን ለማሳደግ ከሚሰራቸው ስራዎች በተጨማሪ 
ብሔራዊ ባንክ ጥብቅ የሆነ የገንዘብ ፖሊሲ ተግባራዊ 
በማድረጉ ነው።›› ብለዋል።

እሳቸው እንዳሉት፤ የብሔራዊ ባንክ ቁልፍ ስራ 
የፋይናንስ ስርዓቱ በተገቢው መንገድ እንዲመራ ማስቻል 
ነው። በውጭ ምንዛሬ፣ በብድር አሳጣጥ ረገድ የሚታዩ 
ተገቢ ያልሆኑ አሰራሮችን ለማስተካከል ባንኩ በቀጣይ 
ጊዜያት ጠንካራ የቁጥጥር ስራዎችን ይሰራል፤ በነዚህ 
ሕገወጥ ተግባራት ላይ በተሳተፉ አካላት ላይ የማያዳግም 
እርምጃም ይወስዳል።  ብሔራዊ ባንክ የጀመረውን ጥብቅ 
የገንዘብ ፖሊሲ አጠናክሮ ይቀጥላል።

የውጭ ምንዛሬ አስተዳደር ማሻሻያው የውጭ ምንዛሪ 
አስተዳደር ፖሊሲን መሰረታዊ በሆነ መልኩ ያሻሻለ 
እንዲሁም በኢትዮጵያ ኢኮኖሚ ውስጥ የነበረውን ስር 
የሰደደ የውጭ ምንዛሪ እጥረት የሚፈታ ወሳኝና ታሪካዊ 
እርምጃ እንደሆነ የሚገልጹት አቶ ማሞ፣ ማሻሻያው 
በታሰበውና በተረጋጋ መልኩ ስኬታማ ሆኖ እየተተገበረ 
እንደሚገኝ ይናገራሉ። 

የፕላንና ልማት ሚኒስትሯ ዶክተር ፍጹም አሰፋ 
በበኩላቸው፣ የማክሮ-ኢኮኖሚ ማሻሻያው ቀደም ብሎ 
ዝግጅት ሲደረግበት እንደቆየ ጠቁመው፣ ማሻሻያው 
ከሚያስገኘው ጥቅም ባሻገር ሊያስከትለው ስለሚችለው 
ጫናም ቀደም ብሎ ስለታሰበበት እስካሁን የተፈራውን 
ያህል ጫና እንዳልፈጠረ ይገልፃሉ። የኢትዮጵያ ኢኮኖሚ 
ሁኔታና የመንግሥት ወጭ አስተዳደርና አመዳደብ 
ከሌሎቹ ሀገራት የተለየ በመሆኑ መሰል ሪፎርሞች በሌሎች 
ሀገራት ያስከተሏቸው ጫናዎች ኢትዮጵያ ውስጥ ጎልተው 
እንዳልታዩ ያስረዳሉ።

‹‹ሪፎርሙ ለዘርፎች ትልቅ ማነቆ የሆኑትን የግብዓት 
ችግሮች ይፈታል። በባለሃብቶች ተደጋጋሚ ጥያቄ 
ከሚነሱባቸው ጉዳዮች መካከል አንዱ የወጭ ምንዛሪ 
እጥረት ነው። ሪፎርሙ ለዚህ ጥያቄ ምላሽ መስጠት 
የሚያስችል ነው። በግሉ ዘርፍ የሚከናወኑ የኢንቨስትመንት 
ተግባራት ለዘርፎች እድገት ወሳኝ ናቸው። ኢንቨስትመንት 
ሲጨምር ምርትና ምርታማነት ያድጋል። የአንድ ሀገር 
ኢኮኖሚ ውጤታማነትና ጥራት ከሚለካባቸው መንገዶች 
መካከል አንዱ የዜጎች ተሳታፊነትና ተጠቃሚነት ነው። 
ማሻሻያው ኢንቨስትመንትን ያስፋፋል፤ ኢንቨስትመንት 
ሲስፋፋ የስራ እድል ይፈጠራል። የስራ እድል ሲፈጠር 
ዜጎች በኢኮኖሚው ውስጥ ተሳታፊ ይሆናሉ። ይህም 
ኢኮኖሚው ውጤታማና ጥራት ያለው እንዲሆን 
ያደርገዋል›› በማለት የማክሮ-ኢኮኖሚ ማሻሻያው 
በኢኮኖሚው ላይ ጉልህ አዎንታዊ ለውጥ እንዲኖር 
እንደሚያደርግ ዶክተር ፍጹም  ያብራራሉ።  

ተስፋ ሰጭ ውጤቶች የታዩበት የማክሮ 
ኢኮኖሚ ማሻሻያው አፈፃፀም

ከማሻሻያው ትግበራ በፊት 
በባንኮችና በትይዩ (ጥቁር) 

ገበያው መካከል ያለው 
የምንዛሬ ዋጋ ልዩነት 100 
በመቶ ነበር፤ አሁን ልዩነቱ 

ከሦስት በመቶ በታች ወርዷል። 
በዓለም አቀፍ ደረጃ በሁለቱ 

ገበያዎች መካከል ያለው 
ልዩነት ከ10 በመቶ በታች ከሆነ 

ማሻሻያው የተሳካ እንደሆነ 
ይቆጠራል



አፈወርቅ ከቦሌ አራብሳ

በአዲስ አበባ ከተማ ከሚታዩ ችግሮች ውስጥ  
የመኖሪያ ቤት እጥረት አንዱና ዋነኛው ነው። 
የከተማዋ ሕዝብ ቁጥር በውልደት መጨመር እና 
ከተለያዩ አካባቢዎች በሚደረግ ፍልሰት የአዲስ 
አበባ ነዋሪ ቁጥር ከጊዜ ወደ ጊዜ በመጨመር ላይ 
ይገኛል። ይህ ደግሞ የመኖሪያ ቤት እና ሌሎች 
ማህበራዊና ኢኮኖሚያዊ ጫናዎችን በማስከተል 
ላይ ይገኛል።

  ከእነዚህ ጫናዎች ዋነኛው ደግሞ የቤት 
አቅርቦት ነው። ይህንኑ እጥረት ለመቅረፍ ከ1997 
ዓ.ም ጀምሮ የቤት ልማት ፕሮግራሞችን ነድፎ ወደ 
ተግባር ገብቷል። በዚህም 130 ሺ የሚጠጉ ቤቶችን 
ገንብቶ በ14 ዙር ለተጠቃሚዎች አስተላፏል። 
እስካሁንም በዚህ ፕሮግራም ከ500  ሺ የሚበልጡ 
የከተማዋ ነዋሪዎች ተጠቃሚዎች ሆነዋል።

ሆኖም የተሰሩት የጋራ መኖሪያ ቤቶች 
ሰፊውን ሕዝብ የመጥቀማቸውን ያህል ከመሰረተ 
ልማት ዝርጋታ አንጻር በርካታ ውስንኖቶች 
የሚታይባቸው ናቸው። በተለይም በ13ኛ እና 14ኛ 
ዙር የተላለፉት ቤቶች በርካታ የመሰረተ ልማት 
ችግር የሚታይባቸው ናቸው። የዚህ ጽሁፍ ባለቤት 
ነዋሪነቴ ቦሌ አራብሳ ነው። በዚህ ሳይት በ14ኛው 
ዙር የተላፉት ቤቶች በርካታ ችግሮች እንዳሉባቸው 
አውቃለሁ።

አብዛኞቹ ቤቶች በአግባቡ የማጠናቀቂያ 
ስራ ያልተሰራላቸው ከመሆኑም በላይ የውሃ፤ 
የኤሌትሪክ፤ የፍሳሽ እና የመጸዳጃ ቤት መሰረተ 
ልማት ጭራሽ ያልተዘረጋላቸው ናቸው። ስለዚህም 
ቤቶቹ በአሸዋ እና በሲሚንቶ ከመሰራታቸውም 
ውጭ እንደቤት በርካታ መሰረተ ልማቶች 
የሌላቸው ናቸው። ይህ ሁሉ ባልተሟላበት ሁኔታ 
የቤት ባለቤቶች እስከ ጥቅምት 30 ቤታችሁን 
አድሳችሁ ካልገባችሁ ቤታችሁን ትነጠቃላችሁ 
መባሉ በብዙዎች ላይ  ከፍተኛ ድንጋጤ ፈጥሯል። 

እንደ እኔ መሰረተ ልማት አለመሟላት ቤታችን 
እንዳንገባ ማነቆ መሆኑ እየታወቀ  ‹‹ካልገባችሁ 
ቤታችሁ ይነጠቃል›› መባሉ ስህተት ነው  ብዬ 
አስባለሁ። መንግስት እወስደዋለሁ ብሎ ያሳወቀው 
ርምጃ ተገቢ አለመሆኑን ስንናገርም ብዙ 
አዳማጭም አላገኘንም። አንዳንድ ባላስልጣናት 
በሚዲያ ቀርበው ሲናገሩ እንደሰማሁትም መንግስት 
ወደዚህ እርምጃ ለመግባት የተገደደው  በሕጋዊ 
መንገድ ውል የተገባባቸው ቤቶች ሕገወጥነት 
እየተበራከተባቸው በመምጣቱ ነው። ይህ ትክክል 
ሊሆን ይችላል። እንደ አዲስ አበባ ነዋሪነታችንም 
በተለያዩ አካባቢዎች በተዘጉ ኮንዶሚኒየሞች ውስጥ 
እየተፈጸሙ ያሉ ሕገወጥ ተግባራትን እንሰማለን።

በተዘጉ የጋራ መኖሪያ ቤቶች ውስጥ የተለያዩ 
ወንጀሎች እንደሚሰሩም ከጸጥታ አካላት 
በየጊዜው ከሚተላለፉ መረጃዎች እንረዳለን። 
የጫት መቃወሚያዎች፤ የሀሽሽ ማጨሻዎች እና 
አልፎ ተርፎም ከባህል ውጭ ያፈነገጡ ድጊቶች 
የሚፈጸምባቸው እንደሆኑ እኛም እንረዳለን።

ውል ተገብቶባቸው ባልተገባባቸው ቤቶች 
ሴቶች ይደፈራሉ፣ ዝርፊያ ይፈጸማል፤ እነዚህና 
መሰል ነገሮች አሉ።  አንዳንድ ቤቶች በጥበቃ 
የተከራዩም አሉ። ይህንን ለማጣራት እንዲያመችም 
መንግስት ይህንን ስልት መንደፉ በአንድ በኩል 
የሚያስኬድ ቢሆንም በሌላ በኩል ደግሞ መንግስት 
ይህንን ርምጃ መውሰድ መጀመር የነበረበት የራሱን 
የቤት ስራ ከተወጣ በኋላ መሆን ነበረበት። 
እንደ መንግስት ከሁሉም በፊት  ሰዎች ወደ 
ቤታቸው ያልገቡበትን ምክንያት ቆም ብሎ ማሰቡ 
መቅደም ነበረበት። ዋናው ችግር የመሰረተ ልማት 
አለመሟላት ነው።

መንግስት መጀመሪያ የቤት ባለቤቶቹን ችግር 
ሊረዳ ይገባ ነበር። አቤቱታቸውንም ሊያዳምጥ 

ገጽ 10

ጎሜ
ፖለቲካ እና ወቅታዊ

  አዲስ ዘመን  ሐሙስ መስከረም 30 ቀን 2017 ዓ.ም

በተገባ ነበር። ነዋሪዎች ወደቤታቸው የገቡት 
በመሰረተ ልማት አለመሟላት እየተሰቃዩ ያሉበትን 
ተጨባጭ ችግሮች የተቋሙ አመራሮች በአካል 
ተገኝተው ማጤን ነበረባቸው።  

ትምህርት ቤቶች ሳይገነቡ፣ ጤና ተቋማትም 
በአካባቢው ሳይኖሩ ልጆችን አፈናቅሎ መሄድ 
ማህበራዊ ቀውስንና ምስቅልቅልንም ሊፈጥር 
እንደሚችል መታሰብ ነበረበት። በርካታ ነዋሪዎች 
ወደ ቤታቸው መግባት እየፈለጉ ያልገቡት ምንም 
አይነት መሰረተ ልማት ስለሌለ ነው። ስለዚህም 
መሰረተ ልማት እስኪሟላ በሚል ልጆቻቸውን 
በተከራዩበት ቤት አካባቢ  በሚገኙ ትምህርት 
ቤቶች አስመዝግበዋል። አሁን ደግሞ በድንገት እስከ 
ጥቅምት 30 ካልገባችሁ የሚለው ዜና ሲሰማ ልጆቹ 
ላይ የሚደርሰው እንግልት እና የትምህርት መቆራረጥ 
እንደ ሀገር ሊያሳስበን ይገባ ነበር።

ችግር ካልገጠመው በስተቀር ማንም ሰው ቤቱን 
ትቶ በተከራየው ቤት ተጨማሪ ወጪ እያወጣ 
መቀጠል አይፈልግም፣ ካልቸገረው በስተቀር 
አንድ ሰው ቤት እያለው በኪራይ የሚበዘበዝበት 
ምክንያት አይኖርም። አማራጭ አተው የገቡትም 
ቢሆኑ  በጨለማው ውስጥ እየኖሩ ነው። ከፍተኛ 
ገንዘብ እየከፈሉ ውሃ በአህያ እያስጫኑ ለመጠጣት 
ተገደዋል። በተለይም በመጸዳጃ ቤት ችግር ለከፍተኛ 
ስቃይ እና የስነ ልቦና ችግር ተጋልጠዋል።

የቤት ችግሩ የባሰባቸው አንዳንድ ነዋሪዎች 
ቤታቸው የገቡት ሽንት ቤት ቆፍረው መጠቀም 
ቢጀምሩም በዝናብ ምክንያት ተደፍኖባቸው 
መጸዳጃ ቤት መጠቀም እንዳልቻሉ ተመልክቻለሁ። 
አንዳንዶቹም ሌሊት ልጆቻችውን ሲያምባቸው ወደ 
ተቆፈሩት መጸዳጃ ቤቶች ለመሄድ በጨለማው 
ድንግዝግዝ እየተቸገሩ መሆኑን ሰምቻለሁ። ብቻ 
ችግሩ ድርብርብ ቢሆንም መነግስት ግን በዚህ 
ልክ የተረዳው አይመስለኝም።   ትራንስፖርትም 
ቢሆን ያልተመደበባቸው አካባቢዎች ስላሉ እነዚህ 
አካባቢዎች መግባት በእጅጉ አዳጋች መሆኑን 
መረዳት ይገባል። 

በተለይም በ14ኛው ዙር በዕጣ የወጡ ቤቶች 
መሰረተ ልማት አልተሟላላቸውም፣ ውሃም 
አልገባላቸውም፣ መብራትም የሌላቸው አሉ፣ ግራና 
ቀኝ የደረጃ መወጣጫ ብረት ያልተሰራላቸውና 
ጣሪያቸው የሚያፈሱ በርካታ ሕንጻዎች 
መኖራቸውንም ሄዶ መመልከቱ ብቻ በቂ ነው። 
በተለይም በክረምቱ በነበረው ዝናብ ምክንያት 
በርካታ የመኖሪያ ቤቶች በፍሳሽ ተበላሽተዋል። 

ስለዚህም መንግስት የቤት ስራውን ሳይወጣ 
እስከ ጥቅምት 30 ግቡ ብሎ ማስገደዱ ተገቢ 
አይደለም። በርካታ የቤት እደለኞች የጋራ መኖሪያ 
ቤቶች ውል ከፈጸሙ በኋላ ቤቶቹ መሰረተ ልማት 
ያልተሟሉላቸው በመሆኑ ከቤት ኪራይ አለውጡም። 
በዚህም ለግለሰብ ቤት ኪራይና በየወሩም ለጋራ 
መኖሪያ ቤት ኪራይ ዕዳ ለመገፍገፍ ተገደዋል። ይህ 
ደግሞ አሁን ካለው ኑሮ ውድነት አንጻር በነዋሪው 
ላይ ከፍተኛ ጫና ፈጥሯል።

በእርግጥ መንግስት እስከ ጥቅምት 30 አድሳችሁ 
ካልገባችሁ ቤታችሁን እነጥቃለሁ ያለው ለየትኞቹ 
የጋራ መኖሪያ ቤቶች እንደሆነ ግልጽ ባያደርገውም 
በተለይም በ14ኛው ዙር እጣ የወጣላቸውን 
የሚመለከት ከሆነ በእርግጥም ውሳኔው በግብታዊነት 
የተወሰነ እንደሆነ በቀላሉ መረዳት ይቻላል። በዚህ 
ጉዳይ ላይ በተለያዩ ሳይቶች በተደረጉ ውይይቶችም 
እስካሁን መሰረተ ልማት የተሟላላቸው ሳይቶች  
የሉም። በዚህም ምክንያት ወደቤታቸው የገቡ 
ባለዕድለኞች ቁጥር ከ1 በመቶ አይበልጥም። ስለዚህም 
መንግስት የሰጠሁትን ማስጠንቀቂያ ማጠፍ 
አልችልም የሚል እንኳን ቢሆን በተባለው ቀን ውስጥ 
መሰረተ ልማቶችን የማሟላት ግዴታ አለበት።

ከዚሁ ጎን ለጎን መንግስት ከባለዕድለኞች ጋር 
ውል ሲገባ ግዴታውን ያስተላፈው ከንግድ ባንክ ጋር 

ባለው የክፍያ ሁኔታ እንጂ ባለዕድለኞች ቤታቸው 
ካልገቡ ይነጠቃሉ የሚል ስምምነትም የለም። ይህ 
ስምምነት በሌለበት ቤታችሁን እነጥቃለሁ ብሎ 
ማስፈራራት ከሕግ አንጻርም የሚያስኬድ አይደለም።

በውሉ መሰረት ስለቤቱ የሚመለከታቸው 
ተዋዋዩቹ እንጂ ቤቶች ልማት ኮርፖሬሽን አይደለም። 
ኮርፖሬሽኑ የባንኩን ስልጣን መንጠቅም አይችልም። 
ባንኩ የሚገባው እዳ ሳይከፈለው ከቀረ የሚጠይቅበት 
ሕጋዊ አግባብ አለው። ሌላው አካል ‹‹ቤታችሁ 
ስላልገባችሁ ይወሰድባችኋል›› ብሎ መመሪያ 
ማውጣቱ ሕጋዊ አካሄድንም የተከተለ አይደለም።

እጣ የወጣለት ሰው ወደቤቱ ሊገባ የሚችለው 
መሰረተ ልማት መሟላቱን አይቶ፣ ቤቱን አድሶ 
ለመኖር ምቹ ነው ብሎ ሲያምን ነው።  የውሃ፣ 
የመብራት፣ የመንገድ መሰረተ ልማት ሳይሟላ  እና 
ትራንስፖርት ሳይመደብ የገቡ ነዋሪዎች ከፍተኛ ዋጋ 
እየከፈሉ መሆኑን እየተመለከትን ነው። ሌሎችንም 
በዚህ መልኩ ደፍራችሁ ግቡ ማለቱ የሰውን ችግር 
አለመረዳት ነው ብዬ አስባለሁ። 

በ14ኛው ዙር የወጡ የጋራ መኖሪያ ቤቶችን 
ተዘዋውሮ የተመለከተ ሰው በቀላሉ የሚረዳው ነገር 
የቤቶቹን  መሰረተ ልማት ለማሟላት በርካታ ግዜ 
የሚወስድ መሆኑን ነው። የመንገድ መሰረተ ልማቱ 
ገና በጅምር ላይ የሚገኝ ነው። የውስጥ ለውስጥ 
መንገዶች ገና አልተጀመሩም። የፍሳሽ ማጣሪያ ገና 
አልተዘረጋም፤ የመብራት ማስተላለፊያ ምሶሶዎች 
የቆሙ ቢሆንም ገና ኃይል አልተዘረጋላቸውም። 
ስለዚህም በእያንዳንዱ ቤት እስኪዳረስ በርካታ 
ግዜያትን ይወስዳል። የውሃ መስመር ገና 
አልተዘረጋም።

በዚህም ላይ የፍሳሽ ማስወገጃ ትቦዎች 
ባለመዘርጋታቸው መጸዳጃ ቤቶች በየቦታው 
ተቆፍረውና በቆርቆሮ ተከበው ይታያሉ። እነዚህ 
መጸዳጃ ቤቶች መጠናቸው አነስተኛ በመሆኑ 
የተባለው ሕዝብ ቁጥር ወደየቤቶቹ ቢገባ ሞልተው 
ለመፍሰስ ቀናት አይወስዱም። ስለዚህም መንግስት 
ወደቤታችሁ ግቡ ሲል አብረው ሊከሰቱ የሚችሉ 
ችግሮችንም ማጤን አለበት።

በእርግጥ መንግስት ሰሞኑን በሰጠው መግለጫ 
አራብሳ ሳይት ላይ የመሰረተ ልማት እንዲሟላ 
መንገድ እንዲሰራ ወስኗል። ውሃ በሙሉ ኃይል እየገባ 
ይገኛል። መብራት በብዛት ዝርጋታው ተጠናቅቋል፤ 
ኃይል መልቀቅ ብቻ ነው የሚቀረው።  እነዚህ 
አራብሳ ላይ ያሉ ነገሮች ናቸው። ሆኖም የተባለው 
ነገር በተግባር ምን ያህል ይተረጎማል የሚለው 
የብዙዎቻችን ጥያቄ ነው።

መንግስት ቃሉ ጠብቆ እስከ ጥቅምት 30 የመሰረተ 
ልማት ዝርጋታዎቹን የሚያጠናቅቅ ከሆነ ለነዋሪው 
መልካም እድል እንጂ መርዶ አይደለም። ሆኖም 
ለበርካታ ግዜያት መሰረተ ልማት ያልተሟላላቸው 
ሳይቶች እስከ እዚህ ግዜ ድረስ ይሟላል እየተባለ ቃልና 
ተግባር ተራርቀው ቆይተዋል። መግለጫ ከመስጠት 
ውጪ የተባለው ቃል መሬት ላይ ወርዶ መንገዱም 
ሲሰራ፤ ውሃውም ሲገባ፤ መብራቱም ሲቀጠል ለማየት 
በርካታ ግዜያትን ሲወስድ ነው የታዘብነው።

ስለዚህም በቤት ኪራይ እየተሰቃዩ ያሉ የቤት 
ባለዕድለኞች እስከ ጥቅምት 30 ቤታቸውን አድሰው 
መኖር ይፈልጋሉ። ይህ ሊሆን የሚችለው ግን 
መንግስት የተባሉትን መሰረተ ልማቶች ማሟላት 
ሲችል ብቻ ነው። ቢያንስ ቢያንስ መጸዳጃ ቤት፤ 
ውሃ እና መብራት መሰረታዊ ስለሆኑ ቅድሚያ ሰጥቶ 
እነዚህን ሊያሟላ ይገባል። ይህንን ካደረገ በኋላ 
እስከ ጥቅምት 30 ቤታቸውን አድሰው ባልገቡት 
ላይ እርምጃ ቢወስድ እንኳን የሞራል መብት አለው 
ሊባል ይችላል። ያ ባልሆነበት ሁኔታ ‹‹እስከ ጥቅምት 
30 ቤታችሁን አድሳችሁ ካልገባችሁ ቤታችሁን 
እነጥቃለሁ›› ማለት  ሰውን ከማስፈራራት ውጪ 
የሚኖረው ፋይዳ የለም።

መንግስት ኃላፊነቱን እየተወጣ ግዴታዎችን ይጠይቅ

በተለይም በ14ኛው ዙር በዕጣ 
የወጡ ቤቶች መሰረተ ልማት 
አልተሟላላቸውም፣ ውሃም 
አልገባላቸውም፣ መብራትም 

የሌላቸው አሉ፣ ግራና ቀኝ 
የደረጃ መወጣጫ ብረት 

ያልተሰራላቸውና ጣሪያቸው 
የሚያፈሱ በርካታ ሕንጻዎች 

መኖራቸውንም ሄዶ መመልከቱ 
ብቻ በቂ ነው



ሙሉጌታ ብርሃኑ

ጥቅምት ሲመጣ፣ ጥቅምት ሲታሰብ ፊት ድቅን ከሚሉት 
የትውስታ ምስሎች አንዱ የጥቅምት አደይ አበባ ነው።የወርሃ 
ጥቅምት መልክ በጎበዝ ሰዓሊ ቢሳል ፊቷ እንደ ጸሐይ 
የሚያበራና ዓይነ ኩሉ የውበት ገንቦ ነው።ሀምራዊው የቀሚሷ 
ዘርፍ ከንፋሱ ጋር የሚምነሸነሽ ጸአዳ ነው።ዞማው ሀር ጸጉሯ 
በጀርባዋ ተነስንሶ ሲዘናፈል እንኳንስ ፊቷ የቆመውንና ከኋላዋ 
ያለውንም ታስከትላለች።መዓዛዋ የአደይ አበባ፣ ውበቷም 
ከአደይ አበባ ነው።አደይ አበባ ማራኪ የተፈጥሮ ውበትን 
ተጎናጽፎ የሚያጎናጽፍ ዘለዓለማዊ የጥቅምት ሽልማት 
ናት።ከውበት ውበቷን፣ ከሽልማት ሽልማቷን ስትቸር ደግሞ 
ሁሉም የተለየ ይሆናል።በዚህች የውበት ቁና የጥበብ ጎተራ 
ከሙላት አይጎድልም።ማድጋዋ በጥበብ በረከት፣ አቁማዳዋ 
በጠቢባን አንገት ላይ ነው።የኪነ ጥበብ ቤተሰቦችም ውበቷን 
የሚመጥን አንዳች ነገር ከጥቅምት ይጠብቃሉ።

ዛጎላማይቱ አንች የጥቅምት አበባ፤
የአደይ መዓዛ የሳሮን የሳባ፤
ምንኑ ታመጪልኝ ይዤሽ እንድገባ!
ቶሎ ቶሎ ነይ ቶሎ በጥቅምቱ፤
ጉማ ብትዪማ ቆመሽ ከዳገቱ፤
እጠብቅሻለሁ ይዤልሽ ካጥንቱ።
ያሏት እንደሆን በጥቅምት አበባ አምራና ተሞሽራ 

የወጣች ገራገር ጥበብ አትጨክንም።ከላይ እግዜር በጥበቡ 
የሸለማት ጥቅምትም አክብራ “ኑ! በእግዜር” ብላ የጥበብን 
እንግዳ ለመቀበል ወገቧ ጎንበስ፣ ቀና፣ እልል ብሎ የሚታክታት 
አይመስለኝም።በውበት ትሞሸራለችና አሁን ደግሞ እሷ ራሷ 
ጠቢባኑን ሞሽራ ልትሸልም ነው።

በጥበብ ሠረገላ በጠቢባን ፈረስ ሲጓዝ ዘንድሮ 
ከአሥረኛው የቁጥር ኮቴ ላይ ደርሷል።አሥረኛውም የጉማ 
ሽልማት አበባውን እንደታቀፈ ሠረገላው ከወርሃ ጥቅምት 
ላይ ቆም ለማለት ፈቅዷል።በኪነ ጥበብ ቤት በጥበብ 
ሥራዎቻቸው ድንቅ ድንቁን ያሳዩን፤ እንዲሁም ያስደመጡን 
ቀርበው ከአበባው ልዩ ስጦታ ይቀበላሉ።ጥበብ ስስትን 
አታውቅምና ለሰጡ ይሰጣቸዋል።በጉማ 2017 ታላቅ ገጸ 
በረከቶች ከአዳዲስ ነገሮች ጋር ስለመድረሱ አዘጋጆቹ ከወዲሁ 
እወቁት ሲሉ ሀሳብና እቅዳቸውንም አጋርተዋል።ማመን 
ከማየት ነውና አይተን፣ ተመልክተን፤ እሰይ! ደግ አደረጋችሁ 
እንድንል ወርሃ ጥቅምት ደርሳ ትዳኘን በማለት በጉዳዩ ዙሪያ 
ጥቂት በሀሳብ እንድንሸራሸር በዘመን ጥበብ ግብዣ ይሁን።

መነሻችን ከወደ ጉማ አዘጋጆች የሰማነው ነገረ ዓለም 
ነው።ጥበብ መቼ መቼ ይሆን በደስታ ሀሴት የምታደርገው … 
ከተባለ አንድም በዚህ ነገረ ዓለም ውስጥ ነው።ልጆቿ ከእርሷ 
የሚቀበሉትን ያለስስት ሲሰጡ በደስታ እንደምትፍነከነከው 
ሁሉ በምላሹ ለሥራቸው ዋጋ ሲሰጣቸውም በሀሴት 
ትሞላለች።እኚህን ልጆቿን ለአበርክቶዋቸው ትልቅ ቦታ 
በመስጠት በየዓመቱ ከፍ ሲያደርጋቸው አሥር ዓመታትን 
የዘለቀው ደግሞ የጉማ ሽልማት ነው።አንድ ብለው 
በመጀመር ዘጠኝን ፉት! አድርገው አሁን ለአሥረኛው 
ስንድትድት ማለት ጀመርዋል።ቤቱ የስንዱ እመቤት ሳሎን 
መስሏል።ከአንደበታቸው የሰማነው ነገርም፤ ሁሉንም 
ቅድመ ዝግጅቶች አጠናቀው “ጥቅምት 8″ን እንደሚጠብቁ 
ነው።በጥቅምት 8 ባለ ሥራዎች በሥራዎቻቸው ከፍ 
ይላሉ።ላደረጉት ጥበብ ውላታቸውን ትመልሳለች።“እነማን 
ናቸው?″ ለሚለው ጥያቄም፤ የዘንድሮዎቹ የጉማ አደይ 
አበባዎች ተመርጠው ተለይተዋል።

ምርጫው ግን እንዴትስ ይሆን? እውን ከስር መሠረቱ 
አስሰው በትክክል የሚገባውን ሰው መርጠው ይሆን? 
የምትለው መሠረታዊ ጥያቄ ናት።ብዙ ጊዜ እንዲህ እንደ 
ጉማ ለሽልማት በተሰናዱ ተቋማት ውዝግቦች፤ አለፍ 
ሲልም ዱላ ቀረሽ አታካራዎች ሲከሰቱ እዚሁ በሀገራችንም፣ 
በውጪዎችም ዘንድ አስተውለናል።ታጭተው ለሽልማቱ 
እመድረክ ላይ የሚቆሙ አካላት በውድድር ሳይሆን 
በመራጮች የሕሊና ሚዛን ላይ ተመርኩዞ ነው።የመራጩ 
ሕሊና ሚዛኑን ባይስት እንኳን የሚመዝነውን ግለሰብ ማግኘቱ 
ላይ ሊፈተን ይችላል።እንደ ሦስተኛ ደግሞ የችሎቱ ዙፋን ላይ 
የተፈናጠጠው ዳኛ እይታና የኛ እይታ፣ የእርሱ ጀግናና የእኛ 
ጀግና በመሀከል ሊተላለፉ ይችላሉ።“ከሰው ስህተት ከብረት 
ዝገት…” በማለት ሁሉንም ጉዳዮች ከጥያቄ በራቀ ገመድ ላይ 
ባናሰጣውም እኚህን ውል አልባ መስፈርቶችን ግን በቅንነት 
ልንገነዘባቸው ይገባል።ከዚሁ ጋር ያለፈውን ለማስታወስ 
ያህል አምና ጉማ 2016 መዘለሉንና አለመኖሩን ልብ ይለዋል።

9ኛው የጉማ ሽልማት የተካሄደው ሰኔ 2015 ዓ.ም 

አዲስ ዘመን   ሐሙስ መስከረም 30 ቀን 2017 ዓ.ም ገጽ 11

የዘመን ጥበብ
ስፖርትና መዝናኛ 

ነበር።በስካይላይት በተደረገው በዚሁ ሽልማትም የ9ኛው 
የጉማ የሕይወት ዘመን ተሸላሚ የነበረው አንጋፋው አርቲስት 
ኪሮስ ኃይለሥላሴ፤ በሄርሜላ ደግሞ የአቢሲኒያ የስነ ጥበብ 
ትምህርት ቤት መስራች ወይዘሮ ገነት ከበደ፤ እንዲሁም 
በአርአያ ሰብ ከያኒ (በበጎ አድራጎት በሚሰሩ የጥበብ ሰዎች) 
አርቲስት መሠረት መብራቴ ነበረች።ዘንድሮስ እነማን ይሆኑ 
…?

በጉማ 2017 ወሳኙና መሠረታዊው ነገርም ይኼው 
ነው።እነ ማን ምን ሠርተው ተመረጡ? ማለት ደግ ነው።በጉማ 
ለሚሠሩ ማበረታቻ ብቻ ሳይሆን ሠርተው ላለፉትም ለቀሪ 
እድሜ የተስፋ ስንቅ የሆነው “የሕይወት ዘመን” ሽልማት 
መኖሩ ገሀድ ነው።እድሜ ዘመናቸውን በጥበብ ስኬት ውስጥ 
ብቻ ሳይሆን በጥበብ ሀሩርና ብርድ፣ በኮረኮንቹና ድቅድቅ 
ጭለማው ሁሉ አልፈው ዛሬ ላይ “አንቱ” ለተባሉት የክብር 
ጋቢን ይደርባል።በዚህ መንገድ ላይ እናቶችም አባቶችም 
ቢኖሩም ሽልማቱ ግን አንድ ነው።ታዲያ የጾታውስ ጉዳይ 
ከምን መስፈርት ላይ ገብቶ? ቢሉም ጾታው ከመስፈርት 
መግቢያ የለውም።እንደጊዜውና ሁኔታው ለሚገባው ቅድሚያ 
ይሰጥበታል።ተራቸውን ጠብቀው ለየዓመቱ የሚጠባበቁ 
ገና እልፍ አደይ ጉማዎችና አበይ ጉማዎች አሉ።የዘንድሮው 
የ10ኛው ጉማ የሕይወት ዘመን ተሸላሚዋ አደይ ጉማ ደግሞ 
ድምጻዊትና ተዋናይት ፍቅርተ ደሳለኝ መሆኗ ተነግሯል።

ቀደም ሲል በጅምር ድምጻዊት ቀጥሎና አሁን ደግሞ 
ተዋናይት በመሆን ከቀዳማዊ ኃይለሥላሴ ትያትር ቤት እስከ 
ብሔራዊ ትያትር ድረስ ላደረገችው የጥበብ ተጋድሎ ጥበብ 
ውለታዋን ለመክፈል ተሰናድታለች።እስከ 90 ዎቹ አጋማሽ 
ድረስ ትወናው እንዳለም በድምጽዋ ብዙ መድረኮች ላይ 
ስታዜም ስታቀነቅን ትደመጥ ነበር።ከዚያ 90ዎቹ ወዲህ 
ደግሞ የፊልም ኢንዱስትሪው በሀገራችን መስፋፋቱን 
ተከትሎ ሙሉ ለሙሉ ፊቷን ወደ ፊልሞች አዞረች።ከዚያን 
ጊዜ ጀምሮም በአጋጣሚ ካልሆነ በስተቀር ዓይኖቿን 
ከፊልም ኢንዱስትሪው ነቅላቸው አታውቅም።በበርካታ 
ፊልሞች ውስጥ በረዳት ተዋናይነቷ ያሳያቸው ድንቅ ብቃት 
ከሕይወት ዘመን አገልጋይነቷ ጋር ተደምሮ ለዚህ ክብር 
አብቅቷታል።ፍቅርተ በሥራዎቿ ብቻም ሳይሆን በምግባርና 
ስብዕናዋም የብዙዎችን ልብ ያሸነፈች ወለላዋ አደይ ጉማ 
ናት።     

ከጉማ ተጠባቂ ሽልማቶች መካከል ሌላኛው “የሔርሜላ” 
ኒሻን ነው።“ሔርሜላ” የሚለውን ስም በአንድ የቀድሞ ፊልም 
ውስጥ የተመለከትንና የምናውቀው ብዙዎች እንደሆንን 
ተስፋ አደርጋለሁ።የኢትዮጵያ የፊልም ኢንዱስትሪ ተተክሎ 
ፍሬ መስጠት ሲጀምር “ሔርሜላ” የተሰኘውን ፊልም ያኔ 
ገና በጥቁርና ነጭ ምስል የተመለከትን በእርግጥም ስሙን 
ለመዘንጋት አይቻለንም።ለሽልማቱ የተሰጠው ስያሜም ከዚሁ 
የተወለደ ስለመሆኑ ለማስታወስ ነው።የዘንድሮዋ የሔርሜላ 
እናትም የፊልም ጥበብ አበርክቶዋ የሚጀምረውም ከዚያው 
የሩቅ ሰሞን ላይ ነው።በሀገራችን ታሪክ የመጀመሪያው 
የፊልም ትምህርት ቤት የተከፈተው በ1994 ዓ.ም 
ነበር።ታዲያ ትምህርት ቤቱ በዩኒቨርሲቲ፣ አሊያም በኮሌጅ 
አይደለም።ለዚህ መከፈት ትልቁን ትከሻ ሰጥታ ደከመኝ፣ 
ሰለቸኝ፣ በቃኝ አውርዱልኝ ሳትል እውን ያደረገችው ደግሞ 

ይህቺው የዘንድሮዋ ባለክብር እንስት ናት።እሷም የሀገራችን 
የፊልም ኢንዱስትሪ ቀዳማዊት መጋቢ የሆነችው አዜብ ከበደ 
ናት።ነገራችንን ነገር ያንሳውና፣ አዜብ ከበደ በ9ኛው የጉማ 
ሄርሜላ ተሸላሚ የነበረችው የገነት ከበደ እህት ናት።በስጋ 
ብቻ ሳይሆን በመንፈስም ተጋምደው፣ በጋራ ሠርተው በጋራ 
ሲሸለሙ መዓዛው የተለየ ነው።ሔርሜላም ከአባት ከበደ 
ቤት ንቅንቅ አልል ብላ ከሁለቱ እንቁ እህትማማቾች መካከል 
ተጣብቃለች።

አዜብ ከበደ ፋና ወጊ በመሆን በ1994 ዓ.ም በከፈተችው 
የፊልም ትምህርት ቤት ገና በጅምሩ 1ሺህ 57 ወንድና ሴት 
ተማሪዎችን ተቀብላ፤ ከወጭና ከሀገር ውስጥ በተውጣጡ 
መምህራን በ12 ወራት ቆይታ ጥበብን እንዲቀስሙ 
አድርጋለች።ትምህርት ቤቶቹንም በአዲስ አበባ ሁለት፣ 
አንድ ደግሞ በአዳማ ናዝሬት ከተማ ውስጥ በመክፈት 
ለጥበብ መጠለያን ሠርታለች።በትወና፣ በፊልም ኤዲቲንግ፣ 
በፎቶ ግራፍና በሌሎች ተያያዥ ዘርፎች በመሠልጠን 
የወጡት ተማሪዎቿም የፊልም ኢንዱስትሪውን ምሰሶ 
በደቦ አቁመውታል።የትምህርት ቤቱ መልካም ተሞክሮ፤ 
ተማሪዎቹን ማሠልጠን ብቻ ሳይሆን በማገባደጃው ላይ 
ለአራትና አምስት በመጣመር እያንዳንዱ ተማሪ ፊልሙን 
ሠርቶ ማቅረቡ ነው።ከሚሠሯቸው የ40 ደቂቃ ርዝመት 
ካላቸው ፊልሞች መካከል ቆንጆ የተባሉት ተመርጠው 
ለእይታ ይበቃሉ።ከዚያ ከ1994 ዓ.ም ጅማሮ አንስቶ በፊልም 
ጥበብ ዕውቀት የዳበሩና በሙያው የበሰሉ ባለሙያዎችን 
በማፍራት ለትልቁ ገደል ትልቁን ጠጠር ጥላለችና ሔርሜላ 
2017 የእርሷ ነው። 

ሌላው ጉማ አርአያ ሰብ ነው።በሙያቸው በኪነ ጥበቡ 
ዘርፍ እያገለገሉ መሳ ለመሳ ደግሞ በበጎ አድራጎት ሥራዎች 
ውስጥ ትልቅ አሻራቸውን እያሳረፉ ያሉ የጥበብ ልጆች 
በርከት ብለው ይገኛሉ።ያላቸውን ዕውቅናና ተደማጭነት 
ለሀገራዊ ኃላፊነት በመጠቀም ሕይወትና ጥበብ እንዳይባክኑ 
አድርገዋል።በበጎ ሥራቸው አንቱ ተብለው እጃቸውን ለመሳም 
በቅተዋል።ለ15 ዓመታት የበጎነት ቆይታው፤ የዘንድሮው ጉማ 
ስሞና መርቆ አበባውን የሚያስታቅፈው የጥበብ ሰው ደግሞ 
አርቲስት ይገረም ደጀኔ (አስቴር) ሆኗል።በበጎ አድራጎት 
ሥራዎቹ በአምባሰደርነት ከሠራባቸውና ከሠራቸው ጥቂቱን 
በማንኪያ ለማንሳት ያህል የኢትዮጵያ ብሔራዊ ደም ባንክ፣ 
ሜሪ ጆይና ሜቄዶንያ ይገኙበታል።በደም ባንክ ውስጥ ከዚያ 
ቀደምም ሆነ በኋላ ያልተደገመውን 14 ሺህ ዩኒት ደም በአንድ 
ቀን ብቻ እንዲሰበሰብ በማድረግ በተቋማት ውስጥ ክብረ 
ወሰኑን እየመራ ያለ ባለታሪክ ነው።ከማገልገሉም በአንድ 
ወቅት የሠራውን የመዝሙር አልበም ሙሉ ለሙሉ ገቢውን 
ለሜቄዶንያ አበርክቶታል።ሜሪ ጆይ በሐዋሳ ከተማ ውስጥ 
ሕንጻ ለማስገንባት በማሰብ ሲያሰባስብ ከነበረው 1መቶ 
ሚሊየን 20 ሚሊየን የሚጠጋው የተሰበሰበው በእርሱ የዕለት 
ተዕለት ድካምና ብርታት ነበር።በሌሎች የበጎ አድራጎት 
ተቋማት ውስጥም ብዙ የሚያስጨበጭቡ ተግባራትን 
አከናውኗልና ለመልካምነቱ ጥበብ መልካሙን ሽልማት 
ልትሸልመው ተሰናድታለች።   

በጉማ ሽልማት አደይ አበባዎች መካከል ስንሸራሸር 

ከሠሪው ወደ ሥራው የምታሳልጥ መንገድም አለች።በተዋበ 
የጥበብ መንደር ውስጥ በውበት ልቀው ለመታየት የበቁት 
አደይ ጥበባት በዋናነት ከበስተ ፊልም አቅጣጫ ላይ 
ያመለክተናል።ለሽልማቱ ለመታጨት የተመዘገቡ ፊልሞች 
ቁጥር በድምሩ 42 ደርሰዋል።ቁጥሩ በክልል የሚገኙትንም 
አካቶ ይዟል።ከዚህ ቀደም በነበረው ዙር ውስጥ በትግርኛ፣ 
በኦሮሚኛ እና በሀላቢኛ የተሠሩ ፊልሞችን ለሽልማት 
አድርሷል።አሁን ደግሞ በአፋርኛ (የአጭር ጊዜ ፊልም) 
እና በሶማሊኛ (ዶክመንተሪ) በማከል ዘንድሮን በጉማ 
ይመለከታሉ።በአጠቃላይም 20 የአጭር ጊዜ ፊልሞችና 22 
ፊውቸር ፊልሞች በማህደሩ የሠፈሩት ናቸው።    

ወገን! ከጥበብ ሁሉ ትልቁ ጥበብ፣ ከማወቅ ሁሉ ትልቁ 
ማወቅ ከአምናው  ለዘንድሮ፣ ከዘንድሮና አምና ለከርሞው 
ተምሮ የያዙትን መንገድ በረዥሙ ማጽናት ነው።ይህን ስል 
አምና ጉማ ያስመለከተን አንዳንድ አግባብ ያልሆኑ ጉዳዮችም 
እንደነበሩ ልብ ይለው ዘንድ ነው።ልብ ያሉ እንደሆነም 
ዘንድሮን ማስተዋል አያዳግትም።ከ9ኛው አስቀድሞ የነበሩት 
የጉማ ሽልማቶች በአለባበስ ሥርዓትና በባህል ጥበቃው 
የሚታማ አልነበረም።እንዲያውም በባህል አልባሳት አሸብርቆ 
ከመጣው ታዳሚ መሀል በመምረጥ በድንገቴ ፈንጠዚያ 
አስፈንጥዘው ሲሸልሙ ሁሉ ነበር።በባለፈው 9ኛ ግን ጥቂት 
የማይባሉ እንስቶች ፈንገጥ ባለ አለባበስ ላይ ከፊት አንስቶ 
ሰውነታቸውን በቀለማት ቀልመው በመግባት የእድምተኛውን 
ቆሌ በመግፈፍ ውዝግብና ያልተገባ ንትርክ መነሳቱ አይረሳም።

በመሀል የዝግጅቱ ዓላማ ተዘንግቶም ወደ ሌላ 
አብዮታዊ ተቃውሞ ተለውጦም ነበር።እንስቶቹ “እሾህን 
በእሾህ” በማለት  ከማንነታችን ጋር የማይሄደውን ድርጊት 
ፈጽመው የመግባታቸው ሀሳብ፤ ለውበት ሳይሆን በሴቶች 
ላይ የሚደርሰውን ጥቃት በአደባባይ ለመቃወም ነበር።ያም 
ሆነ ይህ ግን፣ ያለቦታና ጊዜው የተገኘ ወርቅም ቢሆን 
ድንጋይ ነው።የቱ ጋር ምን ማድረግ እንዳለብን ካላወቅን 
“የሚያደርጉትን አያውቁምና ይቅር በላቸው” ከመባል ሌላ 
የምናተርፈው አይኖርም።በእንደዚህ ዓይነት ዝግጅቶች መሀል 
ይህን መሰሉን ዱብ’ዳ የምናወርድ ከሆነ የሥነ ሥርዓቱ ዓላማ 
ከመሪው ተጠማዞ ታዳሚውንም ሳይቀር መፍጀቱ የማይቀር 
ነው።ሌላውን እንዳይጎረብጥ አድርጎ ወግና ሥርዓቱን በጠበቀ 
መልኩ በራሱ ቦታና ጊዜ ማድረግ ሲቻል፤ በታወቁ ዝግጅቶች 
ውስጥ ሌላ ያልታወቁ ዝግጅቶችን መፍጠር ለየትኛውም 
የሚበጅ አይደለም።የዝግጅቱን ድባብ ከመግመጣቸውም 
ባህል፣ ወግና ሥርዓትን ያጠለሻል።እንግዲህ “የቄሳርን ለቄሳር፤ 
የእግዜርንም ለእግዜር” ማለት መልካም ነው።ከአምናው 
ለዘንድሮ ስንማርም፤ ለሀገራዊው ዝግጅት በሀገርኛ የባህል 
አልባሳቶቻችን አሸብርቀን መሄዱን እንዳንዘነጋው ለማስታወስ 
ነው።

ጉማ ከአንድ አሀዝ ወደ ሁለት ከፍ በማለት ከ9ኝ ወደ 
10 ተሸጋግሯል።ለተከታታይ ስድስት ዓመታት በብሔራዊ 
ትያትር አዳራሽ፣ አንድ በስካይላይት፣ አሁን ደግሞ በሸራተን 
አዲስ ሆቴል ውስጥ ለመድመቅ የሚጠብቀው አደይ አበባዋን፣ 
ጥቅምት 8ን ነው።እኛም የጥበብ ቤተሰቦች የጥቅምት 8 ሰው 
ይበለን!!

አደይ ጉማ



ቤዛ እሸቱ

በሀገራችን በተለይ በመዲናችን አዲስ አበባ ሰው 
ይበዛባቸዋል ተብለው በሚታሰቡ መንገዶች ላይ የታማሚን 
ባነር ሰቅለው፤ ባስ ሲልም እራሱን ታማሚውን መኪና 
ውስጥ አስቀምጠው የመታከሚያ ሲለመን መመልከት 
የመዲናችን የዘወትር አሳዛኝ ትእይንት ከሆነ ከራረመ። ሰው 
መረጃ አገኝበታለሁ፤ እዝናናበታለሁ ብሎ የሚጎበኛቸው 
ማህበራዊ ገጾችም ከመሰል የህክምና ወጪ በዝቶብናልና 
አግዙን ከሚሉ ልጥፎች ነጻ አይደሉም። የሁሉም ባይባልም 
አብዛኞቹ ለ“አግዙኝ” ጥያቄና እሳት የሆነውን የሰው ፊት 
ለማየት የዳረጋቸው ህመሙ ስር ሳይሰድ ወደ ህክምና 
ተቋማት ባለመሄዳቸው እንደሆነ ይታመናል። ቢቻል ህመሙ 
ምልክቱን ማሳየት ሳይጀምር ለጤና ምርመራ ካልሆነም ገና 
ህመሙ ሲጀምር የህክምና ተቋማትን ቢጎበኙ ኖሮ አብዛኞቹን 
ህመሞች በአጭር ጊዜና በአነስተኛ ወጪ ማስቀረት ይቻል 
ነበር። 

በሀገራችን ታሞ ህክምናን ከመሻት ይልቅ ቅድሚያ ጤናን 
መጠበቅ ላይ ትኩረት ሰጥተው ከሚሰሩ የህክምና ተቋማት 
መሃል “ረዳት ሄልዝ ኬር” ተጠቃሽ ነው። የረዳት ሄልዝ ኬር 
ዋና ሥራ አስኪያጅ ወይዘሪት ምስጋና ሰለሞን፤ ድርጅታቸው 
ታሞ ህክምናን በመሻት ወደ ማእከሉ  ለሄደ ታካሚ የህክምና 
አገልግሎት ከመስጠት ባሻገር በሽታን አስቀድሞ መከላከል 
ላይ ትኩረት ሰጥቶ የሚሰራ ድርጅት መሆኑን ያስረዳሉ። 
ለዚህም ያግዝ ዘንድ ድርጅቱ ሰዎች በበሽታ ከመያዛቸው በፊት 
በመለየት በጊዜ ሕክምና እንዲያገኙ ለማድረግ የሚያግዙ 
የተለያዩ የምርመራ ጥቅሎችን በማዘጋጀት ሕመማቸው ሥር 
ሳይሰድ በቀላሉ ጤናቸውን እንዲያውቁ ይሠራል።

በሀገራችን በአብዛኛው ሕብረተሰብ ዘንድ ሳይታመም 
የመመርመር ቀርቶ ሲታመም ካልባሰና የግድ ካልሆነ ወደ 
ህክምና ተቋማት የመሄድ ባህሉ አነስተኛ መሆኑን የሚያነሱት 
ወይዘሪት ምስጋና፤ ቀድሞ መመርመር እራስ ላይ በሽታን 
እንደመጥራት መቆጠሩ ሰዎችን ለምርመራ  እንደማያበረታታ 
ያስረዳሉ። ባደጉት ሀገራት ግን ኢንሹራንስ ለመግባት 
እንደ የእድሜ ክልል የተለያዩ ቅድመ ምርመራዎችን 
ማድረግ በኢንሹራንስ ኩባንያዎች የተቀመጠ ግዳጅ መሆኑ 
ሕብረተሰቡ የምርመራ ባህሉን እንዲያዳብር አግዟል። ከቅርብ 

ልዩ ልዩ
ማህበራዊ

ዓለም አቀፍ

ከነጻ እስከ ረዥም ጊዜ ክፍያ የዘለቀ የሕክምና አገልግሎት

በዩናይትድ ስቴትስ የምርጫ ዕለት በኢስላሚክ ስቴት ቡድን 
ስም ጥቃት ለማድረስ አቅዶ ነበር ያለውን ግለሰብ በቁጥጥር 
ስር ማዋሉን የሀገሪቱ ፍትህ ቢሮ አስታወቀ።ተጠርጣሪው ናስር 
አህመድ ታውሄዲ የሚባል የ27 ዓመት የአፍጋኒስታን ዜጋ 
ሲሆን፤ በኦክላሆማ ነዋሪ መሆኑን ዓቃቤ ሕግ ተናግሯል።

“ተከሳሹ በአይኤስ አነሳሽነት፣ በምርጫ ቀን፣ በሀገራችን 
ላይ የኃይል ጥቃት ለመፈጸም አሲሯል” ሲሉ የኤፍቢአይ 
ዳይሬክተር ክሪስቶፈር ሬይ ማክሰኞ በሰጡት መግለጫ 
አስታውቀዋል። ግለሰቡ የጦር መሳሪያዎችን ለማጠራቀም 
እየሞከረ መሆኑን ኤፍቢአይ ገልጾ፤ የቤተሰቡን ንብረት 
በመሸጥ እነሱን ወደ ሌላ ሀገር ለማዛወር እርምጃ ወስዷል 
ብሏል።

ታውሄዲ ለውጭ ሀገር አሸባሪ ድርጅት ድጋፍ ወይም 

በአሜሪካ የምርጫ ቀን ጥቃት ለመፈጸም አሲሯል የተባለ 
አፍጋኒስታናዊ በቁጥጥር ስር ዋለ

ግብአት በመስጠት፣ ለማቅረብ በመሞከር፣ የጦር መሳሪያ እና 
ጥይቶችን ለመግዛት በመሞከር ወንጀል ወይም የሽብር ድርጊት 
ለመፈጸም በማሴር ነው የተከሰሰው። ኤፍቢአይ እንዳለው 
ከሆነ ታውሄዲ ስሙ ከማይታወቅ ተባባሪ ዘመዱ ጋር ይሠራ 
ነበር። ተባባሪው ወጣት እና የአፍጋኒስታን ዜጋ መሆኑም 
ተገልጿል።

በሕግ አስከባሪ አካላት በተገኙ የጉግል መዛግብት 
ላይ ተመስርተው ባገኙት ማስረጃም የኢስላሚክ ስቴት 
ፕሮፓጋንዳዎችን በኢንተርኔት እየተከታተለና እና ለአይኤስ 
ደጋፊ ሆኖ ለሚሠራው የበጎ አድራጎት ድርጅት ገንዘብ በመለገስ 
ተከሷል።

“አይኤስአይኤስ እና ደጋፊዎቹ በአሜሪካ ብሔራዊ 
ደህንነት ላይ የሚያደርሱትን ቀጣይነት ያለው ስጋት መዋጋት 

ጊዜ ወዲህ በሀገራችንም የሚገባውን ያህል ባይሆንም  ጤናን 
አስቀድሞ በመመርመር ረገድ ለውጥ መኖሩን ጠቅሰዋል። 
ረዳት ሄልዝ ኬር ይሄንን ባህል ለማዳበርና ሰዎች ሳይታመሙ 
አስቀድመው መከላከል እንዳለባቸው በጽኑ ስለሚያምን 
በተለያዩ ጊዜያት ለተለያዩ ድርጅት ሠራተኞች ነጻ የምርመራና 
የምክር አገልግሎት በመስጠት የበኩሉን ሚና በመጫወት ላይ 
ይገኛል።

ባሳለፍነው ሳምንት ረዳት ሄልዝ ኬር ለኢትዮጵያ ፕሬስ 
ድርጅት ሠራተኞች የነጻ ምርመራና የምክር አገልግሎት 
ሠጥቷል። የኢትዮጵያ ፕሬስ ድርጅት የዘርፈ ብዙ ጉዳዮች 
ክፍል ኃላፊ ወይዘሮ ብርሃኔ ሰለሞን ኢፕድ የሠራተኛው ጤና 
ስለሚገደው ከረዳት ሄልዝ ኬር ጋር በመተባበር ለተቋሙ 
ሠራተኞች ነጻ የህክምና አገልግሎት ማመቻቸቱን ጠቅሰዋል። 
የኢፕድ ሠራተኞች ከተቋሙ የሥራ ባህሪ አንጻር ለራሳቸው 
አስበው የጤና ምርመራ የሚያደርጉበት ሁኔታ አናሳ በመሆኑ 
የጤና ምርመራውን ወደ ሠራተኛው ማምጣት አስፈላጊ 
መሆኑን ጠቅሰዋል። ተቋሙ እንደባህል ሠራተኛው ባለበት 
የጤና ምርመራ እንዲያደርግና ጤናውን እንዲጠብቅ ታሳቢ 
ተደርጎ እየተሠራ መሆኑንና፤ በዚህም የደም ግፊት፣ የስኳር፣ 

የኮሌስትሮል ነጻ ምርመራና ህክምና እና ለሌሎች ምርመራዎች 
እንደአስፈላጊነቱ የዋጋ ቅናሽና የዱቤ አገልግሎት ተቋሙ 
ድረስ በመምጣት ለሰጠው ረዳት ሄልዝ ኬር ምስጋናቸውን 
አቅርበዋል።

የኢፕድ ሠራተኞች የተለያዩ የህትመት ውጤቶች 
በየዕለቱ ከመውጣታቸው ጋር ተያይዞ በሥራ ቦታቸው 
የጤናቸውን ሁኔታ የሚያውቁበት አሰራር አዲስ አለመሆኑን 
የሚያስረዱት ወይዘሮ ብርሃኔ፤ በ2016 ዓ.ም  ነጻ የዓይንና 
የጥርስ ምርመራ ህክምና ከአለርት ሆስፒታል ጋር በመተባበር 
መደረጉን አስታውሰዋል። በዚህም ለዓይን እስከ ነጻ የቀዶ 
ጥገና (የኦፕራሲዮን ) ህክምና ተሰጥቷል። ለጥርስም የጥርስ 
ሙሌት፣ መንቀልና ማጠብ አገልግሎት ለሚያስፈልጋቸው 
ሠራተኞች እንዲያገኙ ተደርጓል። ከዚህ ቀደም የጡት ካንሰር 
የግንዛቤ መስጫ ወቅትን ታሳቢ በማድረግ የረዳት ሄልዝ ኬር 
እህት ኩባንያ ከሆነው ፓዮኔር ዲያግኖስቲክስ ላብራቶሪስ 
ጋር በመተባበር መክፈል ለማይችል ዘጠኝ የድርጅቱ ሴት 
ሠራተኞች ነጻ የጡት ካንሰር ምርመራና (የማሞግራፊ) 
የአልትራሳውንድ አገልግሎት ተሰጥቷል። በቀጣይም 
ተቋሙ የድርጅቱን ሠራተኞች ፍላጎት መሰረት በማድረግ 

የሠራተኛውን ጤና ለመጠበቅ የሚያግዙ ሥራዎች ተጠናክሮ 
የሚቀጥል መሆኑን ያስረዳሉ።

ሥራ አሥኪያጇ ወይዘሪት ምስጋና፤ ረዳት ሄልዝ ኬር 
በቅድመ ምርመራ ላይ የሕብረተሰቡን ንቃተ ህሊና ለማሻሻል 
በማሰብ በተለያዩ ጊዜያት የስኳር፣ የደም ግፊትና የኮሌስትሮል 
ምርመራዎችንና የምክር አገልግሎቶችን ለተለያዩ ድርጅቶች 
ሠራተኞች በነጻ አገልግሎት መስጠታቸውን ይጠቅሳሉ። 
ለኢፕድ ሠራተኞችም ከነጻ ምርመራው ባሻገር በህክምና 
ባለሙያዎች የአንድ ለአንድ የምክር አገልግሎት መሰጠቱና 
ተጨማሪ ምርመራዎች ሲኖሩም በከፍተኛ ቅናሽ አገልግሎቱ 
መሰጠቱ የድርጅቱ ሠራተኞች ጤናቸውን ለመጠበቅ 
ያስችላቸዋል። ኢፕድ ለሠራተኞቼ ጤናቸው ያለበትን ሁኔታ 
አሳውቁልኝ ብሎ ተነሳሽነቱን ወስዶ ወደ ድርጅቱ መሄዱ 
ከድርጅቱ አላማ ጋር የሚሄድ በመሆኑ መደሰታቸውን 
በመግለጽ በቀጣይም አብሮ የመስራት ፍላጎት እንዳላቸው 
አስታውቀዋል።

ድርጅቱ በተለያየ ጊዜ በነጻ ከሚሰጠው አገልግሎትና 
ከቅናሽ አገልግሎቱ በተጨማሪ ሰዎች በአንዴ ለአገልግሎቱ 
መክፈል ሊከብዳቸው ይችላል በሚል አገልግሎቱን በቅድሚያ 
ካገኙ በኋላ በስድስት ወር የሚከፈልበት አሰራር ከተለያዩ 
ድርጅቶች ጋር በመነጋገር አገልግሎቱን በዱቤ እያቀረበ 
ይገኛል። አሁን ለሠራተኞቻቸው የዱቤ አገልግሎት ካስጀመሩ 
ድርጅቶች በተጨማሪ ረዳት ሄልዝ ኬር ከሌሎች ድርጅቶች 
ጋርም የዱቤ አገልግሎት ለመስጠት ዝግጁ በመሆኑ ይህን 
አገልግሎት ሠራተኞቻቸው እንዲያገኙ የሚፈልጉ ድርጅቶች 
ቢያናግሯቸው ሠራተኞቻቸው “እንዴት እከፍላለሁ?” ከሚል 
ጭንቀት ነጻ ሆነው አገልግሎቱን የሚያገኙበትን ሁኔታ 
ለማመቻቸት ዝግጁ  መሆናቸውን ሥራ አስኪያጇ ገልጸዋል። 

ረዳት ሄልዝ ኬር በማእከሉ ከሚሰጠው የህክምናና 
የላቦራቶሪ አገልግሎት በተጨማሪ፣ የ24 ሰዓት የአምቡላንስ 
አገልግሎት፣ የቤት ለቤት ህክምና፤ እንዲሁም፣ በ9477 የጥሪ 
ማእከል በሕክምና ባለሙያዎች የ24 ሰዓት የቴሌ ሜዲስን 
አገልግሎት ይሰጣል። ኦክቶበር ወር “የጡት ካንሰር ግንዛቤ 
መስጫ ወር” መሆኑን በማስመልከትም የጡት ካንሰር 
ምርመራን (ማሞግራፊን) ከሀኪም የምክር አገልግሎት 
ጋር ወሩን በሙሉ 50 በመቶ ቅናሽ በማድረግ አገልግሎቱን 
በመስጠት ላይ ይገኛል።

የኢፕድ ሠራተኞች በምርመራ ላይ

ሁ

ን
 ታ

ደ
ለ

አውሮፕላን አብራሪው የመንገደኞች አውሮፕላን በማብረር 
ላይ እያለ ህይወቱ አለፈ።የ59 ዓመቱ ካፒቴን ኢሴሂነ ፔህሊቫን 
ንብረትነቱ የቱርክ አየር መንገድ የሆነ አውሮፕላን አብራሪ ነበር። 
ይህ አብራሪ ከአሜሪካዋ ሲያትል ወደ ኢስታንቡል በመብረር ላይ 
እያለ ህመም ከተሰማው ከጥቂት ጊዜ በኋላ ህይወቱ እንዳለፈ 
ተዘግቧል።

እንደ ዘገባው ከሆነ በበረራ ላይ የነበረው አውሮፕላን 
ረዳት አብራሪው ኃላፊነት በመውሰድ በመንገደኞች ላይ 
ጉዳት እንዳይደርስ ማድረጉን የአየር መንገዱ ቃል አቀባይ 
ተናግረዋል።ቃል አቀባዩ ያህያ ኡስተን እንዳሉት፤ "ለካፒቴኑ 
የመጀመሪያ ህክምና እርዳታ ለማድረግ የተደረገው ጥረት 
አለመሳካቱን ተከትሎ ረዳት አብራሪው ወዲውኑ በድንገት 
በረራውን በማቋረጥ አውሮፕላኑን ወደ መሬት ለማሳረፍ እየሞከረ 

እንቀጥላለን። የአሜሪካን ሕዝብ ለማሸበር የሚሞክሩ ግለሰቦችን 
ለይተን እንመረምራለን። እንዲሁም ለሕግ እናቀርባለን” ሲሉ 
ጠቅላይ አቃቤ ሕግ ሜሪክ ጋርላንድ ተናግረዋል።

ታውሄዲ ዋይት ሃውስን እና የዋሽንግተን 
ሃውልትን የሚያሳዩ በዋሽንግተን የሚገኙ የስለላ 
ካሜራዎችን በተመለከተ ጥናት ማድረጉን የፌዴራል 
መርማሪዎች ገልጸዋል። በተጨማሪም የላላ የመሣሪያ 
ሕግ ያላቸውን ግዛቶች በተመለከተም ጥናት አድርጓል።                                                                                                          
ታውሄዲ ጥቃቱን ለመፈጸም ኤኬ-47 ጠመንጃዎችን 
ለመጠቀም ፈልጎ ነበር ሲሉ ባለስልጣናት ገልጸዋል።

መስከረም 26 እሱ እና ተባባሪው የጦር መሳሪያዎችን እና 
ጥይቶቹን ለመግዛት ለኤፍቢአይ በድብቅ ከሚሠሩና የመሣሪያ 
ነጋዴዎች መስለው ከቀረቡት ግለሰቦች ጋር ተገናኝተዋል።                                                                                                                         

መሣሪያውን ከገዙ በኋላም ታውሄዲ እና ተባባሪው በቁጥጥር 
ስር ውለዋል።

ከታሰረ በኋላ በተደረገ ምርመራ ታውሄዲ በምርጫ ቀን 
“በርካታ ሰዎች በተሰበሰቡበት” ላይ ያነጣጠረ ጥቃት ለመፈጸም 
ማቀዱን እና ይህንንም በመፈጸም ለመሞት መዘጋጀቱን 
ለኤፍቢአይ አረጋግጧል ተብሏል።  ታውሄዲ እአአ መስከረም 
2021 በልዩ የስደተኛ ቪዛ ከባለቤቱ እና ከልጀቹ ጋር አሜሪካ 
ገብቷል። በተያዘበት ጊዜም በኦክላሆማ ሲቲ ይኖር እንደነበረም 
ቢቢሲ ዘግቧል።

እያለ ህይወቱ አልፏል" ብለዋል።
ኤርባስ ኤ350 አውሮፕላኑ በኒዮርክ በድንገት ካረፈ በኋላ 

መንገደኞችን በመጫን ወደ ኢታንቡል የተጀመረው በረራ እንደቀጠለም 
በዘገባው ላይ ተጠቅሷል።አውሮፕላን አብራሪው ከፈረንጆቹ 2007 
ጀምሮ የቱርክ አየር መንገድ አውሮፕላኖችን ሲያበር ነበር የተባለ ሲሆን፤ 
በየጊዜው የጤና ምርመራም ሲያደርግ ነበር ተብሏል።

እስካሁን ለአብራሪው ህይወት ማለፍ ምክንያት ምን እንደሆነ ይፋ 
አልተደረገም። አየር መንገዱ እድሜያቸው ከ40 ዓመት በላይ ለሆኑ 
አብራሪዎች በየ 6 ወሩ የጤና ምርመራ ማስረጃ እንዲያቀርቡ የሚያስገድድ 
ሕግ አለው። ከዚህ በፊት በፈረንጆቹ 2015 ላይ የአሜሪካ አየር መንገድ 
አብራሪ ከአሜሪካ ፎኒክስ ወደ ቦስተን በመብረር ላይ እያለ የ57 ዓመቱ 
አብራሪ በድንገት ህይወቱ አልፎ አውሮፕላኑም እንዲያርፍ ተደርጎ 
እንደነበር አል ዐይን ዘግቧል።

አውሮፕላን አብራሪው የመንገደኞች አውሮፕላን
 በማብረር ላይ እያለ ህይወቱ አለፈ

ነፃ ሃሳብ
ፖለቲካ እና ወቅታዊ

ቴልጌልቴልፌልሶር (የኩሽ አሸክታብ)

እንደአልበርት አንስታይንና አይዛክ ኒውተንን 
የመሰሉ ዓለምን ብቻቸውን የተሸከሙ አንዳንድ 
ግለሰቦች አሉ። ሀገር የምትባለው ሰፊና ግዙፍ 
የሕብረብሄራዊነት መልክ በአንድና በሁለት ግለሰቦች 
ሀሳብና ፍልስፍና ስትመራና ማንነት ስታገኝ ማየትም 
አዲስ ነገር አይደለም። ትውልድን ያህል፣ ሕዝብን 
የሚያክል በታሪክና በትውፊት፣ በስርዐትና ወግ የዳበረ 
ውህድ  ቀለም ብርቱ ሀሳብን ባነገቡ ጥቂት ዜጎች 
ሲጠራ ማየት እንዲሁ የተለመደ ነው።

በዓለም ላይ ታላላቅ ስም ያላቸው እንደ 
አሜሪካና ሩሲያ፣ ቻይናና ሕንድ እንዲሁም ሌሎች  
ሀገራት በአንድ ግለሰብ የሀሳብ አብዮት ወዝ ያገኙ 
ናቸው። በፈጠራው ኤድሰን፣ በፖለቲካው አብረሀም 
ሊንከን፣ በሳይንሱ ቻርለስ ዳሪውን ከአሜሪካ ሰንደቅ 
ዓላማ እኩል ስም እና አጀብ ያላቸው፣ ለኩራትና 
ለሉአላዊነታቸው የራሳቸውን የዜግነት አስተዋጽኦ 
ያደረጉ የታሪክ ቀለሞች ናቸው። ዛሬም ድረስ 
አሜሪካና አሜሪካውያን ከነዚህ ግለሰቦች የሀሳብ ፈር 
አልወጡም።

ፑሽኪን በሀሳብና በበጎ ፍልስፍና፣ በስርዐትና 
በዘመናዊ ጽንሰ ሀሳብ የአሁኗን ሩሲያ በከፍታ 
ፈጥሯታል። በስነጽሁፍ፣ በፖለቲካ፣ በአስተዳደር፣ 
በፍልስፍና የራሱን የሀሳብ መዋጮ ያደረገ ብርቱ 
ሰው ነው። በምድረ ሩሲያ ከፈጣሪ ቀጥሎ የሚመለክ 
ሁለተኛው ግለሰብ ማነው ከተባለ  ያለመጠራጠር 
ፑሽኪን ነው። ፈረንሳይ ቮልቴር አላት፣ ሕንድ 
ማሀተመ ጋንዲ፣ እንግሊዝ  ሼክስፔር አላት። ደቡብ 
አፍሪካ ኒልሰን ማንዴላ፣ ቡርኪና ፋሶ ቶማስ ሳንካራ፣ 
ሊቢያ በጋዳፊ ይጠራሉ።

 ቮልቴር ብቻውን ፈረንሳውያንን ማሰብ ያስተማረ 
የሀሳብ እና የፍልስፍና መምህር ነው። በተራማጅና 
በአንቂ ሀሳብ ለዘመናዊቷ ፈረንሳይ አሻራውን ያሳረፈ 
የስልሳሌ ሊቀመንበር ሆኖ ስሙ እስካሁን ይዘከራል። 
ማህተመ ጋንዲ ጠብን በሻረ በፍቅር ልብ ዛሬ ላለችው 
ሕንድ ዋጋ ከፍለዋል። ሼክስፔር የታላቋ ብርታኒያ 
ሌላኛ ስሟ ነው። ሀገር በግለሰብ ስትጠራ እንግሊዝን 
ማየቱ በቂ ነው። እንግሊዝ ብለን ሼክስፔር አለማለት 
አንችልም። አንዳንድ ጊዜ ዋና ከተማዋ እየመሰለን 
እስከመደናገር የምንደርስ አንጠፋም።

ኒልሰን ማንዴላ ለደቡብ አፍሪካውያን ምን 
ማለት እንደሆነ መናገር ለቀባሪ ማርዳት ያህል ነው። 
ለነጻነትና ለፍትህ ሲል በሮቢን ደሴት ላይ ለሀያ ሰባት 
ዓመታት ከመታሰር ጀምሮ የአፓርታይድ ስርዐትን 
ታግሎ በመጣል የነጻነት ምልክት እስከመሆን የደረሰ 
አባት ነው። ወደ ቡርኪና ፋሶ ስንመጣ ቶማስ ሳንካራን 
እናገኛለን። ይሄ ሰው በወጣትነቱ የበሰለ፣ ከእድሜው 
በላይ የሳለ ሰለሀገርና ሕዝብ እስከሞት የሚያደርስ 
ዋጋ የከፈለ የዘመናችን ጀግና ነው። በዘመነ የፖለቲካ 
ሀሳብ፣ ለሀገርና ሕዝብ በወገነ ወገንተኝነት ኖሮ ያበቃ 
የእውነት ነፍስ ነው። 

ይሄ የሚያሳየው በሀሳባቸው ሀገር የሰሩ፣ ትውልድ 
የፈጠሩ ሊቃነ አእምሮዎች የግዝፈታቸውን ልክ ነው። 
ከራሳቸው ወደሌሎች፣ ከሌሎች ወደ ሀገርና ዓለም 
ስለተስፋፉ አእምሮና ልብ ምስክር የሚሰጥም ነው። 
በዓለም ዳርቻ እዚህና እዛ ብቻቸውን ሀገር የሆኑ፣ 
ለብቻቸው ሕዝብና ትውልድ፣ ታሪክና ስርዐት የሆኑ 
ከላይ እንደዘረዘርኳቸው ያሉ ግለሰቦች አሉ። የነዚህ 
ግለሰብ መነሻ ሀሳብ ነው። የነዚህ ግለሰብ መነሻ 
ፍቅርና ስልሳሌ ነው። በጠብና በክፉ ትርክት የዳበሩት 
በተቃራኒው ታሪክ ንደው፣ አብሮነትን አጠልሽተው 
ከከፍታቸው ዝቅ ብለው ታይተዋል እየታዩም 
ይገኛሉ።

ለዚህ እንደጥሩ ማሳያ የምትወሰደው  ሀገራችን 
ኢትዮጵያ ናት። ኢትዮጵያ የሚለው ስም ትላንትና 
ዛሬ ለየቅል ነው። ትላንት በፍቅር፣ በሕብረት፣ 
በወንድማማችነትና በሀሳብ  ቀጠናዊነትን ተሻግሮ 
ዓለማቀፋዊነት የለበሰ የክብርና የሉአላዊነት ገናና ስም 
ነበር። ዛሬ ላይ ይሄ ክብርና ስም በዘር ቡዳኔ  እና 

መንደርተኝነት እየደበዘዘ መጥቷል።
መንደርተኛ ሀገር ከጎጠኞች ውጪ ሀሳባውያን 

አይበቅሉባትም። አሰላሳዮችን ገላ ዘረኞችን የምታፈራ 
ናት። የጋራ ታሪክ ንዳ ጦርነት ጎሳሚ የብቻ ትርክት 
የምታጸድቅ የመርዘኞች ስብስብ ናት። ሀገር የሰሩ 
የስርዐትና የጨዋነት ካስማ ምሰሶዎች እንደማይረቡ 
የሚነገሩባት፣ ታሪክ ያስቀመጡ፣ እውነት የዘከሩ 
የአብሮነት እሴቶች ከአፈር የሚወድቁበት፣ ብዙሀንነት 
ወደትንሽነት የሚቀየርባት የእልህ አውድማ ትሆናለች።

ሀገር ሀሳብና አሳባውያን ሲታጡባት የማትደረስ 
የተስፋ አቀበት ናት። እንደዳከሩ ኖረው እንደዳከሩ 
የሚያልፉባት። በዚህ ምድር ላይ አደገኛው ነገር ማሰብ 
የማይችል አእምሮ ነው። ማሰብ ካልቻልን ማሰብ 
ለሚችሉ ጉዳይ አስፈጻሚዎች ነን። ሰው ራሱንም 
ሌላውንም ነጻ የሚያወጣው በሀሳቡ በኩል ነው። 

ሀገራችንን ከጦርነት፣ ከእርስ በርስ ግጭት ለምን 
ነጻ እንዳላወጣን ከሚቀመጡ አበይት ምክንያቶች 
መሀል ‹ለሀሳብ የበላይነት ቅድሚያ ያልሰጠ 
ማህበራዊና ፖለቲካዊ ልምምድ› የሚለው ቀዳሚው 
ነው። ማህበራዊ ልምምድ በሀገር ግንባታ ሂደት ውስጥ 
ዋጋው ከፍተኛ ነው። 

ኢትዮጵያዊነት የስርዐትና የጨዋነት፣ 
የብሄርብሄረሰብ መልክና ወዝ ያረፈበት 
የሕብረብሄራዊነት ቀለም ነው ስንል ይዘውን በመጣን 
የእርስ በርስ ትስስር በኩል ነው። ይሄ  በጽናት ያቆመን 
በጎ ማህበራዊ ልምምድ ነው። ከነውር ርቀን፣ በስርዐት 
እንድንቆም የሆንበት።

በተቃራኒው አሁን ላይ እያየናቸው ያሉ 
ኢትዮጵያዊነትን የማይወክሉ ዘረኝነቶች፣ እኔነቶች፣ 
ብቻነቶች፣ አግላይነቶች፣ ጦርነቶች፣ ጥላቻዎች፣ 
እልኸኝነቶች፣ ፖለቲካ ወለድ ሀሰት ትርክቶች እኩይ 
ማህበራዊ ልምምዶች ናቸው። የነበረንን የሰላም 
መልክ በወጀብ ቀይረው በደህና ሰማያችን ላይ የስጋት 
ደመናን የሰቀሉ ከፖለቲካው የወረስናቸው ናቸው።

 ወደትውልዱ የተላለፉ እኩይ የሞት ወርሶች 
በሀሳብ የበላይነት እስካልጸዱ፣ ኢትዮጵያዊነት 
ያልቀደመበት የእልህና የኩርፊያ የፉክክር መንፈሶች 
በፍቅር ቃል ተገርተው ሰላም ነጋሪዎች እስካልሆንን 
ድረስ፣ በጥላቻ የተዋጡ የነበሩ ሕብር ወዞቻችን 
በሀሳብ እስካልተመለሱ እና ለሀሳባውያን ቅድሚያ 
እስካልሰጠን ድረስ መከራዎቻችን ቀጣዮች ናቸው።

ወዝ ፊት ላይ የሚታይ የውበትና የደስደስ 
የምቾትም ስም ነው። አምሮብሃል..አምሮብሻል 
የምንባባለው ይሄን ወዝ ዋቢ በማድረግ ነው። ወዝ 
የሌለው ፊት ደምግባት የራቀው ነው። ሀገራችንም 
እንዲሁ ናት። ጥንተ ወዟ ጠፍቷል። በጥላቻና 
በጦርነት ገርጥታለች። ጦርነት ያገረጣው፣ ጥላቻ 
የከለለው፣ የፖለቲካ እድፍ ያጠኸየው፣ ዘረኝነትና 
ጎጠኝነት የሰወረው የኢትዮጵያዬ ወዟ እንዲመለስ 
በሀሳብ ለሀሳብ ከሀሳብ መወለድ ግድ ይለናል።

 ከሀሳብ ተወልደን፣ በሀሳብ ታርሰን ሀሳባዊ 
ትውልድ ካልፈጠርን የሰላም ዋስትናችን ጥያቄ ውስጥ 
የሚገባ ነው። ያለመጠራጠር በአንድ ሀገር ላይ የሰላም 
ወዞች የመኖር ዋስትናዎች ሆነው የተፈጠሩ ናቸው። 
ወዙን ያጣ ፊት እንደማያምርበት ሁሉ ወዟን ያጣችም 
ሀገር ሰላም አይኖራትም።

ትግላችን ሊሆን የሚገባው ያለውን ሽረን 
የነበረውን ማስቀጠል ላይ ነው። የነበረው ለነጻነትና 
ለፍትህ የቆመ ስማችን ነው። የነበረው አስታራቂና 
መካሪ ባህልና እሴታችን ነው። የነበረው በአንድ 
በኩር ስም የሚጠራ ኢትዮጵያዊ የሚል ምልክታችን 
ነው። የነበረው ፍቅር ያጸናው፣ ብዙሀነት የገመደው 
ሕብረብሄራዊነት ነው።  

ያለውስ ካልን ኃይልና እልኸኝነት ነው። ጥላቻና 
ቡዳኔ ነው። ዘረኝነትና ቁጡነት ነው። ጦርነትና 
ሞት ነው። ክርክርና ፉክክር ነው። ራስወዳድነትና 
ማንአለብኝነት ነው። ትርክትና ውንብድና ነው። 
ትዕቢትና ንቀት ነው። ስሜትና ክስረት ነው። ትርምስና 
ጥፋት ነው። 

ከነበርንበት ከፍታ አጉድለውን ለዝቅታ 

የዳረጉንንና እየዳረጉን ያሉ ስሜት ለበስ ልምምዶችን 
በሀሳብ የበላይነት ለማቅናት ጊዜው አሁን ነው። 
በዚህ ጫፍ ያሉ ዝምታዎች ነገሮች እንዲደረጁ እድል 
ከመስጠት ባለፈ በሌላ የማይታዩ ናቸው። ፖለቲካዊና 
ማህበራዊ ልምምዶቻችን ሀሳብ ያስፈልጋቸዋል። 
ለብቻው ሀገር እንደሰሩ ቮልቴርን መሳይ ግለሰቦች 
ተቧድነን ኢትዮጵያን ከጦርነትና ከስቃይ መታደግ 
አያቅተንም። 

እሴቶቻችን አቧራቸውን አራግፈን ወደቀደመ 
ስፍራቸው ከመለስናቸው ብቻቸውን ሀገር የሚሰጡን 
ናቸው። ማህበራዊ ትውፊቶቻችንንና ስርዐትን 
ያለመዱን የግብረገብነት አስተማሪዎቻችንን እህ 
ብለን ለማድመጥ ከተሰናዳን ችግሮቻችንን ማርገብ 
ይቻለናል። ለሚጠቅመን ወደሚጠቅመን ካላየን 
ወደነበርንበት በጎ ማህበራዊ ልምምድ መመለስ 
ይቸግረናል። 

ሀገራችን ምን አጥታ ተቸገረች? ‹ምንም 
አላጣችም› ብሎ የሚጀምር እና ለመነጋገርና ለሀሳብ 
ልውውጥ ቅድሚያ በላሰጠ ፖለቲካና ፖለቲከኛ 
ከክብሯ የጎደለች፣ ከሉአላዊነቷ ያነሰች እንደሆነች 
ማስታወስ የሚወድ ነው። ካጣነው ጋር ሲመዘን ያለን 
የበዛ ነው፣ ነገር ግን ያጣነው ትንሽ ነገር ያለንን እልፍ 
በረከት እንዳንቆጥር አድርጎናል። ላለ ነገር ቅድሚያ 
በመስጠት የሀሳብ ዋጋ ትርጉም ያለው ሆኖ የሚነሳው 
እዚህ ጋ ነው።

በሀሳብ  የተፈጠረች ሀገር  ባለቤት ለመሆን 
ከእያንዳንዳችን የሚጠበቅ፣ ቅድሚያ ስጥተን 
ልንሰራው የሚገባ ጉዳይ ነው። ጦርነትና ጥላቻን 
ሽሮ ለትውልዱ ምልክት የሆነ የፖለቲካ ተሀድሶ 
ያስፈልገናል። አሰላሳይ ፖለቲከኛ፣ አሰላሳይ 
ዜጋ ጽንፍ ከረገጡ አጎራ ዘለልነት የምንወጣበት 
መተላለፊያ መድህናችን ነው። 

እነቮልቴር ለብቻቸው ፈረንሳይን ፈጥረዋል። እነ 
ኤድሰን፣ እነ ዳቪንቺ ለብቻቸው ምልክት ሆነዋል። 
ከቻልን ለብቻ ካልቻልን በሕብረት ኢትዮጵያን ነጻ 
ማውጣት ይጠበቅብናል።  ትንሳኤአችንን ያዘገየው 
ለጦርነት በር የሚከፍቱ የኃይል አሰላለፎች ናቸው። 
የነበረውን በመመለስ ሂደት ውስጥ ቅድሚያ ሰጥተን 
ልንተገብረው የሚገባው በሀሳብ መሸናነፍን ነው። 

ስርዐትና ወግ ሀገር የተማገረችበት ካዝማዋ 
ናቸው። ማሰብ ለቻለ ማሕበረሰብ ስርዐትና ወግ 
የሕገመንግስት ያክል ዋጋ ያላቸው ናቸው። ሀገራችንን 
ሀብታም ካደረጓት መሀል ቀዳሚዎቹ  የአብሮነት 
እሴቶቻችን እንደሆኑ የጋራ መግባባት አለን። እሴት 
የማንነት መልክ ነው። 

እሴት የእርስበርስ ትስስር ገመድ ነው። 
እሴቶቻችን ማሰብ የቻልንባቸው፣ ሀገር 
ያቆምንባቸው፣ በሉአላዊነትና በብኩርና የተራንባቸው 
ሕብረቀለሞቻችን ናቸው። ከመሀከላችን  
ስላራቅናቸው ማሰብ የማንችል ሆነናል። እንደማይረባ 
የትም ባንጥላቸው ገላጋይና ሃይ ባይ በጠፋበት የእርስ 
በርስ ትርምስ መሀል አስታራቂና አሸማጋይ የሚሆኑን 
ነበሩ።

ሀገር የምትሰራው፣ ትውልድ የሚቀረጸው ሀሳብ 
ባለው አእምሮና ልብ ነው። ባለመነጋገር ስለተሸፈኑ 
እንጂ ችግሮቻችን ይሄን ያክል የበረቱ አልነበሩም። 
በአንድ ሀገር ላይ ከዳበሩና ዘመናትን ካስቆጠሩ የጋር 
ትርክቶች በላይ ዋጋ ያለው ነገር የለም። እንደዋጋ 
ካየናቸው የጋራ እሴትና ትርክቶቻችን ሚዛን የሚደፉ 
ናቸው። 

ሌላ ሌላውን ትተን በነዚህ የጋራ ማንነቶቻችን 
በኩል በሰላም አብሮ መኖር የሚቻለን ሕዝቦች  
መሆን የምንችል ነን። በአንድና ሁለት ዜጎቻቸው ብቻ 
ደምቀው እና ብርቱ የሚል የክብር ስምን አግኝተው 
በአለቅነት የቆሙ ሀገራት ጥቂቶች አይደሉም። 
እኛ በታሪክ ብዙ ነን። በቁጥር ብዙ ነን። በባህልና 
በስርዐት ብዙ ነን።  ምን አጣን፤ ቆም ብለን በሰከነ 
መንፈስ ለዚህ ጥያቁ መልስ መፈለግ ይኖርብናል።  
ሀሳብ እንዳለው ትውልድ እድለኛ ሀገር የለም፤ 
ባለሀሳብ እንሁን  ።

በሀሳብ የተፈጠረች ሀገር ባለቤት ለመሆን እንትጋ

እሴቶቻችን አቧራቸውን 
አራግፈን ወደቀደመ 

ስፍራቸው ከመለስናቸው 
ብቻቸውን ሀገር የሚሰጡን 
ናቸው። ማህበራዊ 
ትውፊቶቻችንንና ስርዐትን 
ያለመዱን የግብረገብነት 
አስተማሪዎቻችንን እህ 
ብለን ለማድመጥ ከተሰናዳን 
ችግሮቻችንን ማርገብ ይቻለናል። 
ለሚጠቅመን ወደሚጠቅመን 
ካላየን ወደነበርንበት በጎ 
ማህበራዊ ልምምድ መመለስ 
ይቸግረናል

ብርሃን ፈይሳ

ሞሮኮ በቀጣዩ ዓመት ለምታስተናግደው 35ኛው 
የአፍሪካ ዋንጫ ለማለፍ የሚያስችሉት የማጣሪያ 
ጨዋታዎች በቀጣይ ቀናት ይካሄዳሉ። በ12 ምድቦች 
ተከፍለው በመፎካከር ላይ ከሚገኙት ቡድኖች መካከል 
አንዱ የሆነው የኢትዮጵያ ብሄራዊ ቡድን (ዋሊያዎቹ)
ም ሦስተኛ የምድብ ደርሶ መልስ ጨዋታውን ያካሂዳል። 
በምድብ 8 ከዲሞክራቲክ ኮንጎ፣ ታንዛኒያ እና ጊኒ ጋር 
የተደለደለው ቡድኑ ከነገ በስቲያ ከጊኒ አቻው ጋር ወሳኙን 
ጨዋታ ያደርጋል።

በምድቡ አንድ ነጥብ ብቻ በማስመዝገብ ሦስተኛ ደረጃ 
ላይ የሚገኘው ቡድኑ ትናንት ጨዋታዎቹ ወደሚከናወኑበት 
አቢጃን ማቅናቱን የኢትዮጵያ እግር ኳስ ፌዴሬሽን መረጃ 
ያመላክታል። በአሰልጣኝ ገብረመድህን ኃይሌ የሚመራው 
ቡድኑ ከታንዛኒያ ጋር በነበረው የመጀመሪያ ጨዋታ ያለ 
ምንም ግብ ነጥብ ተጋርቶ መውጣቱ የሚታወስ ነው። 
ከዴሞክራቲክ ኮንጎ ጋር በነበረው ቀጣይ ጨዋታ ደግሞ 
የ2 ለምንም ሽንፈትን አስተናግዷል። የምድቡ ሦስተኛ 
ጨዋታም ከነገ በስቲያ የሚከናወን ሲሆን፤ በዴሞክራቲክ 
ኮንጎ እና ታንዛኒያ አቻዎቹ ሽንፈትን ከተቀበለው ጊኒ ጋር 
ይገናኛል። 

ለዚህ ጨዋታ ከቀናት በፊት ተሰባስቦ ዝግጅት 
ሲያከናውን የቆየው ቡድኑ ለ25 ተጫዋቾች ጥሪ በማድረግ 
ሁለቱን ቀንሶ የኮትዲቯር ጉዞውን አድርጓል። ይህ የደርሶ 
መልስ ጨዋታም ቡድኑ በማጣሪያው ተፎካካሪ ሆኖ 
የመቀጠሉን ሁኔታ የሚለይ ወሳኝ ጨዋታ በመሆኑ 
ትኩረት የሚያደርጉበት መሆኑንም አሰልጣኝ ገብረመድህን 
ኃይሌ በሰጡት ጋዜጣዊ መግለጫ አመላክተዋል። ቡድኑ 
በተደረገለት ጥሪ መሰረት 20 የሚሆኑት ተጫዋቾች 
አስቀድመው የተሰባሰቡ ሲሆን፤ በውጪ ሀገራት ክለቦች 

ስፖርት

የሚጫወቱ ሦስት ተጫዋቾችን ጨምሮ የተቀሩት ዘግየት 
ብለው ቡድኑን መቀላቀላቸውን አሰልጣኙ ጠቁመዋል። 
የደርሶ መልስ ጨዋታው የሚከናወነው ከአንድ ቀን እረፍት 
በኋላ ማለትም ጥቅምት 02 እና 04/2017 ዓ.ም መሆኑ 
ፉክክሩን ይበልጥ ከባድ እንደሚያደርገው እርግጥ ነው። 
ይሁንና በመርሃ ግብሩ ለሁለቱም ቡድኖች በመሆኑ ምንም 
ማድረግ አይቻልም።

ሁለቱ ጨዋታዎች ቡድኑ በማጣሪያው የመቆየቱን 
ጉዳይ የሚወስኑ ሲሆን፤ በድምር የሚገኘው ውጤት ተስፋ 
ሰጪ መሆን አለመሆኑን ጨዋታዎቹ የሚታዩ ይሆናሉ። 
በተለይ ተጋጣሚውን የጊኒ ብሄራዊ ቡድን ጥሎ ማለፍ 
የግድ አስፈላጊ በመሆኑ ቡድኑ ወደ ስፍራው የተጓዘው 
ለማሸነፍ መሆኑንና ያለው ብቸኛ ዕድልም ማሸነፍ 
ብቻ መሆኑንም አሰልጣኙ አስረግጠዋል። ምክንያቱ 
ደግሞ በቀጣይ በሚኖረው መርሃ ግብር መሰረት ቡድኑ 
የሚገጥማቸው ታንዛኒያ እና ዲሞክራቲክ ኮንጎን በመሆኑ 

ከባድ ሊሆን ይችላል። 
‹‹ቡድኑ በራሱ ሜዳ የሚጫወት ቢሆን ኖሮ ታንዛኒያን 

እናስተናግድ ነበር፤ ነገር ግን ስለማንችል አስቸጋሪ ይሆናል። 
ስለዚህ ከጊኒ ጋር የሚኖሩትን ሁለቱን ጨዋታዎች 
ለሁለቱም ቡድኖች ከሜዳቸው ውጪ መሆኑ በተመሳሳይ 
ሁኔታ ላይ እንዲገኙ ያደርጋቸዋል። በመሆኑም የሚገኘው 
ድምር ውጤት ለቀጣዮቹ ጨዋታዎች ወሳኝ በመሆኑ 
አቅማችንን አሟጠን ለመጫወት ጥረት እናደርጋለን›› 
ብለዋል። ዋሊያዎቹ በማጣሪያው አስቀድመው ባደረጓቸው 
ጨዋታዎች ላይ የነበራቸውን አቋም ጨምሮ በተለይ 
በአጥቂ በኩል ችግር እንዳለበት አሰልጣኙ በተደጋጋሚ 
ሲገልጹ መቆየታቸው የሚታወስ ነው። ነጥብ ማስመዝገብ 
ቀጣይ እጣቸውን ለሚወስነው ለዚህ ወሳኝ ጨዋታ 
አሰልጣኙ ያላቸውን እቅድ በተመለከተም ያላቸውን 
አቅም ሁሉ አውጥተው ለመጠቀም እንደሚጥሩ ነው 
ያነሱት። ከዚህ ቀደም በአጥቂ ቦታ እንዲጫወቱ የተደረጉ 

ተጫዋቾች ውጤታማ ባለመሆናቸው እንደ አቤል ያለው 
እና መሃመድኑር ናስር ባሉ ተጫዋቾች ተተክተዋል። 
በመሆኑም ፊት መስመር ላይ የነበረውን ክፍተት በተሻለ 
ሁኔታ ይሸፍናሉ በሚል ይጠበቃል። 

እንደአጠቃላይ ቡድናቸው ባለፉት ጨዋታዎች 
የተሻለ እንቅስቃሴ ያሳዩትን እንዲሁም ሌሎች ከዚህ 
ቀደም ያልተጠሩ አዳዲስ ተጫዋቾችን መጨመር የተገባ 
በመሆኑ የተለየ ነገር ይታያል የሚል ተስፋ እንዳላቸውም 
አሰልጣኝ ገብረመድህን ጠቁመዋል። በታንዛኒያው 
ግጥሚያ ተጫዋቾች ከእረፍት ተመልሰው ወደ ውድድር 
መግባታቸው በተወሰነ መልኩ ጨዋታው ላይ እንዳያተኩሩ 
አድርጎ ነበር። በአካል ብቃት ረገድም የተሟላ አልነበሩም። 
አሁን ግን እነዚህ ችግሮች ስለተቀረፉ በታክቲክና 
በጨዋታው ላይ ብቻ ትኩረት በማድረግ ለመሥራት 
ተችሏል። ስለዚህም ካለፈው ጨዋታ የተሻለ ነገር ሊሆን 
እንደሚችል አብራርተዋል።  

ዋሊያዎቹ በአፍሪካ ዋንጫ ማጣሪያ ወሳኝ ጨዋታቸውን ያደርጋሉ

የሐራጅ ሽያጭ ማስታወቂያ
በፍ/ባለመብት ወ/ሮ ማርታ ጥላሁን እና በፍ/ባለዕዳ አቶ አስማማው አማረ መካከል 
ስላለው የፍርድ አፈጻጸም ጉዳይ የፌዴራል መጀመሪያ ደረጃ ፍ/ቤት በመ/ቁጥር 
109269 በ23/9/2016 ዓ.ም እና መ/ቁ 112365 በ2/11/2016 ዓ.ም በዋለው ችሎት 
በሰጠው ትዕዛዝ መሠረት በቦሌ ክ/ከተማ ወረዳ 8 የቤ.ቁ 1289/ለ የሆነው ቤት የቦታው 
ስፋት 175 ካ/ሜ በይዞታ መለያ ቁጥር AA000060805040 የሆነው መኖሪያ ቤት 
በአቶ አስማማው አማረ ክብርት ስም የተመዘገበው ቤት የሐራጅ ሽያጭ መነሻ ዋጋ 
ብር 25, 383,925 (ሃያ አምስት ሚሊዮን ሶስት መቶ ሰማንያ ሶስት ሺ ዘጠኝ መቶ ሃያ 
አምስት ብር ) ሆኖ የትራንዛክሽን ታክስ ገዥ የሚከፍል መሆኑ ታውቆ ህዳር 4 ቀን 2017 
ዓ/ም በሐራጅ ይሸጣል የተጫራቾች ምዝገባ  በ5፡30 ሰዓት ተጀምሮ የቀረቡ ተጫራቾች 
ተመዝግበው እንደተጠናቀቀ ወዲያውኑ ጨረታው የሚካሄድ ይሆናል።
የሐራጁ ሽያጭ የሚካሄደው በፌዴራል ፍርድ ቤቶች የፍርድ አፈጻጸም ዳይሬክቶሬት 
የጨረታ አዳራሽ ውስጥ ሲሆን፣ ንብረቱን ተጫርተው ለመግዛት የሚፈልጉ ተጫራቾች 
ከጨረታው ቀደም ብሎ ባሉት አራት የሥራ ቀናቶች ውስጥ ባለመብቱ _ለማስጎብኘት 
በሚመርጧቸው ሶስት የስራ ቀናት በፌ/ፍ/ቤቶች ፍርድ አፈፃፀም ዳይሬክቶሬት ሐራጅ 
ክፍል ድረስ ከጠዋቱ በ3፡30 ጀምሮ በመገኘትና ባለመብቱ በሚያቀርበው ትራንስፖርት 
ንብረቱን ባለበት ቦታ ድረስ በመውሰድ መጎብኘት የሚችሉ ሲሆን እያንዳንዱ ተጫራች 
በሚጫረትበት ወቅት የንብረቱን ግምት 1/4ኛውን በንግድ ባንክ በተረጋገጠ CPO 
ማስያዝ ይኖርበታል።
ከ1/4ኛ አስበልጦም አሳንሶ CPO  የሚያመጣ ተጫራች በጨረታው አይካፈልም።
በጨረታው አሸናፊ የሆነው ግለሰብ አሸናፊ የሆነበትን ገንዘብ በአጠቃላይ ጨረታውን 
ካሸነፈበት ቀን ጀምሮ በፍ/አ/ዳ/  ስም CPO አሰርተው በኢትዮጵያ ንግድ ባንክ በተከፈተ 
አሰርቶ ሙሉ ገንዘቡን በ5 ቀናት ውስጥ ገቢ ማድረግ አለበት የፍ/አ/ዳይሬክቶሬት 
ንብረቱን በህጋዊ መንገድ በሀራጅ ስለመሸ ለሚመለከተው አካል ማስረጃ ከመፃፍ ባለፈ 
ስም የማዛወር ግዴታ የሌለበት መሆኑን እንገልፃለን።

የፌዴራል ፍ/ቤቶች የፍርድ 
አፈፃፀም ዳይሬክቶሬት 

የሐራጅ ሽያጭ ማስታወቂያ
በፍ/ባለመብት አቶ አሚር አብድልወሀብ አህመድ እና የፍ/ባለዕዳ እነ ወ/ሮ አስማ አህመድ 
መሀመድ መካከል ስላለው የፍርድ አፈጻጸም ጉዳይ የፌዴራል መጀመሪያ ፍ/ ቤት በመ/ቁጥር 
57173 በ16/05/2014ዓ/ም እና በኮ/መ/ቁ/98831 በ22/9/2014 ዓ/ም በ8/2/2015 ዓ/ም 
በዋለው ችሎት በሰጠው ትዕዛዝ መሠረት በአዲስ ከተማ ክ/ከተማ ወረዳ 01 የቤት ቁጥር 259-
260 በንፅፅር ካርታ ቁጥር አ.ከ 09/31/1/3883/አ/ካርታ በእነ ሲድ መሀመድ ቢን መሀመድ ስም 
ከተመዘገበ ውስጥ በዚህ አፈፃፀም የግራና ቀኙ ሀብት የሆነውን የቤት ቁጥር 259-260 በሚል 
የሚታወቅ በካርታ ክልል ውስጥ የሚገኙ ስፋታቸው 58 ካሜ የሆነ ሁለት ሱቆች እና ከሱቆቹ 
ጀርባ የሚገኙ 3 ክፍል ስፋታቸው 22.40 ካ/ሜ የሆኑ ከካርታ ክልል ውጭ ያሉ ቤት የሚገኝ 
የሐራጅ መነሻ ዋጋ ብር 15,198,231.15 (አስራ አምስት ሚሊዮን አንድ መቶ ዘጠና ስምንት 
ሺህ ሁለት መቶ ሰላሳ አንድ ብር 15/100) ፍርድ ያረፈበት ቤት የመንገድ ጥናት 2.60 ካ/ሜ 
የሚነካው ካፒታል ጌን ታክስ ከሽያጩ የሚቆረጥ ሆኖ የትራንዛክሽን ታክስ ገዥ የሚከፍል 
መሆኑ ታውቆ ህዳር 6 ቀን 2017 ዓም በሐራጅ ይሸጣል። የተጫራቾች ምዝገባ 4፡00 ሰዓት 
ተጀምሮ የቀረቡ ተጫራቾች ተመዝግበው እንደተጠናቀቀ ወዲያውኑ  ጨረታው የሚካሄድ 
ይሆናል።
የሐራጁ ሽያጭ የሚካሄደው በፌደራል ፍርድ ቤቶች የፍርድ አፈጻጸም ዳይሬክቶፊት የጨረታ 
አዳራሽ ውስጥ ሲሆን፣ ንብረቱን ተጫርተው ለመግዛት  የሚፈልጉ ተጫራቾች ከጨረታው 
ቀደም ብሎ ባሉት አራት የሥራ ቀናቶች ውስጥ ባለመብቱ ለማስጎብኘት በሚመርጧቸው ሶስት 
የስራ ቀናት በፌ/ፍ/ቤቶች ፍርድ አፈፃፀም ዳይሬክቶሬት ሐራጅ ክፍል ድረስ ከጠዋቱ በ3፡30 
ብቻ በመገኘትና ባለመብቱ በሚያቀርበው ትራንስፖርት ንብረቱን ባለበት ቦታ ድረስ በመውሰድ 
ለመጐብኘት የሚችሉ ሲሆን እያንዳንዱ ተጫራች በሚጫረትበት ወቅት የንብረቱን መነሻ 
ግምት 1/4ኛውን በንግድ ባንክ በተረጋገጠ C.P.O ማስያዝ ይኖርበታል።ከ1/4ኛ አስበልጦም 
ሆነ አሳንሶ የሚመጣ ተጫራች በጨረታው አይካፈልም። በጨረታው አሸናፊ የሆነው ግለሰብ 
አሸናፊ የሆነበትን ገንዘብ በአጠቃላይ ጨረታውን ከአሸነፈበት ቀን ጀምሮ በፍ/ አፈ/ዳ ስም 
CPO አሰርቶ በኢትዮጵያ ንግድ ባንክ ብቻ አሰርቶ ሙሉ ገንዘቡን በ15 ቀናት ውስጥ ገቢ ማድረግ 
አለበት። የፍ/አፈ ዳይሬክቶሬት ንብረቱን በህጋዊ መንገድ በሐራጅ ስለመሸጡ ለሚመለከተው 
አካል ማስረጃ ከመጻፍ ባለፈ ስም የማዛወር ግዴታ የሌለበት መሆኑን እንገልፃለን።

የፌዴራል ፍ/ቤቶች የፍርድ 
አፈፃፀም ዳይሬክቶሬት

